
    I
  


  
    Dêr wie dan de stêd...
  


  
    De rydwei, sleau bochtsjend yn 't lêst en my oantsjut as de Hege Dyk, gong hjir oer yn in skadich eintsje beamsingel. Ik loek de leie strak en liet myn begelieders trochride. Wat soe my langer driuwe? Koelte striek my oer de foarholle, no't ik myn hoed nei efteren skode. Myn hynder prúste in pear kear, skodkopjend, snuvend as roek er in stâl, rikte doe, de beswitte hals omheech, nei in beamtûke. Ik gunde it de romte, joech my op yn it kreakjend seal; it wíé sa, men fielde sa'n lange rit yn rêch en skonken. Sêd fan sinne waard men, want in lân as dit mocht in machtich útsjoch jaan, de klaaidiken joegen gjin bewyske fan skaad. Gjin rigen populieren murken de uterdyk oan fan in rivier en likemin hie ik feanterij sjoen dêr't de branje yn stûken stiet.
  


  
    Wat de lêste healoere fóár my lein hie as in silhouet, triljendwazich yn 'e suderkym, dêr stie ik no pal foar; stapfoets ridend hie ik wol tolve, trettjin tuorkes teld, geveldakken, molewjokken, beamkrunen, in takkelich kontoer dat him al skerper ôftekene. Rjocht foar my út skimeren troch it grien de omkanten fan in poartehûs en ek joech him in blinkje bleat fan in grêft mei de ûnderein fan in bolwurk. Melkfammen mei slingerjende amers oan it jûk kamen fan de stedskant, snapten hûndert út op wei nei har kij earne fierderop yn it lân, in deistich simmertafriel dat al sokke lânstedsjes eigen like. Hoe faak hie ik it sa net sjoen yn West-Fryslân en yn Montfoort wie it yn myn bernetiid net oars.
  


  
    Myn rydhynder, slij nei wat bermgers, makke in heal slach, dat it each foel my no pas op in bousel ûnderoan de Hege Dyk, heal stien, heal hout, in sobere opstal, sûnder ien sprút grien om hûs en hear stie it dêr. In dreksleat run om it hiemstee hinne dat in daam hie nei de dyk mei as ôfsluting in wrakke draaipeal. Ik wie yn 'e wille en freegje de melksters dernei, doe't ik deunby my in frjemd geklepper hearde. In manspersoan yn fodden klaaid dûkte op besiden myn guds.
  


  
    ‘Hearskip,’ hearde ik in raspjend lûd, ‘hearskip, in lytse jefte?’ It klepperjen hold op; twa readûntstutsen eagen yn in antlit wyt as kalk seagen glêzich nei my op. Yn in mei lapen omwuolle hân hie de man in soarte fan houten sleef, in nappe wie it dy't er útnoegjend my tastiek. De ferbolgen lippen preuvelen no wurden, dêr't de sin my fan ûntkaam.
  


  
    Sanctamaria! leproazen, in lazarushûs! Myn ôfgriis betwingend taaste ik nei de jildriem, liet in koperstik yn 'e nappe falle. De lijer niigde en skeuvele fuort nei de slútpeal op mismakke fuotten; in soere stank fan bedjer wyndere him nei. Ik slokte, draaide de holle om en hoarte oan 'e teame. Wat sin hie it libben foar sokken?
  


  
    Kalmoan ried ik fierder en liet yn my omgean wêr't de beide hearskippen keard wiene mei wa't ik temiddei opriden wie. De fraach sakke wei, want dêr lei it dan yn hear en fear foar my, it stedsje, ommantele mei nagelnije ierden wâlen dy't kant út it wetter opriisden, de skeanten op heale hichte beplante mei hagedoarnhout. Dêr boppe-út stiken, as skuttersfolk yn 't gelid, de staketpeallen mei de útsparre sjitslûven.
  


  
    Nochris hohâldend krige ik se yn it each, myn beide paadwizers. Hja menden har dravers troch it hynstewâd dat yn 'e grêftskant útsparre wie. Efterinoar ferdwûnen se troch it poartegat en fuort dêrop klonk gebonk fan hynstehoeven oer in brêge. It koe net oars, dizze hearen hiene hjir har thús, wiene hjir alteast net frjemd.
  


  
    In ein diskant de stêd Frjentsjer hiene de twa my hjoed ynhelle en al gau pinfiske nei wat myn reis wie. Myn reisdoel wie harres die bliken, dat ik krige selskip oan harren; oer Berltsum, oer Bitgum hie ús wei rûn, as ik dy sûnderlinge nammen teminsten goed ferstien hie. Yn it lêste doarp hiene wy pleistere en de persoanen hiene har bekend makke as Martena en Van Naerden, mear net. Gjin wurd oer wat se by de ein hiene en as jongere hie ik mar net fierder frege. Oflaatrinders of gildemasters koene it net wêze, sa wiis wie ik al, en foar kleasterkonversen sieten se rikernôch yn it linnen. Hopmannen yn keizerlike kriichstsjinst? Har praat hie der net nei west, te fynbeslipe, te eptich. Myn foarslach om it hiele gelach te beteljen hiene se glimkjend ôfslein en doe de herberchhâlder mei de romme hân leanne.
  


  
    Mar wat koe it ek skele? Ik wie no wêr't ik wêze moast, dat wie ien ding. Op myn bar stjoerde ik myn hapke no it wâd yn en liet it de moude fan 'e fiterlokken spiele. It bist bûgde de kop, dronk mei grage swolgen. Hiest sa'n toarst, makker? No, it wurdt dy gund, oan dy ha 'k gjin roukeap, tinkt my! Yn it skeane ljocht fan de lette neimiddei hie de stêd wat mylds: in slûgjende festing yn fredestiid. Michjeguod wolke boppe it wetter, in ein mei piken sylde de grêft oer, de kop waaks omheech. Koe it frediger? By de reidkrage fan 'e bûtewâl de ivige angelfisker; eflkes like er brimstich myn kant oer te sjen as hie er lêst fan it baar jen dat ik geande makke. Stiennen huzen, hjir en dêr ien, stiken út boppe de heakse bocht dy't it bolwurk hjir makke; ealljuswenten, dat wie klear, mei bûskoaltuorkes en laaidakken yn it grien fan hôven; fierderwei sparke in krús op wat my kleastergebouwen taliken. En dan hjir fuortby, mei in stien hast te besmiten, in skier-ferware tsjerkje mei ferhege koar, it kibich spitske fan in dakruter op 'e naal.
  


  
    Ljouwert...
  


  
    Op dat stuit hearde ik bekende lûden: klingklang fan izer op stien, dof gebûts as fan bikhammers en tsjûksels. As muzyk dreau it nei my oer en ynienen seach ik it. Justjes boppe de bolwurkswarring út, omjûn fan stegerwurk, stie er dêr: de toer! Wurkfolk hyste stien omheech, kûpen kalk, en meneuvele tsjin oaren yn 'e bedelte, bûten myn eachweid.
  


  
    Wrychtich, hjir oan 'e westlike stedsrâne lei dus it kerwei dêr't Van Aaken my foar opûntbean hie. Of opûntbean wie it wurd net. Yn in brief mei stedssegel, oerbrocht troch in bûterskipper, hie myn âld-learmaster my freonlik fersocht om him by te stean, no't yn it Westfryske Hoarn myn wurk oan 'e havenpoarte om it lêste socht. Lang hie ik net yn bestân stien. Tsjerkebou triek my mear as dy logge festingwurken en dêrby, ik wist wa't ik foar hie. Jacob van Aaken, - wat hie ik as leargesel yn Montfoort al net fan him opstutsen doe't de master dêr boude! En wat hie er my letter yn Hoarn al net bybrocht oer de sichtberste en duorsumste fan alle keunsten!
  


  
    Ik hie tynge dien dat ik kaam. By in skûtefarder dy't op Harns foer wie ik earjuster oan board stapt en in weardshûs dêrsa hie my in nacht bêde. Dêr hie ik in gudzetysker troffen, wa't ik sûnder lang loovjen en bieden in rydhynder ôfkocht. Langer al hie dat myn sin west en de caroli's dy't ik foar it bist deltelde soene, tocht my, ek te Ljouwert gjin weismiten jild wêze. Hjoed hie ik fan 'e hynsterêch ôf al folop kennis makke mei dit noarderlân: weidzjend fee rûnom mei ploegen folk tusken boufruchten hjir en dêr, doarpen mei stompe romaanske tuorren, marsedragers dy't myn wei krústen en oan 'e mûtse tikken... It strykte wol mei wat my sein wie, dit stik fan Fryslân, mei syn krunich lân en begroeide reidsleatten, wie moai, minder plat en sodzich as it fjild om Hoarn hinne.
  


  
    Earne yn 'e stêd begûn no beskieden in klokje te lieden. Jawis, it wie tiid fan 'e fesper ommers. De angeler lei efkes syn ark del en sloech in behindich krúske, simpele godsfrucht dêr't ik temûk myn wille om hie. Myn guds like sêd boarnd, dat ik stjoerde him by de wâl op en folge it moudige weinspoar dat by de bûtepoarte útkaam. Fansels koe ik it wer net litte en meunsterje it muorwurk, dat suver noch út 'en nijens skynde. Ienkear it ravelyn foarby en de flapbrêge oer koe ik lêze wat de gevelankers de ynkommer ferdútsten: S.P.Q.L., mei dêrûnder it jier fan bouwen Ao Di MCDLXXXIV. Fjirtjin-hûndert-fjouwer-en-tachtich? Jawól, dan moasten hast fyftich jier lyn de stedsgrinzen hjir oan ta útlein wêze. It wie oan dit poartehûs, sljochtwei en sûnder hoektuorkes, nauwerneed te sjen. Hoe geef en op it each gjin streep fersakke hongen de iken slútduorren noch yn har stuolheakken!
  


  
    ‘Wolkom yn 'e stêd fan Ljouwert, hearskip!’
  


  
    Ik hearde in knarsend lûd en út in syddoarke kaam de poarteman op my ta.
  


  
    ‘Jo wisten fan myn komst?’
  


  
    De man knikte iverich, in gnyske om 'e mûle.
  


  
    ‘De hearen hiene it my niissajust al oansein. De hearen kommissarissen, sil 'k mar sizze.’
  


  
    ‘Kommissarissen?’
  


  
    ‘Jawol, hearskip, doctor Martena en magister Van Naarden. Hja binne mar trochriden nei it Blokhûs. Ik moast jo sizze, dat de Gouverneur op harren wachte. Mar sa net, ik wist óárs ek al dat jo hjoed of moarn komme soene.’
  


  
    De wachter glimke wer wolfoldien as wie er yn in komplot behelle. Syn spraak like my in mingsel ta fan Frysk en Leechlânsk, dat ik goed neikomme koe en dat se hjir die my letter bliken brûkten tsjin elke útman. Hy wiisde fansiden nei de toer yn oanbou.
  


  
    ‘Boumaster Van Aaken hie my de wink jûn, sjoch, om gewach te jaan as jo oankamen. Persoanlik woe er jo te plak bringe, sei er. Wacht, hearskip, ik set jo hynder oan dizze ring en stjoer ús jonge om de master.’
  


  
    De man syn omsoarch wie bysûnder en die my goed.
  


  
    ‘Der skynt te Ljouwert om jin tocht te wurden,’ sei ik en gong fan 't hynder. Hy lake fergulde, rôp troch it doarke eat nei boppen en fuort dernei draafde syn soantsje it paad del dat by de bolwurksopgong lâns nei de boupleats rûn. Ik rjochte wilens de rêch, fertrape my wat op 'e balstientsjes, dêr't it poartepleintsje mei fluorre wie. Oan alles wie te sjen dat dizze stêd syn tagongen goed ûnderhold; gjin strie lei hjir oerdwers, gjin hynstefiich of dy wie opfage. Op in stiennen standerke tsjin de muorre lei in tûfke fjildblommen mei dêrboppe yn in nis it byldsje fan de Leaf Frouwe, it Godlik Bern op 'e earm, dat minlik op my delseach. Noch wie ik dwaande it lange latynske opskrift te ûntsiferjen dat earne oars ûnder it stedswapen bemitsele siet, doe't der in hân op myn skouder lein waard. Benijd draaide ik my om.
  


  
    ‘Just, Cornelis Frederiks, dêr wiest al. Wolkom.’
  


  
    Foar my stie in stokmeager man, de mantel iepenslein om 'e skouders. Op it boarstpân benaaid - ik seach it yn in flits - in steande liuw mei it embleem fan troffel en passer.
  


  
    ‘Master Van Aaken, ja, ik sjoch it. Jo binne...’
  


  
    It wurd ‘feroare’ koe ik noch pasier ynhâlde. Under de flaphoed wei ljochten de eagen op, freonlik, hol yn in bleek gesicht. Hy stiek in smelle hân út en wy fûstken.
  


  
    ‘Bliid datst it dwaan woest,’ sei er sêft, ‘en my net fergetten wiest. Ik haw al ûnderdak foar dy. It weardshûs De Gouden Helm hat hjir in goenamme en de Selsma's geane foar golle gastwarders. Mar lit my dy earst it paad wize, it is net fier. Hoe wie dyn reis, Nelis?’
  


  
    De wurden kamer der wat heazich út; ik moast der oan wenne. Wat koe in minske jin yn in pear jier al ûntmerke! Of kaam it troch it spitse sik je, griis al, dat him in skouwing joech fan, ja fan betochtsumens, fan geleardens? It stie my oan dat er my mei de âlde, amikale namme oanspriek. Wy setten de stap, it wachterssoantsje mei it hynder oan 'e teame efter ús.
  


  
    Net oars as betriek ik in nije went, sa kaam de stêd op my ta. Lofts fan ús riisde daliks al in mânske stins út beammen en foartún.
  


  
    ‘It binne Burmania's dy't dêr wenje,’ lei Van Aaken út. ‘Doctor Upcke, dy't him deken neamt en magister Pier, syn broerssoan.’ En doe mei in glimke: ‘Twa fan myn hannebiners, sa neam ik se wol.’
  


  
    Hannebiners? Ik woe der op ynfreegje, mar oare dingen skoden der oerhinne. Oer in bolle piip krústen wy in binnegrêft dy't mei flauwe bochten de stêd yn like te rinnen. Dy grêft folgen wy. It ferwûndere my, hoe nij de keapmansgevels en stoepluiven hjir wiene, mar Van Aaken, stadich nêst my fuortstappend, holp my út 'e dream. In tweintich jier lyn hie yn dit stedsespel in grutte brân woede. Mear as twahûndert huzen wiene oan jiske tard, ramp dy't de boargerij noch amper te boppen wie. By it Beginekleaster, in pear strjitten fierderop, hie it fjoer pas belies jûn, it sizzen wie, troch in beswarring fan 'e abdis dy't steande boppe op it kleasterdak alle hilligen oanroppen hie, neffens oaren hie in tongerbuoi alles úteaze. It wie te sjen, by de weropbou hie it stedsregear alle bûtenhout ferbean en ek it tekreid moast doe ferfongen troch tichelpannen. Sûnt hie dit stedsdiel de namme Nijstêd krige.
  


  
    ‘Mar mien net, Nelis, dat de hiele stêd der sa geef bystiet. Foardat alle fjouwertûzen Ljouwerters sa wenje as hjir, moat der gâns feroarje. Sjoch skielk mar ris om dy hinne oan Griene Wei of Ruterskertier, dêr griist it ferfal jin oan.’
  


  
    In slyptrôch kaam oanbolderjen, ôfladen mei slepersguod. Ik woe útwike, mar de slydtsjer makke al rom baan. Ik murk, hoe't somlike passanten de master groeten mei respekt. Wurkfolk dat in pream mei bakstien loste seach op, lei de finger oan 'e mûtse. Boargers yn har stoepbanken mûskoppen; men koe har de frage ôfsjen: wa is dy nijeling?
  


  
    Wy stiene stil foar in luif dêr't in boerd mei in ridderhelm úthong. In rojaal gevelhûs wie it mei fansiden in túnpoartsje dat trochgong joech nei efteren. De kastleinsfeint kaam oandraven, naam it hynder oer om it te staljen en yn 'e taapkeamer makke Van Aaken my bekend mei Sape Selsma, de weard, en mei Baef, de frou, breedheupich minske mei apelwankjes dy't glommen.
  


  
    Woe it hearskip earst de keamers ek sjen? Woe er de strjitside of leaver de sinnekant mei útsjoch op it bolwurk? Ik rekke mei kastleinske nei boppen en naam de lêste foar kar, in plat, stimmich fertrek mei fjoerplaat en bedsteed, dêr't de goudskjinne slieplekkens jin temjitte blonken. Let deiljocht skimere troch twa griene skiiffinsterkes, dy't frou Baef foar my iepensette. Benijd eage ik de tunen oer, yn 't folle blêd no, seach hoe't de feint myn nijkeap roste en doe in stâl yn loadste dy't healwei it efterhiem oplutsen wie. Ik knikte foldien. Koe ik better plak begeare?
  


  
    Oer de Nijstêd foarhûs lei al begjin fan jûnich skaad doe't ik yn 'e jachtweide oanskode, foar my oer Van Aaken, tusken ús yn in kantsje wyn dat de hospes ús sette. Lynjend op syn earmtakken siet myn learmaster dêr, it puntburdsje weiskûle efter syn gearfrissele fingers, dêr't de knokkels wyt fan trochskynden. It wie de hâlding dy't my fan him heugde, út Montfoort al, út Hoarn net minder, wannear't er yn stúdzje wei bûgd stie oer syn ûntwerptafel.
  


  
    ‘Bist jong bleaun, Nelis, mar ja, do bist ommers jong.’
  


  
    Hy hifke my mei de eagen, mar woe earst alles witte oer myn Hoarnster tiid en de bouwerij dêre. Hoe hold de nije tsjerke him? Gjin setting te sjen oan it steande wurk? Koe de pealbekisting oan it koars-ein it fersakjen keare? It die my nij, dy neinoed fan sines mei wurk dat dochs al sa'n trije jier efter him lei. Hy prate deroer as in âlder oer bern dy't de hûs al út binne, mar dêr't de heitesoarch noch altyd nei útgiet. In bouwer yn ieren en sinen, dat wie er bleaun! Ik joech him nei bêste witten beskie, fernaam op myn bar nei syn wurk hjir yn Ljouwert. Koe er hjir aardzje yn it hege noarden?
  


  
    ‘Men leart alle dagen,’ sei er wiisgearich, ‘mar fansels, men bliuwt ynkommeling. Yn 'e omgong is it folk hjir, hoe moat ik it sizze, in krom dryster, beretter ek, minder meigeande. Ljouwert is hurd dwaande in plak fan belang, in haadstêd te wurden. Der wurdt merke, der is nearring yn soarten, der is skipperij en in hantwurkersstân dy't noch oanwint. Mar ferwachtsje gjin paradys. Foar de earmsten yn 'e krotbuorrens binne de winters wreed. Dan is dêr ivich geiggewear tusken de boargerij en de stinsbewenners, de Cammingha's, de Minnema's en al sokken, dy't fan har romme stedshôven hoeken kwyt moatte. Dy hearen akselje wakker tsjin, mar der is gjin ferwin op, mear folk betsjut mear nije strjitten. En wat binnen de poarte is dêr moat de stêd foar riede.’
  


  
    My kaam yn 't sin wat de poarteman my fan 'e middei neamd hie. It Blokhûs, wat hie dat einliken yn? Hie men dêr as bouwer mei te krijen?
  


  
    Master Jacob loek de wynbrauwen op, skodholle.
  


  
    ‘Dat moast derby komme. It Blokhûs? In stêd yn in stêd, sa te sizzen, apart bewâle en begrêfte, mar gelokkich yn it uterst súdeastlik espel. In lûs yn ús pels, sizze de Ljouwerters. It keizerlik garnisoen leit dêr mei gouverneur Schenck van Toutenburg as heechste man. In ûnmak hear, dat grif, mar yn 'e stêd lit er him in bytsje sjen. Ik tink, dat syn bûtenpleats op Swarteweisein, de kant op fan Grins, him mear fertier jout.’
  


  
    Ik begûn oer myn moeting ûnderweis mei de beide ruters. Wiene dat kommissarissen, sa't ik heard hie? En stiene dy ûnder dy gouverneur?
  


  
    Van Aaken knikte, betinklike tearen yn 'e foarholle.
  


  
    ‘Ja, dat is wat fan de lêste tiid. It folk op 'e boupleats neamt se ketterjagers, hoefier't dat gappet wit ik net. Ja just, Keimpe Martena en Martinus van Naerden is de namme, beide binne it riedshearen fan it Hof.’
  


  
    ‘It Hof?’
  


  
    ‘Sa neame se hjir it hege gerjocht dat ûnder de Saks al ynsteld is. Mar dat amt fan geastlik kommissaris is wat nijs. In útfynsel fan ús Lânfôgdesse yn Brussel, is de hjitting, dêr't de Keizerlike Majesteit efter sit, om ta te sjen op kleasters en op it neilibjen fan wat de plakkaten ferbiede. Nijljochterij om oare nijljochterij tsjin te gean, sa't ik it besjen kin.’
  


  
    ‘En dat lêste, libbet dat hjir sterk? Yn West-Fryslân koe men dêr mar min doel oer krije. Alhoewol, geroften genôch oer temûke ketterijen.’
  


  
    Master Jacob helle de skouders op.
  


  
    ‘Och, dizze stêd giet ek wol foar in broeinêst fan ôffalligen, dy't de hillige sakraminten ferskelle, mar dat sit dan by de legerein en it binne skerpslipers dy't it sizze. As bouwer fernimt men der it measte net fan. Ja, behalven dan ferline maitiid, dat joech opskuor, dat hat my sear dien.’
  


  
    Skodholjend nipte Van Aaken oan syn wynkroes en ik krige in ferhaal te hearren oer in Ljouwerter snider, Sicke Frearks by namme, lid fan it gild noch wol, dy't oanbrocht wie as Oerdoper. Hy wie gisele, sa't de lju seine, mar wegere syn dwalingen yn te lûken. Gouverneur en Hof hiene koarte metten makke, woene ôfskrik jaan, in eksimpel stelle. Op it Blokhûsplein hie it skafot stien, wie syn holle fallen, hûnderten hiene der omhinne stien.
  


  
    ‘Ha jo it sjoen, master Jacob?’
  


  
    ‘God bewarje, jonge, nee! Ik haw dy snider kend. Hy meat my jierliks in nije mantel oan, dêr't myn stedskontrakt my rjocht op jout. Ik moat sizze, de man wie de froedens sels, in ketterlucht haw ik nea net oan him rûke kinnen.’
  


  
    ‘Dus dizze mantel...’ Ik wiisde op syn lekkens kleed mei it stedswapen.
  


  
    ‘Nee, dizze net. Och, it is al te dwaas, mar fan it Riedhûs krige ik oansizzing, ik koe in oare snider nimme, mar moast it besteand habyt ynleverje. Jawis, ynleverje!’ Syn mûlshoeken sakken ferachtlik. ‘No, wat docht men dan? Men wol de frede bewarje. Hawar, tagelyk mei in steal ferbeane boeken moat it stik klean publyk ferbaarnd wêze op datselde pleintsje. Hja tochten grif dat der ketterflieën yn benaaid sieten. O, it hat my wol oandeard om dy man, kundich as ien wie er, mar ja, it libbet fierder, it ferjit. En sèls, Nelis jonge, doe't fuort dernei myn frou ferstoar, do wist it, sèls krige ik oare soargen...’
  


  
    Syn wurden stûken, earnstich stoarre er yn syn kroes. Doe folge in droech kichen, dat ik noch net by him opmurken hie. Aldsk like er ynienen, sa't er derhinne siet, smelskouderich, de kielknoarre efter it sikje op en del wippend as er slokte. Hy begûn oer myn oanstelling as syn mastersfeint.
  


  
    ‘It hat deryn hongen, Nelis, ear't ik dat der troch hie. In ûnderboumaster, seine guon, wie net mei rekkene yn it bouplan. It kapittel hat twaris gear west. De froedskip en de beide boupastoars fan Aldehou wiene al kontint, mar de beide Burmania's setten it as tsjerkmasters yn 'e kant. Taai te melken, sa't de boeren hjir sizze. It jild, it jild! Mar op 't lêst kaam dochs de knotte fan de jildbûdel. Ik tink, earlik sein, dat myn gestel de trochslach noch jûn hat.’
  


  
    ‘Jo gestel... Is dêr... is dat...?’
  


  
    ‘Sûnt ik myn frou ferlear, ik haw it dy skreaun, wol it âld boarst soms net mear mei. Wurch, dagenlang wurch. Myn kontrakt is beskreaun op seis jier en dêr is no treddel fan om, mar...’ Hy suchte, socht moedsum om wurden. ‘Men is net mear dy't men wie, sa is 't mar. Dit widnersbestean sûnder bern noch neat, it hâldt net oer oan fleur, om it sêft te sizzen. Kinst deryn komme? Lytse strubbelingen mei it wurkfolk kin men net mear oer... Bemuoisucht fan ûnkundigen benimt jin soms de sliep... Om fan slimmer dingen mar te swijen.’
  


  
    Oer syn feale wangen fleach in bewyske fan read, as wûn er him op, nee, as skamme er him. Der foel in stilte, dy't as in tizelnet fol fragen spand wie tusken him en my. Ik die war en tink my syn tastân yn.
  


  
    ‘En thús, master Jacob, hoe rêde jo it dêr?’
  


  
    ‘O, dat hoecht net better. In húsfroufaam haw ik, ien út tûzen, mei ik sizze. In proveniersfrou út it Sint Antoan hat har my beskikt. Sint Antoan, ja, sa neame se hjir it Gasthûs, neamd nei de Hillige Anthonius. It fanke, waard my ferteld, moat in pastoarsdochter wêze earne bûten Ljouwert fandinne, in wees, dy't allinne op 'e wrâld stiet. Ik bin der mei holpen, goed skrander is se ek, kin lêze en sels skriuwe, murk ik lêsten.’
  


  
    ‘En jo wenje ticht by it wurk, tink?’
  


  
    ‘Yn 'e Skotstrjitte, in hoannestap, mear net. Ien ding, Nelis, myn doar stiet altyd foar dy iepen. Miskien hast jûns ris sin oan in partij skaak? Dan kinst sjen, hoe't der by my thús gjin strie oerdwers leit. Nee, dêr sit de oast net, dêr sit de oast net...’
  


  
    Syn wurden makken my nijsgjirrich nei mear. Mar master Jacob van Aaken loek de earmtakken fan 'e tafel, eage skruten om him hinne.
  


  
    ‘Och, dêr prate wy letter oer. Hjir mar net.’
  


  
    Der wie beweging yn 'e jachtweide kommen. Twa bierdragers mei it himpsel noch om 'e skouders kamen yn en rôlen stinnend in fet foar har út, dat se mei help fan myn hospes op in stelling tilden. Op in bierbank nêst uzes joech in ploechje manlju hjar del, guon fan it brouwersgild sa te sjen, dy't fertier sochten by it triktakboerd. Fierderwei rattelen dobbelstiennen.
  


  
    Ik liet Van Aaken út. Wy praten ôf om elkoar moarn op it wurk wer te moetsjen. Him tocht, it wie better dat ik, ear't ik my op it Riedhûs presintearre, earst it wurk op 'e boupleats ris opnaam.
  


  
    By de Leaffrouwepoarte wei kaam, koart fan slach, it lûd fan lieden.
  


  
    ‘De boargerklok,’ betsjutte de master my, ‘poartesluten. No set de boarger de sliepmûtse op en dôvje de kosters de kearsen, sa't in sechje hjir ha wol.’ En doe, as makke er in grapke, der oerhinne: ‘En elk hat syn braspinning wer fertsjinne. Sliep wol, Nelis.’
  


  
    Ik seach him nei. Licht roeikjend fan gong yn syn wide mantel rûn er de Nijstêd del, it stjerrende jûnljocht temjitte, dat efter de huzen belies joech. Oant er ien fan de pipen oerstiek en yn in sydstrjitte weiwaard.
  


  
    De taap ynrinnend murk ik hoe't syn wynkroes noch heal fol stie. Wie dit myn âld learmaster, ienris sa manhaftich, sa beret? Dat ferlies fan syn frou, it hie him wol ridderslein. Of wie it mear syn tear gestel, dat him ûndermine? Dêr sit de oast net, oan twaris ta hie er it sein. Wêr siet dan de wjirm dy't gnaude oan syn wil, syn fermogens? Miskien soe ik it witte, moarn, oaremoarn.
  


  
    It wiene fragen dy't har amper deljaan woene, doe't ik al tusken frou Baef har kreakjend bêdlinnen lei. Simmernachtstilte saaide del oer de stêd. Troch myn finsters sille bleek moanneljocht, tekene twa griene plakken op myn keamersflier. Myn keamer, jawis, myn keamer te Ljouwert! Wat soe it libben my hjir bringe?
  


  
    II
  


  
    De junysinne geat syn ljocht al oer de Nijstêd doe't ik de deis dêrop de stap sette nei myn nij wurk. Wylst frou Baef my de moarnsbrogge snie, hie in petear mei myn hospes my leard dat it folk hjir al ier út 'e fearren plichte te wêzen, in húsmanswizâns je dy't neffens Selsma tsjutte op tiden dat Ljouwert noch iepen lei en bestie út trijen: Aldehou, Nijehou en Hoek, net mear as boerebuorrens, dêr't eldermannen stiene oer komelkers en skûtefarders, dy't har klinten hiene om parochytsjerkjes hinne. Mar dat wie fier foar minskeheugnis, doe't in binnensee hjir noch foar sâlte tijen lei.
  


  
    Klear en besteklik koe er in ding útlizze, Sape Selsma. Nei it brea hie ik it my noch justjes oan tiid dien en sjoch nei myn rydhynder om. De kastleinsfeint, dy't Goart hiet, hie oanbean, hy soe war dwaan om it bist in weide ta te krijen yn ien fan de kleasterfinnen, dêr't wol mear boargerhynders rûnen. Dy Goart like my in biis ta. Laitsjend, de giele tosken bleat, hie er te witten dien, hy hie ek al in namme betocht foar myn nijkeap: Skink.
  


  
    ‘Skink?’ frege ik benijd.
  


  
    ‘Ja, in kreaze kastleinshynstenamme, hie 'k tocht. En dêrby, gouverneur Schenck is in earsten hynsteman en hat leau 'k allinne dochters, dat dan wie dy ek ris ferneamd, wier of net?’
  


  
    Ik gunde de grapmakker syn útfynsel en repte my troch it strjitpoartsje nei bûten. In lichte spanning fielde ik om wat stie te kommen, in soarte gefoel sa't my as jonge bekrûpt wie, doe't ik te Montfoort foar it earst ûnderweis wie nei de fraterskoalle. Healwiis eins, want hjir wachten my hiel oare dingen as de deklinaasjes en konjugaasjes fan it tsjerkelatyn, dêr't ik doedestiids it brein op slypje moatten hie.
  


  
    Myn hospes hie wol gelyk, de Ljouwerters sliepten gjin gat yn 'e dei. De stienlossers fan juster wiene al wer gear oer in nij preamfol; fan hân ta hân skeaten se de mitselmoppen op 'e grêftswâl. In boereboat fol grienfoer wrong ûnder in piip troch, snijde kalm de wetterspegel. By de huzekant hie in masterskroar syn sniderstafel yn it ljocht set. Hy liet nulle en tried in tel rêste, groete my as hie er my jierren kend. Soe er op myn geunsten tidigje?
  


  
    Ik ferhastige myn stap en seach hoe't by it Burmaniahûs immen de foarpoarte iepensette. In ruter, foars fan stal en yn ealmansdracht, ried nei bûten, stjoerde syn donkere draver dat op nei de Leaffrouwepoarte. Soe dat ien fan de Burmania's wêze, dêr't master Jacob juster op doeld hie?
  


  
    Ik stiek de Nijstêdsgrêft by de lêste piip oer, folge it paad ûnder de skeante fan it bolwurk en dêr lei de boupleats foar my, fjouwerkant, ôffrede mei in heech sket dat alle sicht op it grûnplan benaam. Justjes dêr boppe-út de toer, grouwe stienklobbe, amper foardere noch ta de ûnderste omgong.
  


  
    Nei de eastkant, lyk foar it ferware tsjerkje oer, hie de ôfskutting in tagong. Ik meunstere it âlde bousel ris. Folle moais wie der yndied net mear oan; it muorwurk broazele en it dak bare sichtber op plakken. Ik woe my omdraaie en de pleats oprinne, mar in lyts mantsje yn it swart dribbele op my ta, begroete my mei de romte fan wurden en makke him bekend as de koster fan de Sint Vitus. Hy wiisde op 'e tsjerkedoar.
  


  
    ‘Mei jo wolnimmen, hearskip, mar boumaster Van Aaken komt der oan. It is mar, dat jo it witte.’
  


  
    Mei seach ik myn patroan ta it tsjerkje útkommen, de holle foardel, syn kalme, roeikjende wize fan gean soe ik út hûnderten weromkenne.
  


  
    Sa ier al te bycht? De boartlike fraach lei my op 'e lippen, mar ik hold him yn, net wittend hoe't er it opnimme soe.
  


  
    Dy earste oeren op 'e boupleats, hoe skerp heakken se fêst yn myn ûnthâld! Us trochtocht by it wurkfolk lâns, myn yn 'e kunde reitsjen mei de leadmaster, de master-stienhouwer, de master-timmerman. My hage dat libben beweech, dat warber dwaande wêzen fan profylkappers en houtkanters, fan kalkmingers en oandragers. Mitselers yn har ljochte kilen beklommen de ljedders, postuerden op 'e wurkstegers, dy't as in webbe it stiennen ûnderst fan de toer omjoegen. Sjouwers mei de berje setten bakstien oan klampen, kleur by kleur.
  


  
    Master Jacob joech hjir in wink, dêr in fingerwizing, ear't er my meitroaide nei de bouloads yn in úthoeke fan de ôfskutting. Hy loek de planken doar efter ús ticht en ik naam de romte benijd op. Hjir kloppe dus sa te sizzen it hert fan de ûndernimming. It roek der nei nij hout en ferspraat op banken en skammels leine útrôle tekeningen mei útslaggen foar de stienhouwers. Foar in glêsfinster op it noarden de skeane wurktafel, besiedde mei graadbôgen, stiften, passers, papieren fol fine besiferingen. Van Aaken gunde my de tiid. Doe sei er: ‘Dat soe it dan wurde moatte, Nelis.’
  


  
    Ik draaide de holle nei wêr't er wiisde. Oan it lewant hong de reliëftekening fan it komplete bouwurk, minutieus oanbrocht op parkemint. Bewûnderjend stoarre ik dernei; linen krigen djipte, kamen op my ta, in spinsel fan lichtens en opstribjende spitsbôgen, dat wûnder, dy triomf fan it fertikale! Fan it flak makke him in bousel los, in basilyk fan mitselwurk, fette yn pilasters en hoekblokken fan sânstien, it skip stipe fan pylders op brede baseminten. Dit wie it dus, it pronkstik, dat stringhâlde moast mei de nije godshuzen fan Grins, fan de Isel- en Skeldestêden! Myn each loek nei de toer, in kolos fan fêst fjouwerhûndert foet, ynboud yn 'e westein fan de tsjerke, foars en massyf de ûnderste omgongen mei de dûbele hoekbearen, útrinnend yn pinakels mei de útsparre hilligenissen. Dêr boppe-út, ranker en iepener, it achtkant fan de boppebou, de lantearne, en noch heger de iepenwurke spits, bekroand mei it ivich krús...
  


  
    Hoe lang stie ik dêr, de eagen ferklearjend, alles om my hinne ferjittend? Sa'n keunstwurk skeppe, sa'n gebed yn stien delsette, fan grutjonge ôf hie it myn dream west. Sûnt de fraterlânmjitter fan Montfoort my de begjinsels fan mathesis en romtewurking ynskerpe hie, hiene de aventoeren fan de tsjerkebouwers út it ferline my yn har ban hân. Hoe faak wie ik as jonge, mei myn âlden yn 'e misse, net de oandacht foar it heechalter kwytrekke en stilwei oan it tellen slein mei de ribblokken fan de ferwulften, de mitselfoegen fan de pylders yn de simpele parochytsjerke fan myn bernetiid! En no soe ik sels...
  


  
    It lûd fan Van Aaken helle my werom nei wêr't ik wie.
  


  
    ‘It stiet dy oan, sjoch ik? Sa hat it boukapittel fan de stêd der goed foar sein. Mar ja, al wat liket...’
  


  
    Hy ûnderbriek himsels, stiek in sjitlead by him en fersocht my om mei te gean. By it oerstekken fan de boupleats seach ik him fan siden oan; syn mûle wie in smelle skreef, as fan ien dy't pine hat. Oan de noardlike toersside wiisde er my op 'e hoeken de beide piketpeallen, dêr't elkmis in sichtlatte op eachshichte oan befestige wie.
  


  
    ‘Sjoch, nim do no earst rif sicht, Nelis.’ sei er dof.
  


  
    Sels stoep er nei de noardwestlike steunbear, hold de finger by in izeren neil dy't fêstronge siet yn in mitselfoech. Ik kuerde fan latte nei latte, seach hoe't de neil in ein, in foech palm wol, ûnder it sichtbeloop útstike. Wat hie dit yn? Mar Van Aaken wonk, wiisde nei boppen en fuort dernei stiene wy tusken de mitsellju op 'e bousteger. Sûnder in wurd ûntrôle er de leadkoarde, liet doe it wicht by de noardermuorre lâns delsakje. Ik bûgde my, seach nei ûnderen en besaude. It lead hong slingerjend yn 'e romte, wol in heal foet frij fan de muorre! Hoe koe dit bestean? Ik woe wat sizze, mar Van Aaken lei de finger op 'e lippen en net earder as doe't wy yn 'e loads foarinoar oer sieten ûntkaam him it earste wurd wer.
  


  
    ‘No hast it dan sjoen, Nelis, no hast it sjoen. Der is setting, dy iene hoeke mei de ynboude draaitrep kin it net hâlde. By dagen sakket myn sichtneil in healtomme, in tomme somtiden. En it haldt net op, it hâldt net op!’
  


  
    Rûngear siet er nêst de tekentafel, moedsum sykjend om wurden, in bychteling yn 'e bychtstoel.
  


  
    ‘Ik hie op myn stik stean moatten yndertiid, en jou net ta oan dat geskriem oer kosten.’ Syn smelle hân taaste oer de tafel, rôle op ta in fûst. ‘Och, wat witte sokke wetswjirmen fan bouwen?’
  


  
    ‘De Burmania's?’ hifke ik hoeden.
  


  
    ‘Jawis, dy iene tsjerkmaster foaral, magister Pier. Dy begrutte it om wat grûnwurk en in frachtmannich stien ûnderyn. En dy set it hiele kapittel nei syn hân. Der moast en der soe op dy djipte boud wurde. Ik haw my beprate litten, mar de seeklaai fan dit lân easket syn tol, nimt no wraak.’
  


  
    It kaam derút as hie er it oer in persoanlike fijân. By bytsjes krige ik doe it relaas te hearren, fan it hoopfol begjin ôf, no goed twa jier ferlyn. Oant tweintich foet ûnder it meanfjild hie Van Aaken de bouput ûntgrave litten. Hy hie djipper wollen oant er sânlagen fûn, mar it kapittel hie rammele mei de jildkiste. De kosten, de kosten! Hy wie earst yn 't ferhef kommen, te mijen, fansels fiersten te mijen. De jongste Burmania hie nota bene op kontraktbreuk ompraat en opsizzing. Sêd fan it geiggewear hie Van Aaken mortelflierren oanbrocht op wat yndied aardich fêste klaai like. Mar de ynwijingsritus dy't folge hie foar him in twivelich feest west. Under de plechtige misse yn 'e âlde Sint Vitus hie it him al bylein en ek doe't de kapittelhearen by klokkelet en trompetsjen de hoekstiennen leine: komt dit wol goed? En doe't in snaptange losskeat fan in stien en ien fan it wurkfolk de skine tebrisele, hie er dat sjoen as in faai foarteken. Mar der wie gjin ferwin mear; op dy ûnderflierren wie doe de opbou begûn.
  


  
    ‘In misrekken, Nelis, in misrekken. Under myn steunlagen moat noch weake grûn sitte en dat besnijt him no al, do hast it sjoen. Ien ding hoopje ik noch, dat de oare hoeken bysakje sille. Mar neat is wis, neat!’
  


  
    Holeagich stoarre Van Aaken ta it finster út; op syn foarholle pearelen switdripkes. Ik lei de hân op syn earm.
  


  
    ‘Master Jacob, wit it boukapittel hjir al fan?’
  


  
    ‘Nee, jonge. Op 'e leadmaster nei dy't ik it swijen oplein haw, bisto de earste. Men tinkt dan tenearsten oan in lichte setting, dy't te ûnderfangen is. Mar dit hâldt mar oan. En dan de skande... it ferwyt...’
  


  
    Nea hie ik de master sa lytsman sjoen. Hy biet op 'e tosken, slokte, as stiene de triennen him nei.
  


  
    ‘En dêrby, Nelis, men stiet allinne. Dêrfandinne ek dat ik dy frege om oer te kommen. Men kin oerlizze, twa witte mear as ien.’ Hy seach my ûndersykjend oan. ‘Fielst dy bedragen?’
  


  
    Ik skodholle ferheftich. Meilijen stiigde yn my op, dearnis mei dizze man, wa't it slimste oerkaam dat in bouwer treffe kin.
  


  
    Hoe koe ik rie skaffe?
  


  
    ‘Der sil brutsen wurde moatte,’ oppere ik, wisser as ik wie.
  


  
    ‘Ofbrekke en opnij begjinne. En foar alles, der sil praat wurde moatte mei it boukapittel, mei de tsjerkmasters.’
  


  
    Van Aaken knikte earnstich, de hân oan it puntburdsje.
  


  
    ‘Do hast gelyk, dat hie al wêze moatten. Mar de barmhertichheid fan de boaze wrâld is soms wreed. En men hopet lang op ferhelp, op in wûnder.’
  


  
    
  


  
    De hiele moarn gong hinne mei oerlizzen en ôfwagen fan kansen. Der rekke in brief nei it Riedhûs mei it fersiik om moarn nei de misse it kapittel gear te roppen foar in driuwend berie. Moarn, de 15de fan Simmermoanne, wie it Sint-Vitus-hjeldei, dat it wurk soe dochs stillizze.
  


  
    Doe't it klokje fan Aldehou it middelskoft ynlette, folge ik de master nei syn hûs, dêr't er my oan it miel noege hie. Hy like wat opmontere, woe my earst, sa't er sei, in stik je stêd sjen litte. Wy stieken it tsjerkhôf oer en in lange strjitte yn, beset mei stienhûzen, dy't er my oantsjutte as de Tsjerkstrjitte. Fan âlds, lei er út, wie dit neat as in ferbiningsdyk nei Nijehou fierderop. Fóár de útlis fan de stêd hie dêr op healwei de Frouwepoarte op stien, no net mear as in post oer wat in binnegrêft wurden wie, sa moast ik begripe. In foars hûs mei sipeltuorke tsjutte er my oan as de Papenastins, sa't it folk it sei, om't dêr de fjouwer pastoars fan Aldehou mei har kanunniken húsmannen. Healwei de strjitte bleau Van Aaken stean, fertelde fan de Latynske Skoalle lofts fan ús, in plat sober gebou, mei in romtinkend hear as rektor, dêr't de master yn lange winterjûnen wol mei skaakt hie. Oare kant strjitte, sa waard my ferdútst, mar hjirwei amper te sjen, lei it ferneamde gasthûs Sint Antoan, in hiel kompleks, weiskûle efter in gevelhûs mei reapanne dak, ien fan de trije Camrningha-stin-zen dy't de stêd ryk wie. Mar dat allegear hearde al ûnder it oare stedsespel, dat fan Nijehou...
  


  
    Oant no ta hie de strjitte der rêstich bylein; in pear begyntsjes yn har sekulier habyt wiene foarbydribbele, in skutter passearde mei swiere learzestap, in sûpesutelder mei lege amers oan it jûk repte him nei de itenspanne. Mar dat feroare doe't de rektor syn folkje útliet. Gejoel fan jongesstimmen barste los, klonk op tsjin de gevels en dêr kamen se oanstowen yn har flewielen kilen, baretten op, it skriuwboerd dûnsjend op 'e rêch, mekoar oandústend, de oerdwealske Ljouwerter spes patriae.
  


  
    Wy wachten de kloft net ôf, kearden op ús stappen werom en draaiden skean foar de Papenastins oer in folle nauwer strjitte yn. Hjir, yn dizze Skotstrjitte, stie it hûs dat Van Aaken as frije wente tawiisd krige hie salang't de bouwerij duorre. Hjir ek - syn stim ferdoffe ûnder it ferhaal -, wie nei in koarte sykte syn frou útdroegen. Yn it Leaffrouwetsjerkje fan Nijehou, deun njonken it Dominikaner kleaster dêr't de Bûnte Papen domisylje hiene, wie it leafste dat er hie oan 'e ierde besteld...
  


  
    ‘In muoilik ferlies, Nelis, in toarne yn it fleis, jonge!’
  


  
    Swijend rûn ik nêst him. Wat moast men sizze? In slein man wie er wurden. In from man ek, betocht ik, doe't er kaam op 'e sielmissen foar de ferstoarne, dy't er op fêste termyn foar har lêze liet. Hoefolle kearsen moast er al net foar har baarnd hawwe, hoe faak de foarspraak ynroppen fan de Memme Gods!
  


  
    Wy stiene justjes letter yn it foarhûs, dêr't har simpel skildere portret tsjin de wytkalke muorre hong. In boargerske yn sljocht habyt seach my mei skrandere eagen oan. Nea hie ik har moete, want by syn wurk yn Montfoort en Hoarn hie de master har litten yn 'e stêd dêr't er syn namme oan ûntliende. En hjir hie er har foargoed litte moatten, weimeand as se wie troch de snijende seewinen fan it noarden.
  


  
    It efterhûs, dêr't de itenstafel reeskikt stie, seach út op in blommetún mei hjir en dêr in fruchtbeam. Rook fan fleisbret kaam út wat de koken wêze moast; frouljusstimmen wiene dêrwei te hearren. Yn 'e keamersdoar, in dampende petiele yn beide hannen, ferskynde in rizich frouminske, jong noch. Hja sette de skûtel op 'e dis, skikte noch ien en oar terjochte.
  


  
    ‘Christyn, dit is Cornelis Frederiks, myn nije help op Aldehou.’
  


  
    ‘Ik hie al fan jo heard.’
  


  
    Glimkjend sei se dat, har hân in tel yn mines; griisblauwe eagen hie se, dy't freonlik nei de gast opljochten. Wy skikten by. Christyn liet in skiltsje klingelje en twa lytsfammen, de hannen ôffeiend oan 'e skerteldoek, postuerden har yn it doarsgat. Devoot prevelen dy twa it paternoster nei dat de master foarbidde, bekrústen har en ferdwûnen wer nei de koken.
  


  
    ‘Nei jo; gasten geane foar.’
  


  
    Hja hold my de fleisskûtel foar, net oars as wie it in deistich ritueel, dat har linich ôfgong. Doe't elk sines hie, koe ik it net litte en nim de jongfaam foar my oer ûngemurkenwei op. Under it sniewyt kaperke wei weage har hier, weelderichljocht, dêr't har wangen, read noch fan de kokenwaarmte, skerp by ôfstieken. Boppe de ynsnijing fan it sedich jakje droech se in tin halssnoerke mei dêroan in krús, in sintandryskrúske seach ik, har iennichste opskik. Wie it de smelle noas of it blanke fan de foarholle dat dizze Friezinne eat meijoech fan..., ja, fan wat? In koele begyn? In kekene madonna? Nee, dêrmei strieden dy lippen, fol en beweechlik, mei dêrefter geblink fan pearelwite tosken.
  


  
    Wylst Van Aaken swijend en mei smertlike trekken kôge, twong ik mysels ta wat loftich praat oer de bysûndere smaak fan de lammebout, de smûkens fan de tún efterhûs. It wie alteast fan dy gefolgen dat dy lange eachteisters opslein waarden en ik it froulik-donkere timbre fan har stim bewûnderjend oanhearre koe. Doe't se ús bierkroezen byskonk trof it my hoe sierlik en ûnderlein har hannen de skinkkanne hantearren. In pastoarsdochter fan it boerelân, hie Van Aaken sein, in wees wie hja. Mar hoe moasten op 'e stinzen fan dizze stêd de fammensbern dan wol eagje?
  


  
    Ynienen skamme ik my om myn oerlizzingen dy't op taksaasjes liken. Master Jacob soe him steure kinne oan ús gesnap. De tsjinslaggen op 'e boupleats hiene him yn 'e macht, makken him mimerich en swijsum, it koe net oars. En wie dy tebekset mines net mei?
  


  
    It duorre net lang of wy tafelen ôf. Tegearre rûnen wy werom nei it wurk, praten oer wat ús te dwaan stie, mar ik koe it net by my weikrije. Ien namme wynde my aloan troch de holle: Christyn.
  


  
    III
  


  
    It hie net folle skeeld of ik hie de oare moarns de hiele heechmisse, tawijd noch wol oan de stedspatroan, glêd fersitten. Mei it factotum Goart wie ik al ier nei de kleasterfinne bûten de stêd taset om myn nijkeap te beriden. It bist stiek de kop al op doe't it my fernaam, nokkere sêft en liet him willich sealje. Op in stil binnepaad ried ik it it noarden yn, de sinne yn 'e rêch, it miedgers weevjend op 'e wyn, doe't efter my de klank fan klokken my de hjeldei yn 't sin brocht dy't hjoed fierd wurde moast, dy fan de Hillige Vitus. Ik liet yn my omgean en skouderje de opleine twang fan de klerikale kalinder, dy't al te faak wurk dat dreau belemmere en sa de deihiersman syn soerfertsjinne lean ûntkearde. Yn Hoarn hie ik it meimakke dat in ploech havenfolk op hjeldei oan it wurk bleau, mei't in kaaimuorre op ynstoarten stie, mar de patroan wie troch de clerus in boete oplein dy't net noflik oankaam, wylst de wurkers sels as boetelingen meirinne moatten hiene yn 'e jierlikse prosesje.
  


  
    It wie gjin eangst foar sa'n swurd fan Damocles dat my myn hynder omboeie liet. Earder dreau my in besef fan lotsferbûnens mei myn learmaster, foar wa't dizze dei uterstee gjin feestdei wurde soe. Al wie ik al tiden gjin trou mishearder mear, it klokkelûd omfierrens moanne my dochs om hinne.
  


  
    Lykwols, doe't ik it skimerige tsjerkje ynkaam, socht it mei de liturgije al om de ein. De stimmen fan de missjongers, yl en heech, swimen wei ûnder de lêste klanken fan it Agnus Dei; de wite pryster op it heechalter wie dwaande mei it tatsjinjen fan de hosty; yn 'e kommunybank knibbelen de parochianen, in mannich mar, âlde wyfkes meast, de fûgelkopkes yn holdoeken bebûn. Wijreekrook ware om de gildefindels, dy't rûnom hongen, om de primitive retabels mei har tafrielen yn swiete kleuren, tsjin elke pylder ien, soms wol twa. In pakhûs fol godsfrucht. Wêr hie ik dat hast ek wer lêzen? Hommels krige ik in lichte skok. Seach ik goed? By in sydalter mei it Leaffrouwebyld knibbele in man, fersonken yn gebed, de roazekrânse sêft ferwegend, wyt as waaks de holle yn it geflakker fan kearsen, it puntburdsje devoot op en del wippend. Master Jacob!
  


  
    It griep my oan, in mingeling fan meilijen en wrevel bekroep my. Wat moast der net yn sa'n man omgean op dit stuit! In skouwe fûgel like er my, dy't as betiisd yn in fangnet hâld en útkomst socht by de reine Godsmem. Mar koene hokfoar himelske machten keare dat in stomme stienklobbe weisonk yn in ierde dy't meijoech? In misrekken, hie er my sein, en ek, hoopje op in wûnder. Koe men soks fuortbidde? It swurd keare dat jin driigjend oer de holle hong?
  


  
    Rebelske wranteligens wâle yn my op. Ik draaide my om en hast stroffeljend oer it kosterke dat in strjithûn de doar útjage ferliet ik it muffe tsjerkje, grammoedich op bline krêften dy't in earlik bouwer lytsman makke hiene.
  


  
    
  


  
    It wie in bûnt selskip dêr't ik dy middeis op it Riedhûs yn 'e Heechstrjitte mei yn 'e kunde rekke. Dêr wie alderearst yn syn eptige tabbert Tjepcke Sierxsma, ien fan de sittende boargemasters, mei yn syn gefolch mannen fan de froedskip en de stedsskriuwer. Dan de beide haadprysters fan Aldehou, hear Focke en hear Fedde, glêd fan plasse en glimmend fan goedwillichheid. Van Aaken hie se my al úttsjut as ús boupastoars, dy't mei de help fan guon dominikaner Preekhearen yn sermoen op sermoen war dien hiene om foar de ûndernimming de offerblokken fol te krijen. Mar nimmen wist hoe fol of hoe leech. Dêr gongen de beide Burmania's oer, de âldere en de jonge, omke en neef, pommeranten yn dit kolleezje, dêr't elkenien no op wachte.
  


  
    Underweis hjirhinne hie master Jacob harren doopseel al sawat lichte. De âldste, doctor Upcke, moast te Leuven en Orléans studearre hawwe yn de beide rjochten en wie neitiid as lânhearre en tsjerkmaster delstrutsen op syn foarâlderlike stins yn dizze stêd. Dêrwei regearre er gâns in karspel, mâlferneamd om syn krakelen mei de abt fan Mariëngaarde oer de patronaatsrjochten. Alhoewol ûnbeneamd, beskôge de doctor juris utriusque himsels as de deken, en dat oer hiel eastlik Fryslân. De jongste wie magister Pier, frijfeint en wrâldsk rjochter, dy't de Aldehouster tsjerkebou hold foar syn persoanlik ûndernimmen. Myn slimste hannebiner, hie de master ornearre. By de boargerij lei er op in minne namme fanwegen de hege stienboeten dy't er ek by lytse misstappen oplei. Oatus en toatus wie er by de keizerlike amtners op it Blokhûs en der run spitich praat oer him yn 'e stêd fanwegen syn net te sêdzjen wyntoarst...
  


  
    Lang om let stevenen dy twa de riedskeamer yn, senior foarop, stutsen yn in geastlik amtshabyt dat frjemd ôfstiek by syn feale trekkens. Fan him krige ik in flechtich hantsje en in knik, wêrby't syn ûnderkinnen skodden; hy like my fierders amper op te merken. Efter him riisde in kolos yn ealmansdracht, seach my op en del oan, hifkjend as meunstere er in lânsfeint.
  


  
    ‘Just jawol, dit is dan ús Van Aaken Secundus?’
  


  
    Syn grou lûd tongere troch it fertrek. De beide pastoars nokkeren as gou it in goede grap, wylst se ûnderdienich nei de reus opseagen. Igaalwei neamde ik myn namme. Wie it syn botte alluere fan pleatslik hearsker dy't my fuort tsjin de man ynnaam?
  


  
    It petear dat him dy middeis ûnder de stimmige balken fan dy riedskeamer ûntjoech is my bybleaun as in moedsum barren, mei master Jacob al ringen as rospeal. Plúzjend oan syn burdsje siet er nêst my, die yn sobere wurden, sûnder nei him ta te rekkenjen, ferslach fan de tastân op Aldehou, ûnderbrutsen no en dan fan wat droech gebrim. Ik koe net oars as bewûnderje syn ynbannigens doe't er sûnder in swym fan selsbeklach kaam op it begjin, it fersin mei de bouput, dy't djipper moatten hie, mar dêr't it kapittel - hy seach dêrby de lange Burmania lyk yn 'e eagen - net oan woe, om tiid, om kosten, en dêr't no de gefolgen fan te sjen wiene.
  


  
    Ik murk, hoe't by it omsittend selskip de troanjes beloeken, strak stiene fan earnst. In grûneuvel? In fersakking? Spanning lei as lead oer de seale, doe't Van Aaken besleat:
  


  
    ‘Dat no stiet it oan it kapittel wat der barre moat, brekke en opnij begjinne of trochgean op hope fan stilstân en bysakjen. Ik bin foar it earste, al hoe'n opkear dat jaan sil, en myn ûnderboumaster is fan itselde betinken.’
  


  
    It wie foar it earst dat er my yn it besprek behelle. Ik woe him byfalle, mar magister Pier sloech fuort de mûle deryn mei de frage, hoelang't it ferskynsel him al oppenearre hie. Gleon seach er dêrby ús kant oer. Hiene kapittel en foar alles hysels net earder warskôge wurde moatten? Koe in ferantwurdlik boumaster soks sa lang op syn berin litte?
  


  
    Van Aaken ferskikte yn syn stoel. It wie klear dat dy toan fan de lange Burmania him stiek. Grif preau er lykas ik dy syn útwynsels om foar it eigen oandiel yn 'e oarsaken fan it euvel wei te winen. Ommers, nimmen sa slim as hy hie dy foartidige earste-stienlizzing wollen en mei tumult fan wurden trochdreaun. Myn learmaster slokte ris, andere doe uterlik kalm:
  


  
    ‘Men tidiget op stilstân, magister, as in bouwurk lichte setting sjen lit. De kâns op ferhelp troch bysakjen hat my de mûle bûn. Om mar te swijen fan wylde geroften by de bûtewacht, dy't sa licht ûntstean wolle.’
  


  
    Burmania batste der fuortdaliks mei syn ûnwaarslûd yn.
  


  
    ‘Dy bûtewacht hat gjin stim yn dit kapittel, woe ik hawwe. Mar ôfbraak en weropbou, wat soe dat net fan myn fûnsen fergje! Derby, jo soene twa jier en mear oan tiid fergriemd hawwe. Mar in fraach: as wy trochbouwe; wat bart der dan?’
  


  
    ‘Dan wurdt de boppebou fierder te lead oplutsen,’ ljochte Van Aaken ta. ‘Mar it basemint bliuwt út it wetterpas; men soe letter hinnegean kinne en ommitselje dat, mar moai is oars.’
  


  
    Ien fan de pastoars stiek de keale knikkert foarút, woe witte wat der barde by fierder fersakjen. Mar de lange tsjerkmaster wiuwde ôfwarrend-grimmitich en snuorre:
  


  
    ‘Hear Focke, dêr net oer. Ik soe sizze, baarn Sint-Vitus oerdei wat ekstra waaks, dat is ek al it minste wat pastóárs derta dwaan kinne.’
  


  
    It parochypaapke glimke soer en hold him fierder stil. Ik seach hoe't de stedsklerk gysgobjend efter syn guozzefear doek.
  


  
    Op dat stuit ûntrôle Burmania in stik parkemint dat er by it ynkommen foar him dellein hie, gong der breed foar sitten en ferfette:
  


  
    ‘Lit ús earst ris kleare wyn skinke. De frage is, hat de boumaster yn dizzen oan syn ferplichtings njonken it kapittel, sa't it hjir sit, foldien. Ik haw hjir fóár my wat wy op Sakramintsdei anno domini 1529, no hast trije jier ferlyn, by iepen brief mei him akkoarte hawwe. Ik lês dêr:
  


  
    
  


  
    ‘...soo wanneer Mr. Jacob aan de Kerck off aen den Toorn arbeit, sal hy des daghes hebben voer arbeitsloon acht stuivers, daertoe een vrye woninge, de ses jaeren geduirende, ende daer te bouen alle jaeren, de ses jaeren geduirende, een eerlyck niuw kleed; ende accorderen dese alleenlyck, in soo verre Mr. Jacobs konsten goed ende perfect syn, als hy des zelfs vermeten ende uytgehouden heeft, bevonden sullen worden.’
  


  
    
  


  
    Hy rôle it stik wer op, stiek it omheech en seach de kapittelhearen ien foar ien twingend-hifkjend bylâns.
  


  
    ‘As rjochtsman moat ik freegje, kin dit sedel jitte tsjinje? Binne de wurken op Aldehou noch “goed en perfekt”? Mei ús ynskikken hat master Jacob no in mastersfeint ûnder him krige, in Secundus, dy't ek leanne wurde moat. Leit it dan net oan de sintinsje en beskôgje de jure dit beskriuwingsbrief op syn jildlike gefolgen? Jimme hearre it, ik freegje mar.’
  


  
    It waard pynlik stil yn 'e riedskeamer. Leden fan de froedskip knikten al as meistimmend. Van Aaken ferweegde him net, seach bleek en strak, in blok iis like er no, mar ik fernaam hoe't syn hân licht trille. Soe er no it wurd opnimme, him ferwarre tsjin dit bot gepraat oer syn holle hinne?
  


  
    Mar boargemaster Sierxsma makke him los fan syn hege stoelsbekling, bûgde oer de tafel en griep yn as in rêdende ingel. Hy priizge Van Aaken foar de trou oan syn plichten, wist mei takt en ynleinens it petear yn oarewei te stjoeren, makke lûdop tinkend in besomming fan de kosten dêr't stêd en kapittel by ôfbraak foar komme soene te stean. Guon foelen him by, ek de deken doctor Upcke, oan dat momint ta weisakke yn syn pûdzjende ûnderkinnen. De gearsit ferrûn fierder mei ôfwagen fan foar en tsjin, wêrby't de jongste Burmania aloan hammere op tiidferlies en jildlike skea, mar foar my wie it klear dat de publike skande dy't ôfbraak meibringe en dy't op syn holle delkomme soe, him fitere. De measten krige er mei, ek de beide boupastoars, jabroers, dy't grif bang wiene om wer oer de snút slein te wurden.
  


  
    Doe't Van Aaken en ik tsjin 'e jûn it Riedhûs ferlieten wie lang om let it beslút fallen: der soe op Gods genede fuortboud wurde. Sa hie boargemaster Sierxsma, man fan oerlis en skikking, it by einsluten makke.
  


  
    Swijend en dúdlikerwize ynein rûn myn patroan nêst my de Heechstrjitte del, lyts en skraal like er yn syn donkere mastersmantel en it embleem mei it stedswapen op it boarstpân kaam my foar as in pynlik teken fan tsjinstberheid. Swijend sloegen wy de Tsjerkstrjitte yn, hy slepend fan gong, ik myn stappen ynhâldend om njonken him te bliuwen. Ut it kleasterke fan de Wite Susters kaam sereen it lûd fan sjongen, teken dat hja oan har fesper begûn wiene. Hy like it net op te merken, seach foardel as telde er de balstientsjes. Ik brocht him oan syn útdoar ta en dêr pas ûntkaam him it earste wurd.
  


  
    ‘Wy sille ûnder dit juk troch moatte, Nelis, do en ik. De barmhertichheden ek fan tsjerkmasters binne soms wreed. Mar tink hjir om. Judas Iscarioth hat ivich en altyd de beurs!’
  


  
    IV
  


  
    Dy earste wiken te Ljouwert skoden as in skaad foarby. It my derby jaan, de oanpassing oan dit nij fermidden, it bekend reitsjen mei minsken en tastannen krige dûbel sin en doel as ik betocht dat ik winliken krekt pasier hjirhinne slagge wie om de master by te stean en wurd de tsjinstuiten baas dy't op syn holle delkommen wiene. Nei dreech berie en oerlis mei my hie Van Aaken besletten om it mitselwurk tydlik stil te lizzen en hiene wy de bouwers oan it stienbekapjen set. Oan de stegers lieten wy nije oplangers oanbringe, wylst de leadmaster oansizzing krige om alle mitselprofilen sekuer by te stellen. Fansels waard der ûnder it wurkfolk mûskoppe, der wie wat te rêden mei de toer. Hoe soe soks ek stil bliuwe mei safolle minsken op it boustee, alle dagen wer! Sels it kosterke fan de Sint-Vitus, in nijsgjirrige praatmûtse, like lont te rûken, want yn liddige oeren strúnde er wol oer de pleats en besocht dizze en jinge út te kloarkjen.
  


  
    Dat der kwea geroft troch de stêd rûn fernaam ik in kear oan de stalfeint Goart, dy't it wer ris mei de gek besloech en sei heard te hawwen, de nije toer soe skean oer bolwurk en grêft komme te hingjen, in needhelp foar nachtlike frijers om de stêd út en yn te slûpen. Fansels, healwiis en ûnnoflik praat, dat ik Van Aaken mar net oandroech. Mar yn De Gouden Helm hearde ik út en troch jûns op 'e bierbank guods grommeljen oer lean nei wurken en oer in godsoardiel, lammentearjende boargers wiene it dy't mei spyt en wryt tochten oan de carolusgûnen dy't har út 'e bûse tinge wiene.
  


  
    As ik moarns op it wurk kaam wie myn earste reis nei de sichtneil, dêr't ik dan de master al oantrof, kuerend, mjittend, rekkenjend. Wrychtich, it hie derfan dat de setting by de noardwestlike bearen it djiptepunt berikt hie! Ik koe fernimme hoe't it Van Aaken wat opfleure; syn lûd harke minder heas, de eagen kaam suver wer wat gloede yn, al like syn droege kich min bedarje te wollen.
  


  
    Oanrin fan it kapittel krigen wy ek. Boargemaster Sierxsma kaam mei fjouwer man del en woe alles en noch wat witte. Moarns as de sielmissen derop sieten makken de beide boupastoars fan Papenastins kwânskwiis in boadskip; tagenegen knikkend hearden hja ús befiningen oan, fêst oertsjûge dat de stedspatroan him ferbidde litten hie om in ramp te kearen. Sels kommissaris Martena ûnderbriek dy dagen syn fisitaasjereizen nei it plattelân in kear, naam Van Aaken apart om te fernimmen hoe't it derby stie: foar ús in bewiis dat it geroft al trochsipere wie nei it Blokhûs.
  


  
    In pottegnuver by de dei lâns waard no magister Pier. Troch it efterpoarts je fan syn bemuorre stinstún wie er yn in hoannestap op it Aldehouster hôf, dat ear't men der erch yn hie bearde syn bolderlûd oer de pleats of stie er al nêst jin. Liet er oars nei it hjeljûnslet de deihieren meast útbetelje troch syn prokurator, no kaam er sels fanwegen, rinkeljend mei de braspinningen as hie er in team hinnen te fuorjen. As it heal koe hold Van Aaken him út ús tekenloads wei, mar soms stie er ûnferhoeds oer de flier, lûdroftich, wiisnoazich, in Nemesis yn it lompene. My neamde er noch steefêst Secundus, in hiërarchyske oanspraak dêr't ik skjin myn nocht fan krige. Wannear't er him mei in mûle fol lekepraat bûgde oer ús ûntwerpen, koe it beslaan dat men it wynfet roek, syn trouste freon, sa't Van Aaken it neamde.
  


  
    Njonkelytsen waard it my klear, ús hiele bouwerij wie de man in saak fan eigen eare en gloarje; wat him dreau wie foar alles om de eallju út de oare espels, de Cammingha's, de Minnema's, de eagen út te striken. It foel op of it foel del, yn 'e groei fan it stedsgehiel soe dat fan Aldehou de boppetoan fiere, dêrfoar waard alles op haren en snaren set.
  


  
    Dêr koene, hearde ik al gau, ek de ûnsfeinten en klaaifierders fan meiprate op it tichelwurk fan Wilaard, in healoere geans bûten de stêd, dêr't ús lange albestel him, it Fliet út, tydlingswei hinnefarre liet en foar master opslaan miende te moatten. It folk neamde him dêr - ja, efter de hân fansels - de Hûnegiseler fanwegen it swypke dat er altyd by him hie en dêr't er himsels by it rûngean mei tsjin de learzens tikke. Net minder sprekkend wie de bynamme dy't it folk op 'e boupleats him tatocht hie: Pier Poehei. Botwei koe er laitsje om eigen grappen, klienearjend faak, mar ek wol priken him oare breakrommels en stie er út te farren tsjin preamlossers en al sokken as soe de wrâld spjalte. Ienkear hie er in ûnfortúnlike stienbikker dy't kreupele fanwegen in aksedint mei in swiere pilaster sûnder in oartsen lean nei hûs stjoere wollen, mar dêr hie Van Aaken in skoattel foar strutsen. Grânzgjend hie er belies jûn. Bysûndere niget, murk ik, hie er oan de komelkersdochters út de Bûterherne, it fammefolk dat melkerstiid lânskaam; it koe barre dat er in glei praatsje makke en de gleonsten it swypke oer it efterst helle, sadat se keakeljend fuortstoden.
  


  
    Wiene wy tegearre yn 'e loads, dan hie master Jacob wurk om syn wjeraks tsjin ús bouhearre te ferbergjen. Sa kaam ik te witten, hoe'n hekel er hie oan de oanwenst fan Burmania om him op sneontejûn yn 'e Skotstrjitte op te sykjen en dêr syn boumasterslean mei gâns omstel út te betel jen. Al hie Van Aaken him te ferstean jûn, soks koe ek op it wurk barre, de man skynde dit fertoan fan macht net misse te wollen. Want wat wie dit oars as temûk machtsfertoan? Op in kear frege ik master Jacob dernei. Hy swijde in setsje, ear't er sei:
  


  
    ‘Och, macht, macht, ja dat faaks ek wol. Mar dochs, Nelis, binne dat de boer syn guozzen net. Hawar, oan dy wol ik it wol kwyt, it is Christyn, myn húsfroufaam. Dêr hat er it op foarsjoen.’
  


  
    Ik stiek de earen op, sadree't dy namme foel.
  


  
    ‘Op... eh... Christyn? Hoesa dat?’
  


  
    ‘It fanke siet dermei. Hy wol, hat se my sein, dat hja my de tsjinst opseit en dat ik oars omsjoch. Nei de stins wol er har helje om by him en syn hear-om Upcke oer it húshâlden te gean. Earst prate er der op om, mar no liket er al jild bean te hawwen.’
  


  
    ‘En Christyn sels? Hoe stiet dy dêrûnder?’ Ik frege it sa igaal as ik koe.
  


  
    ‘Hja hat it op berie, ik leau, skjin oan mei syn geplomstryk. As it syn tiid fan kommen is slút se har op yn har koken, mar moat se in hantaast dwaan yn 'e keamer, dan sit er har yn myn bywêzen mei eagen as in falk op te nimmen. Ik haw it fanke foar him warskôge, al haw ik alle praat mar net oerbrocht.’
  


  
    ‘Giet der praat oer him?’
  


  
    ‘Och, men heart wol ris wat. Ien fan ús mitselers liet him ris ûntfalle, der wie gjin stinsfaam dêr't er ôfbliuwe koe. Oan twakear ta moat sa'n jong ding mei it pak thúskomd wêze. Soks wurdt dan mei in pongfol jild bemantele en in earme skobbert draait der foar op as skandekker. Quod licet Iovi non licet bovi, dat is de rekkenkeunst by sokken.’
  


  
    Heal berêstend, heal bitter kaam it Van Aaken ta de mûle út. Ik fielde my ûnder syn wurden hjit en kâld wurden. Soe Christyn dan samar argeleas yn dy fûke sile? Wiene der gjin oaren dy't har riede koene, folk fan har, kunde?
  


  
    ‘Sa't ik dy sei,’ hearde ik Van Aaken sizzen, ‘hja moat in wees wêze, in papedochter út ien fan de doarpen, prate de proveniersfrou dy't har bestelde. Mar dy hie har oerkrigen fan de fader út de Beier, wist ek it measte net. Ienkear haw ik ris pinfiske nei it nêst dêr't se útkaam, mar ik miende te fernimmen, dêr hie se net mei op, dat ik liet it samar. Redsum yn it wurk is se en stil yn 'e omgong, wat wol men mear?’
  


  
    ‘En te goed foar Pier Poehei.’
  


  
    Ik koe it net litte en brûk dy skimpnamme, mar Van Aaken like it gjin acht te slaan.
  


  
    ‘Ik hoopje dat se hoekhâldt,’ sei er noch. ‘Wêr, Nelis, fyn ik sa'n twadden?’
  


  
    De dagen dêrop wynde dit petear my hieltyd wer yn 'e holle om, leine Van Aaken syn wurden my swier op 'e lea. Wat koe ik dwaan en hâld Christyn út 'e hannen fan dy stoaterske hoanne? Jûns op myn keamer doek se foar my op, sa't se by de tafel sitten hie, de eagen mei de lange teisters foardel, it sintandryskrúske sedich om 'e blanke hals, in ynbannige madonna. Mar ek sweve se myn dreamwrâld yn as in ferliedster, lokjend, har holle nêst my op it kessen, har goudhier weagjend oer skouders, boarsten, in Susannah, in Bathséba, begeard en bedrige fan in meunster, en wie ik it dy't har rêde moast út geile grypkloeren...
  


  
    Op in jûntiid weage ik de stap nei de Skotstrjitte, betocht in boadskipke foar Van Aaken en mei gauwens skikten wy tegearre foar it skaakboerd. Syn útnoeging om faker del te kommen naam ik mei beide hannen oan, dat al gau sieten wy hast jûn op jûn mei de stikken foar ús. As Christyn ynkaam en ús in kroes elsasser skonk, bearde ik wakker yn it spul ferdjippe te wêzen, mar har nei te, it sober wurd dat wy wikselen, it ûnbeneambere dat fan har útgong brocht my djipwei yn ûnstjoer. Ferdwûn hja wer nei har koken, dan ferlear de eftertún oan kleur, it fertrek waard in holle romte sûnder midpunt.
  


  
    By de Selsma's beneare myn frijfeintekeamer my soms as in kleastersel. Dan seale ik mei hasten myn hynder, ried yn 'e dauwige jûn de klaaidiken út, fol fan har, yn mysels har wurden herheijend, oant de poartebingel my wer ta de stêd ynrôp.
  


  
    Do bist fereale, jonkje, fereale biste! It wie in stim yn my dy't mar net swije woe, dy't oanwûn en my op 'e gekste stuiten moanne. Fereale op Christyn? Ik koe it mysels al min ûntstride.
  


  
    It wie ien fan dy soel-stille jûnskofren dat ik de klopper op Van Aakens útdoar falle liet en Christyn my ynliet, de finger op 'e mûle. De master lei efkes nei in hoastbui dy't him ôfmêde hie. Ik folge har troch it foarhûs en op slach foel myn beslút: ik soe en moast mei har prate. Hja wiisde nei de efterkeamer, soe de kokensdoar efter har tichtlûke, mar ik wie har foar. In tel spegelen har grutte griisblauwe eagen hifkjend yn mines, mar hja die gjin war my te kearen.
  


  
    ‘Christyn, ik moat dy wat sizze.’
  


  
    Ik socht om wurden, beteutere earst en net wittend hoe te begjinnen, doe op har ynpratend, as wie my frege om goerie. Sûnder omwegen sei ik har wat ik fan Van Aaken heard hie, it oanbod dat se krige hie fan Burmania, de minne namme dêr't de stins op lei.
  


  
    ‘Doch it net, Christyn, doch it net.’
  


  
    Hja stie dêr yn it lette ljocht dat wjerkeatste yn har glimmend kokengerei, in riedselige trek om har mûle, meilydsum like it wol. Hja wiisde de kant út fan de wenkeamer, smiet de holle op side, sadat in wylde krol ûnder har kaperke losskeat.
  


  
    ‘Tochten jo wier dat ik dy man dêr oan syn lot oerlitte soe? In man dy't sa swier sylt? It soe myn lêste wêze. Ik hear wol, master Cornelis, jo kenne my noch net.’
  


  
    It kaam der rêstich út, beret, as bekibbe se sêft in jongere dy't har wat missei. Of nee, sa wie it ek wer net. Ik besocht it wat te belizzen.
  


  
    ‘It binne dyn saken, Christyn, mar ik woe dy dochs sizze, it doocht dêr net foar dy op dat Burmaniahûs.’
  


  
    ‘Hoe soe it dêr doge,’ sei se ferachtsum. En doe, de wynbrauwen wat spotsk oplutsen: ‘Jo hiene noed mei my?’
  


  
    Ik koe sa gau gjin wjerwurd betinke, socht in útwei.
  


  
    ‘Doch my in deugd, Christyn, en jookje my fierder net. En hâld ek op mei dat stive gemaster.’
  


  
    ‘As jo... as dy dat leaver is, goed. It sil wenne moatte, mar ik sil myn bêst dwaan.’
  


  
    Doe pas krige ik erch yn it boekje, dat iepenslein op 'e kokenstafel lei. Lei dat der hieltyd al? Hja moat myn benijdens sjoen hawwe, loek rap in laad iepen om it op te bergjen, mar wer wie ik har foar. Ik die in taast nei it swartbelettere ding; nijsgjirrigens makke my frijmoedich. Ik blêde werom nei it foarblêd, lies: ...befattende alle de Boecken des Nyen Testaments... Seach ik goed? Sanctamaria! in bibel wie it, in Nij Testamint yn 'e lânstaai. In ketterbibel hie ik yn 'e hannen, net oars! Hjir hie ik tsjin preekjen heard, felle prysters hiene der wyt en swart fan sein. Unbegryplik, as betsjoend sloech ik de kreakjende blêdkanten om. Einen út it misboek yn swietlûdich vulgaatlatyn hie ik as jonge oplêze moatten, inkeld lûdmuzyk foar de leek, hillige klanken, thúshearrend ûnder de wjergalm fan in tsjerkeferwulft. Mar dit, wat wie dit? Flokte dit net mei alles dat jin as ferheven en ûnoantaastber yndruid wie? In byld út myn bernetiid yn Montfoort skeat yn my op, doe't ien fan de misjonges efter pastoar syn rêch mei in spjelde stutsen wie en in lûd ‘chotfer...’ hearre liet.
  


  
    Ferbouwerearre seach ik op nei Christyn. Lynjend tsjin de tafel stie hja dêr, read yn 'e wangen, sabeare wat terjochte skikkend op in boerd.
  


  
    ‘En lêze jo soks?’
  


  
    Nuver, it gemiensume ‘do’ woe my net oer de lippen op dat stuit. Ik besefte, de fraach koe aardzje nei ferwyt, mar earder wie it ferwûndering, nee, bewûndering dy't my de wurden ynjoech. Christyn, in tsjinstbere!
  


  
    ‘Soks lês ik, ja,’ sei se, myn wurden oernimmend. ‘Ik wol witte wat Us Leaven Hear sèls my te sizzen hat.’ En doe, op my taskowend sûnder in swym fan bangens: ‘Ik hoopje, Cornelis, datst it stilhâlde kinst.’
  


  
    ‘Stilhâlde? Wisse, sil ik dat. Mar do witst dochs wol dat it Blokhûs jacht makket op... eh... soks? Do witst fan de plakkaten?’
  


  
    ‘Ik wit fan dat divelswurk.’
  


  
    Hja biet de wurden koart ôf, stiek in hân út en ik lange har it boekje oer. Efkes aaike har hân oer de skiere parkeminten bân, ear't se it fuortlei yn it laad. Noch altyd stie ik perpleks.
  


  
    ‘Wit hy... wit master Jacob hjir fan?’
  


  
    Hja skodholle, de mûle in skreef no, de eagen rjocht yn mines.
  


  
    ‘Nee, it soe him yn 'e wei wêze kinne en hy hat it swier genôch.’
  


  
    Der foel in stilte tusken ús. Hja bûgde nei de kokenshurd, begûn it fjurke yn 'e gluorrebak mei rappe hân te berekken foar de nacht. Woe hja my slite? Fannijs brocht ik it praat op Burmania en syn tsjustere foarnimmens. Mei in gesicht strak fan earnst stie hja wer foar my oer.
  


  
    ‘Sit dêr net oer yn, Cornelis. Hoe soe ik my besteeg je by ien dy't Sicke Snider mei de dea oandien hat?’
  


  
    Sicke Snider? Mar dat wie ommers dy Ljouwerter dy't om oerdoperij ûnthalze wie! Van Aaken hie my it ferhaal al dien, mar it kosterke fan de Sint-Vitus hie my wizer makke. De man moast troch de hearen kommissarissen foardroegen wêze foar eksaminaas je fan syn leauwe. Mei de giele kettermûtse op - dat teken fan ôffal en skande - hie er foar it Hof stien en as fijân fan Offysje en Hillich Sakramint syn fonnis oanheard. Noch op it skafot hie er in psalm opsein en it omsteand folk fermoanne, ear't de boal dêr in ein oan makke hie. Mar, sa hie it kosterke der wolfoldien oan tafoege, in tsjinstdwaande tromslagger fan it skuttersgild hie it rjocht ferflokt dat dit bloedoffer easke en wie neitiid op 'e Brol oan 'e kaak set, in priem troch de dryste tonge. Dit wie wat ik derfan wist, mar wat hie de lange Burmania hjir mei te krijen? Sicke Snider...?
  


  
    Oer Christyn har wêzen kaam in bittere trek, fjoer fonke út it blau fan har eagen.
  


  
    ‘Fansels, do hast fan him heard. De stêd is der noch fol fan. Mar as it binnen dizze balken bliuwt, Cornelis, meist de wiere tadracht wol hearre.’
  


  
    ‘De wiere tadracht? Mar de man is ommers...’
  


  
    ‘De man is dea, stoarn as marteler foar syn Hear. Mar der is bewiis, dat syn oanbringer wennet op it Hûs hjir fuortby. Do witst wa't ik mien.’
  


  
    ‘Mar, Christyn, is dat wol wier? Is dat gjin eamelpraat fan 'e strjitte?’
  


  
    ‘Nee, it is mear. Ik ken de sniderswiddo, earm sloof, dy't se alles ûntnadere hawwe en penitinsjes oplein. Skielk moat se by de boetelingen yn 'e prosesje rinne. No, dy wit mear. De man dêr't ik it oer hie hat oeral syn útkloarkers, earme skobberts út de efterôfbuorrens, dy't him foar jild de nammen oandrage fan lju dy't it Sakramint gram binne. Noch mear is der útlekt. Dyselde man hat nei baas Sicke Frearks syn dea hûndert pûn Flaamsk opstrutsen, sa't it hiet foar syn bouplannen op Aldehou. In klerk fan de Kânselarije hat it útbrocht en stiet foar de wierheid yn. Begrypst no...’
  


  
    Stomferwûndere seach ik it fanke oan. Har hannen, dy't earst plat op 'e kokenstafel leine, rôlen op ta lytse, grimmitige fûsten.
  


  
    ‘Mar dit is... dit is...’
  


  
    ‘Dit is belialswurk, sis dat mar! En soe ik my by sa'n ien ferhiere, syn wiet en droech fersoargje? Fariseeërs, sa neamt it Evangeelje sokken. Juster lies ik it noch: wytpleistere grêven, fan bûten fol moaiskyn, mar fan binnen deadsbonken en ûnhuerichheden... Mar, Cornelis, beloof my ien ding, lit de master dit net witte. It soe him de lêste wille benimme, ek op it wurk.’
  


  
    Alhiel ûnder beslach fan har wurden naam ik de hân oan dy't hja my tastiek, in freonehân. It spoeke my yn 'e holle, ik fielde my behelle as yn in komplot, in geheim, in dûbel geheim noch wol.
  


  
    
  


  
    Dy jûns op myn keamer hie ik wurk om myn tinzen, wyld en tsjinstridich, wer wat sljocht te striken. Hie ik my yn in holdersnêst bejûn? Wêrom hie it fanke my dit tabetroud, my, dy't se noch sa koart koe? Nee, har mûle foarbypraat hie se net, beret hiene har wurden west, op it stik oan. Har opkroppe moed moast it dien hawwe, opstannigens, ferset tsjin kâlde oermacht, mar in riedsel bleau it, dit priisjaan fan geheimen dy't no mines mei wiene.
  


  
    Hie se kunde oan konvintikelminsken, dêr't Van Aaken al ris fan praat hie dat se yn dizze stêd bestiene? Hoe kaam se oan sa'n ketterboek, swier ferbean by foarskrift fan it Hof? Och, wat wist men as ynkommeling eins fan wat der binnen de bolwurken gêste en broeide? Lyk as yn Hoarn hearde men in hap en in snap oer tsierderij yn efterôfgloppen, dêr't út en troch ferset oplôge tsjin in aloan jild easkjende clerus, kerellen dêr't gjin pastoar him mear tusken weage. Koartby, sa woe in bierbankferhaal, wie der noch in biddelmûnts út it Skuonmakkersperk weijage, neipiuwd troch hongerige wiven fan fellebleaters. Mar sok folk, dêr hearde Christyn dochs net by?
  


  
    In blinkje fan wat der ûnder de skeamelen fan geast en ponge omgong krige ik op in moarn te sjen, doe't Griet Onbeleefd op Aldehou kabaal makke. Healwize Griet, ferdútste it wurkfolk my letter, wie in sleperswiif wa't it bytiden trochrûn en dy't bile mei alle hûnen. Under de misse jammere se har avemarijen soms sa lûd derút dat de koster har ta de tsjerke út loadse moast. Unferhoeds stie se as in âld spoek by de iepening yn 'e ôfskutting, de stokkige earms omheech nei it folk op 'e bousteger. Skel kraste har lûd by de muorren op: ‘Hei, jimme tsjerkebrekkers dêrboppe! Ja, draaiearzen, it is my oansein, earst in toer, hin, en dan ús âlde Sint-Vitus fan boppen! En Us-Leaf-Frouwe, wêr moat it sloof keare? De Satan sil jim oan polver baarne! Ja, gniis mar, gniis mar! Yn it fagefjoer, nei de hel mei jimme! Tusken de takkebosken! Krôlje fan 'e pine! O Leaf-Frouwe-fan-de-Smerten, stean ús by!’
  


  
    En it hier wyld om 'e holle, de fûsten oprôle, wie Griet Onbeleefd wer ôfset nei har wenkrot earne oan 'e Griene Wei. In oar libbensteken fan de vox populi heinde ik fuort dernei op út 'e mûle fan in loslippige mûnder by it Skavernek wei, dy't ik in fertarring oanbea. Hy fage him it skom fan Sape Selsma's bier út 'e hingelsnor en begûn earst oer saken dêr't ik it measte al fan wist. Hy hie der by stien, hoe't no treddel jier ferlyn de fjouwer hoekstiennen fan de toer lein wiene troch de dielhawwers oan it kapittel. De hiele Ljouwerter geastlikheid, regulier en sekulier, hie om 'e bouput stien, guon warber mei wijwetter en ûnfersteanbere spreuken. De skutterij stie opsteld en hie it barren mei trompetmuzyk omklaaid. In hiel feest. O, wist it hearskip derfan? Just, mar wat er grif net wist wie dit. De man seach om him hinne, wylst syn lûd sakke nei in heas lústerjen. Ien fan dy stiennen, hin, wie lein troch Pier Poe..., no ja, de grutte Burmania. En wat waard no grute? Krekt op dy hoeke wie no it muorwurk yn beweging. De noardwesthoeke, kaam dat út?
  


  
    Ik liet my net kenne, mar de wytkop hie myn antwurd net nedich.
  


  
    ‘In oardiel fan Hegerhân, hearskip, dêr kinne jo tonger en wjerljocht op sizze. De flok leit derop!’
  


  
    De prater hapte foldien yn syn drank en sei noch: ‘Hoe kin de straf útbliuwe as sa'n ien de grun leit foar in hûs fan Us Hearke en syn hilligen? Jo hoege my net te leauwen, hearskip, mar doch der ris tinken om, dit is in fingerwizing, wat ik jo sis.’
  


  
    Ik hie de mûnder útlake en him derop wiisd dat er net alle âldwivefabels leauwe moast, mar de man bleau derby, ik koe der tonger en wjerljocht op sizze, dat it wier wie, soks kaam nei. Myn hospes hie it gnyskjend oanheard en sei tsjin my: ‘Sjoch, soks preket gjin pastoar der wer út.’
  


  
    Mei dat al skerpe it myn ynsjoch, dat der by de mindere man dingen libben dy't oan mjitlatte en passer ûntkamen.
  


  
    Dat lêste gou net te min foar Christyn. Sa't in útslachtekening wint oan werkenberens by reliëf, sa hie it byld dat ik fan har hie nei ús petear mear djipte krige, al bleauwen der riedselige kanten oan har wêzen dêr't ik gjin wei mei wist. Dat rizich stal fan har, dy eachopslach, de lokjend-opwinende fammigens as hja lake, it lei no as ynkadere yn in ramt fan ynbannige berettens, fan wrâldwizens, dy't ik earst net by har socht hie. En dan in tsjinstfaam dy't ferbeane skriften lies, dy't opkaam foar in heale balling as de sniderswiddo en fan in Burmania praktiken wist, dêr't nimmen oars aan fan like te hawwen! Dagen lang joech it my stof ta neitinken, ta mimerijen. Hoe baarnde it my yn om mear fan har te witten. Ienkear wie ik yn 'e wille en sykje dy proveniersfrou op of de beierfader, mar it gong my like hurd wer ôf. It soe it fanke by ferkearden yn opspraak bringe kinne en foar alles, ik soe har betrouwen yn my skeine.
  


  
    En just dat betrouwen, dat ynwijd wêzen yn saken, dy't gjin each ha mochten, dêr groeide ik yn. It stive my yn it besef har beskermer, har Sint Joris te wêzen. En by al sokke oerlizzingen, it mocht dan jongeseftich hjitte, naam Pier Poehei wat langer wat mear it stal oan fan in meunster, in sânkoppige draak.
  


  
    V
  


  
    Tusken myn beslommeringen op Aldehou en myn besykjen om mear ljocht te krijen oer Christyn en wat har beweegde skode tydlik wat oars, doe't yn 'e stêd de Lânsdei yn simmersitting gearkaam. It ferbriek de gong fan al den dei, gjin sleur, dat net, mar wol siet men faak fan bêd ta bêd ynkapsele yn in húl fan fêste en ûnûntkombere plichten.
  


  
    In tiid tefoaren al wie oan 'e tsjerkedoarren de beskriuwing hechte, opsteld fan gouverneur Schenck, dêr't de fergearringe fan Fryslâns Steaten plechtich yn oankundige waard. Boargemasters diene de boargerij oansizzing om strjitten en stoepen skjin te hâlden op straffe fan jildboeten: it lânsdeihimmeljen neamden de Ljouwerters dat. It hiet, yn 'e tsjerken waarden de alterhilligen dan ris omraak om it kin fage en ôfstoffe, de mûnen op 'e bolwurken krigen in kwast tarre en de ûngelokkigen út it Lazarushûs waard hurd oplein om salang bûten de poarten te bliuwen. Myn hospes en frou Baef kamen ek foar bysûndere drokten te stean; guon fan de ôffurdigen soene se bêdzje moatte, dat yn De Gouden Helm waarden legers spraat en farske fetten bier op stelling lein.
  


  
    Op in neimiddei wie it safier. Wy hiene it each derop, hoe't de earste ruterstoet de Hege Dyk delkaam en it ravelyn fan de Leaffrouwepoarte oerstiek, op wei nei it kleaster fan de Bûnte Papen, dêr't de sittingen plichten te wêzen. It kosterke fan de Sint-Vitus, myn trou vademecum as it om stedsnijs gong, kaam derby rinnen en joech tekst en útlis. Sjoch, dat hearskip foarop mei de kriichshaftige knevel wie nimmen minder as magister Siids Tjaerda fan Rinsumageast, Deputearre Steat sûnt jierren. In machtich man mei gâns lânbesit. Hy hie al tiden it grôt gear mei doctor Upcke Burmania oer dekanaatsgrinzen of sokssawat. In fûleinich sprekker yn 'e gearkomsten, in muorbrekker, dy't as 't derop wierre yn 't ferhef komme doarst tsjin de Gouverneur sels.
  


  
    ‘En witte jo, master Cornelis, wa't dêr nest him rydt op dy ranke telder? Dat is syn freon, de abt fan Klaerkamp, it rykste kleaster fan it hiele noarden.’ Ik seach it oan, hie myn niget oan dizze prelaat, bleek en bienbitich fan wêzen, ien kontrast mei syn buorman. Oer syn wite pij droech er in donker skapulier mei dêrop in krús dat sparke yn 'e middeissinne. Folk wie by de poarte te heap rûn om de yntocht te sjen. De abt groete de minsken minlik, mar de ealman like heech oer elkenien hinne te eagjen. In bûnt selskip wie it; sljochter lânfolk folge de foaropriders, eigenerfden liken it, grytmannen, boerske parochypapen. Hearsfeinten en oare tsjinstberen sleaten de rige.
  


  
    ‘Sa, no kin it kat-en-mûsboartsjen mar wer oangean.’
  


  
    Ik frege myn kosterke wat er miende. Wel, op Papenastins hie al praat gien, der wankte wat. By brief fan de Lânfôgdesse te Brussel hie de Keizerlike Majesteit it bestien en fergje Fryslân op ni je lêsten. Dêr moast de Lânsdei by konsint goed foar sizze. In hjit hangizer sok ding; de Trije Lânen soene strak wol wer danich yn 't stiel bite en earst ynskikking easkje fan eardere rjochten. O, foarige sittingen hiene wol ris tsien dagen duorre! Dan spatte sa te sizzen it lid fan 'e tsjettel, partijen stiene as hoantsen foarinoar, net liker as wiene de tiden fan Skier en Fet weromkeard...
  


  
    Dy earste jûns murk ik daliks al hoe'n omkear en opstel sa'n Lânsdei meibrocht. It like, as hie it bûtenfolk de stêd ta harres makke. De herbergen oan Nijstêd en Nau rûgelen fol gasten dy't swittend en redendielend de banken besetten en har wiet en droech easken. Kastleinsfolk kaam hannen te koart, bierdragers en brouwers wiene let noch yn 't spier. Ek op strjitte wie gâns mear fertier as ornaris. By de Brol om postuerden lietsjesjongers mei de foekepot, bern soms noch, tidigjend op in jefte en yn 'e healskimer strúnde skiere iel de stêd oer, lodskes by it Hoekster Paad wei dy't flammen op hearsfeinten en hynsterossers, mochten dy betelle oanhâld sykje. Sels de skutterij ferliet de Doele en hold in mars fan poarte nei poarte. By Selsma's rûn it ek of en oan. Ut myn fêste herne oan de strjittekant bekipe ik de drokte, joech my soms yn it petear, harke dan wer nei it gerûzemûs fan stimmen, de lûde kant neist, sa't de fjildbewenner oer him hat. De lânspolityk, sa wiis wie ik al, gong dêr ûnbewimpele oer de tonge, de bûterprizen folgen, de floreenrinten, de stedsmonopoaljes krigen ûnbarmhertich strips, mar ek de ynkoarte earmslach fan de gritenijen en de wegering fan de Kânselarije om mear eigen minsken as riedshear yn it Hof te krijen. Ien saak doek yn dit palaver hieltyd wer op: de nije Swarte Wei dy't de Gouverneur op eigen manneboet oanlein hie nei de Wâlden ta en dy't it rjocht fan tol opeaske dat mear noardlik lizzende lâneigners takaam. By alle santen, wêr bedarre it toljild dat Toutenburg healwei dy wei nei syn bûtenferbliuw opstriek? Wêr oars as yn syn eigen bûse? Meitsje steat, moarn soe yn 'e Steaten de saak wer op 't aljemint! Rjocht is rjocht!
  


  
    ‘Dêr ha wy de libbene by de deade!’
  


  
    It wie in man skean foar my oer dy't it oer de jachtweide rôp. Om him hinne foel fuortdaliks alle praterij stil. Elk seach nei de man yn 'e útdoar, in persoan fan tuskenbeiden jierren, breed yn 'e skouders en klaaid yn boerige ealmansdracht.
  


  
    ‘Siids Tjaerda,’ gûnze it rûnom. It wie yndied de man mei de kriichsmansknevel, dy't ik de neimiddeis al oankommen sjoen hie. Myn kosterke wie letter suver net útpraat rekke oer de man en syn oansjen. Ien fan it âlde skaai, hie er sein, immen dy't, al wie er de keizerspartij net ûntagedien, ûnfersetlik op 'e bresse stie foar de lânsrjochten dy't de Friezen ûnder de Saks al by Ordinânsje takend wiene. Trije fan syn soannen hie er fier om utens op 'e stúdzje, yn Leuven, yn Orléans, en it sizzen wie altyd, as Tjaerda yn 'e steateseal syn lûd útsette, dan skodden de kleasterbalken...
  


  
    No kaam er de jachtweide yn; ûnder swiere wynbrauwen wei namen in pear flymskerpe eagen it omsittend laach op. Op in pear banken waard op slach plak makke, mar hy skikte net by. Ik seach him justjes letter fan bank nei bank rinnen, in skomjende bierkanne yn 'e hân, dêr't er, dan hjir, dan dêr, in swolch út opnaam. Hjir krige immen in klap op it skouder, jinsen stiek er as warskôgjend in finger omheech en op in stuit sette er yn myn hoeke syn drank op 'e tafel, striek syn wytbeskomme knevel op en seach my tantsjend op en del oan.
  


  
    ‘En wa is dizze jongkeardel? Immen fan 't Blokhûs, rekkenje ik?’
  


  
    Dat lêste stiek my, mar ik liet neat skine, seach him lyk yn syn ûlseagen en makke my bekend. Syn foarholle fleach yn tearen.
  


  
    ‘O mater en gjin ein! Tsjerkebouwer op Aldehou, hie 'k tocht. Ja, ik haw jimme toer al sjoen temiddei. Ik sei al, einlings hat ús sabeare deken it safier en krij de froedskip by it hert. Mar ik woe wol ris yn syn jildkiste gnuve, want hjir sil Ljouwert foar kromlizze moatte.’
  


  
    Ik begriep dat er it oer de âldste Burmania hie. Guon lju om ús hinne laken al ris, tidigen sichtber op mear.
  


  
    ‘De jildsaken dêr stean ik bûten,’ sei ik flakwei, ‘ik bin bouwer, oars neat.’
  


  
    Hy like it amper acht te slaan, ferfette, de finger omheech:
  


  
    ‘Dy man tilt boppe syn macht. Syn doel wie en meitsje de parochys by uzes ek skatplichtich oan syn foarnimmens hjirsa, mar dat sil der net yn stean. Tink om ien ding, jongeman, yn Fryslân jildt: dy't keatse wol moat foar de ballen stean. Mar fansels, Ljouwert hat it wer ris heech yn 't krop, Ljouwert moat foarút, omheech, it Brussel fan it noarden. In ûnbidige toer-en-tsjerke bouwe en dan it boerelân bosse litte, de kleasters prangje, wylst hjir de offerblokken leech bliuwe, droech steane as feare kowejaren, toemar! Mar wól de bûterhannel naderje, tol heffe op plakken, dêr't de stêd gjin grevel rjocht hat! De potfertarders lykje hjir baas, sis ik wol ris. Kin dat touwen hâlde? Wat sizze jimme?’
  


  
    Gleon seach Siids Tjaerda om him hinne, de holle read opset. Omsittenden foelen him fol iver by, brochten him in dronk ta. Hy naam syn kroes leech, sette him mei in smak op 'e skreachtafel en riisde oerein. Noch ienkear draaide er de holle myn kant oer.
  


  
    ‘Noch ien goerie, feint, lit jim net oerstaach sette fan dy Aldehouster hânzen. It binne foksen, en foksen hawwe streken, leau dat fan my.’ Hy gnyske ferachtlik, de úteinen fan syn knevel omheech. Ik woe noch wat sizze, mar it hoegde net mear. Hy draaide my de brede rêch ta en joech him nei in oare hoeke fan 'e taap.
  


  
    Letter op 'e jûn lei Sape Selsma my út, dizze stinsboer út Rinsumageast hie op 'e lêste Lânsdei de post ferwurven fan Singulier Deputearre. Hast gjin kwestje yn it lânsbestjoer of hy hie der stim yn. As trou soan fan de tsjerke wie er keizersge-sind, mar likefolle, soms skromme er net en neam gouverneur Schenck as dy him dwerssiet ‘ús hiemdogge fan Swarteweis-ein’. Ek op 'e nije lânfôgdesse Maria, suster fan de keizer, hie er it min begrepen. Myn hospes hie it meimakke, dat er har smeulend oantsjutte as ‘dy froedmoer fan uzes dêrjinsen yn Brussel’. It die my, no't ik de man heard hie, gjin nij. No, in singulier hearskip wie er sûnder mis, dizze hurdkop fan in Fries. Ien fan dy âlde fjochters dy't swurd en boskrûd ferwiksele hie mei it wetboek, dat wol, mar wàt wie by sokken machtsbehâld en wàt lânsbelang? In fraach, dêr't sels de tûke kastlein fan De Gouden Helm my gjin útslútsel oer jaan koe.
  


  
    Mei dat al, dy Lânsdei, trije dagen duorre er diskear, hie om my noch wol wat oanhâlde mocht. Men hearde fan dingen dêr't men efter de ôfskutting op Aldehou gjin sicht op krige en it koarte de jûnen.
  


  
    Doe't ik lykwols de tredde jûns neffens ôfspraak by Van Aaken thús foar it skaakboerd skikte hie ik in bûsfol nijs, dat Christyn efter har wiele stil oanhearde. Oer de Burmania's swijde ik mar dêr't de master by siet, om namste wiidweidiger op te heljen fan myn moetings mei it jachtweidefolk. Foaral de útfallen fan in Siids Tjaerda hie Van Aaken syn niget oan en hy begûn stalen by te bringen fan oare boere-eallju dy't de stêd en syn potentaten wol spije koene en har ivich bekronken fielden yn har rjochten. Ik woe lyk as plichte Christyn yn ús jûnkâlt behelje, mar hja hie har spinnen opnommen en de keamer swijend ferlitten. Hie ik eat missein dat har net sinnige? Ik liet it myn gasthear fiele, dy't stadich in loper fersette.
  


  
    ‘Christyn, seiste? Dy liket wat út har besonjes te wêzen. Jus ter hie se spul mei de beide deifammen, wat nea foarkomt. Har gong nei de fismerk, dy't se oars alle freden sels docht, hie se oerlitten oan dy flarden. Dy hiene har te lang yn 'e stêd omdangele, niget fansels oan it feintefolk fan bûten. En fan 'e middei, wat ek nea bart, wie der iten oanbaarnd. Dat hie hast triennen koste. Och, froulju binne soms min te grûnjen. Mar missein, Nelis, ik soe net witte... Sjoch, hjir is myn twadde set.’
  


  
    Dy jûne liet Christyn har net mear sjen. Ik die alle war by it spul te bliuwen, mar myn tinzen swurven. Soe se no sitte te lêzen yn dat boekje út har kokenslaad? ‘Ik wol witte, wat Us Leaven Hear sèls my te sizzen hat.’ Skerp koe ik it foar my krije, mar dochs wie it as tearde der in waas om har hinne, in heimich waas, ek tusken har en my. Doe't master Jacob in oere letter syn lêste set die, de partij mei glâns fan my wûn hie en ik nei myn keamer kroaske, fielde ik my as dûbel skaakmat set.
  


  
    VI
  


  
    Op in oerdei nei it middelskoft slagge ik wat letter nei it wurk as ornaris. By frou Baef har itenspanne hie stalfeint Goart my trochdien, myn rydhynder hie er út 'e finnen helle en tenearsten op stâl set. Nee, kreupel je die it bist net, mar sa te sjen hie it in trewinkel hân fan in oare weidguds; de iene poat hie in smertlape dy't om ferwining frege. Tegearre beseagen wy it euvel en foar syn omtinken hie ik de feint in sechsteheal tastoppe.
  


  
    Wat hastich kaam ik de bouloads yn strûzen, dêr't master Jacob immen te wurd stie dy't ik net earder op it wurk sjoen hie, op it each in jongfeint fan myn jierren. Hja stiene mei stúdzje foar de reliëftekening oan it lewant, dat ik koe de besiker ûngemurkenwei opnimme. In doarpspaap of prebendarius koe er al min wêze, syn wrâldske tabbert en de flewielen mûtse yn syn iene hân wiisden yn oarewei. In nije kapittelklerk? In reisber skolarch? Grut fan postuer wie er net, earder dûbeld, en it tonsuerke op syn hollekrún sleat de hantwurksman alhiel út, tsjutte op geastlike profesje.
  


  
    De master wonk my, stelde my oan de frjemdling foar. Boppe it kinhier, tin en rossich, blonken in pear ljochte eagen, myld fan opslach ûnder in steile foarholle. Loswei stiek er my de hân ta, spriek fuort fan ús bou-ûntwerp, dêr't er alle lof foar hie. In sêft, bûchsum lûd hie er, mar syn útspraak ferrette my de Fries út dizze kontreien.
  


  
    Sa rekke ik yn 'e kunde mei Viglius fan Aytta, doctor yn de beide rjochten, dy't út it fiere Padua, dêr't er kolleezjes jûn hie, tydlik útfanhûze by syn âlden hjir te Ljouwert. Geroften oer de bouwerij op Aldehou hiene him nijsgjirrich makke, dat sa hie er de stap set hjirhinne.
  


  
    De oanfolgjende oere tsjinne ik de jonge wittenskipper as gids. In floatich prater wie er, die bliken. Gemiensum spriek er ús bouwers oan, fernaam mei niget nei harren wurk en fertsjinst. Fan alles woe er witte; in man, betocht ik, wend om fine puntsjes acht te slaan.
  


  
    Soa, stie der seis jier foar dit ûndernimmen? En hie Van Aaken my dit jier oanhelle as ûnderboumaster? In ferstannich idee, dit like him gjin ienmanswurk ta. No, hy hope as it safier wie de ynwijinge fan it hiele bouwurk meimeitsje te kinnen, wêr't er dan ek om utens sitte mocht.
  


  
    Behindich liet ik wat los oer ús tsjinslach mei it basemint, mar hy tilde der net swier oer; ek boumasters yn it suden sieten wol tangele mei soks. Pokken en mûzels, neamde er it. Want dat Ljouwert skielk in twadde Pisa wurde soe - hy lake by de fergeliking -, nee, dat woe alderminst yn him del.
  


  
    ‘Neam my Wigle.’
  


  
    Wy sieten foar in koele kroes bier foar in útspanning deun by de Leaffrouwepoarte. Fan Aytta hie my hjirhinne noege om, sa't er hawwe woe, it stienbikkersstof wat fuort te spielen. Ik wie sa goed net en fertel him oer myn komôf, myn leartiid by de fraters en letter by Van Aaken. Opmerksum hie er my folge, begryplik knikkend, ek doe't ik de master syn persoanlike tsjinrampen te praat brocht, syn widner-wurden, syn sûnens. Syn stille striid mei de tsjerkmasters hold ik mar foar my, soks hoegde fuort net fierder. Doe't ik myn prater op in stuit mei heechlearde oanspriek, skodholle er ferheftich, hie er in froulik-sêfte hân op mines lein.
  


  
    ‘Neam my Wigle, ast wolste. It harket better, eigener. It heart foar my by thús, by Ljouwert.’ En doe, glimkjend, as hage him it oantinken: ‘Wigle fan Folkerts Ydt, sa wie myn jongesnamme doe't wy noch buorken op Barrahûs.’
  


  
    As in myld maaiereints je liet ik dit blyk fan gemiensumens oer my hinnegean. Fereare fielde ik my earlik sein mei syn selskip en myn grutskens wûn noch oan doe't myn nije kunde op 'e tekst rekke oer eigen lotgefallen. Nei syn stúdzje te Leuven en syn tsjerklike wijinge hie er mar leafst fjirtjin jier om utens ferkeard, nea wer thús west. Yn 'e suderlânen hie er swurven fan kolleezjebank nei kolleezjebank, Avignon, Parys, Orléans, Freiburg, Genève, de nammen ljochten foar my op as pearels oan in string. Sá as in vagant te libjen, op 'e siik nei wittenskip, jimmeroan op trochreis nei nije oarden! Earst hie Wigle him jûn yn 'e tsjerkfaderlike skriften. Anasthasius, Ambro-sius, mar de rjochten hiene him lutsen. Der moast in brêge te slaan wêze tusken de rjochtsoarder fan de eigen Memmetsjerke, de Una Sancta, en dy fan it âlde Imperium Romanum. Dêr socht it om yn de wittenskip fan hjoed.
  


  
    ‘Sjoch, Cornelis, dêr leit no sa te sizzen myn boupleats.’
  


  
    Wy laken, bestelden in farske kroes en hy ferfette syn ferhaal. Ferline jier hie in kardinaal him, sa jong as er wie, nei Padua helle, dêr't de learstoel yn de beide rjochten fakant stie. In dreech stik yn 't begjin, mar de lichte toets fan it universitêre libben dêr - hiel oars as yn it koele noarden -, hie him der trochskuord.
  


  
    Syn wurden dronk ik yn as jonge wyn, se tôgen my wei, skilderen my in wrâld dêr't ik amper weet fan hie. Hoe graach soe ik it sjen wolle: dat kleurrike Itaalje mei syn sinne, syn blommepracht, dêr't it jongfolk jûns op 'e piazza's gearboske en de tiid mei sang en dûns ferdreau, de bûnte prosesjes, de steile kathedralen út de bloeitiid fan de Nije Styl! Wigle hie it ûndergien, mar it hie syn langst nei de bertegrûn net weinim-me kinnen. Nei al dy jierren fan swalkjen wie it him oanflein, hie er de lange reis oannommen nei hûs, de wite Alpen oer, nei dizze griene útherne fan de wrâld: Fryslân. Hy spriek it wurd net sûnder earbied út, as preau er it op 'e tonge. Mar syn knyntsjedagen hjir op Ayttahûs oan 'e Weaze wiene al wer teld, nij wurk yn tsjinst fan de biskop fan Munsterlân stie him te wachtsjen.
  


  
    ‘Takomme snein wurdt it myn útsetter,’ besleat er mei in sucht. ‘Dan wol ik nei it boerestee te Swichum, dat in omke my neilitten hat. Der is in hierkwestje dy't om útslútsel freget. Do hast in hynder, Cornelis? Miskien hast bestek om mei?’
  


  
    
  


  
    Sa rieden wy de sneintemoarns dêrop tegearre de Sint-Jacobs-poarte út en lieten de stedsroken fan ús ôfwaaie. Stapfoets folgen wy de flau bochtsjende klaaidyk nei it suden en joegen de eagen wille. Sneinsrêst rûnom. Op Winiaherne, fuort bûten de stêd, hong in mûnder loai oer syn kruirêd en groete freonlik. Bern sochten blomkes yn 'e dykswâl. Mei de simmersinne foar ús hiene wy doe de dyk allinne. Neat ferbriek de stilte as de kalme plof fan hynstehoeven yn it moudige weinspoar. Oan ús lofterhân leine daliks al leaflytse doarpkes, dêr't Wigle, hjir thús as ien, my de nammen fan neamde: Huzum, Goutum, Himpens, de skiere toerstomp boppe de tsjerkhôfsmantels. Dêrsanne soene, betocht ik, no de mishearders wol yn 'e sûphúskes sitte en eidzje nei hosty en preek it nijs fan de streek oer. Fierderop yn it fjild ferspraat leine de boerehiemen, guods al mei heaskuorre en ringgrêft, oaren net mear as platte stallingen njonken heabergen, hol en leech noch. Puoltsjes blikkeren dy kant oer yn it moarnsljocht. Rjochts fan ús greiden, greiden, ûnbehuze, mei bûnt fee beslein, mar ek lapen miedlân dy't wachten op 'e seine. Ut en troch passearren wy weinpaden, dy't leech en ferlitten it lân yn wynden.
  


  
    Ik fernaam al gau, myn nije freon koe him net sêd sjen oan dizze lânsdouwen. Hy begûn oer de see dy't hjir ienris skolpere hie, droechlein sûnt ieuwen al, in ynham dy't noch altyd de skieding oanjoech tusken de lânskippen fan East en West. Oer dit nijlân, sa lei er my út, moatte de floaten fan Drusus en Germanicus fearn wêze, dêr't de grutte Tacitus oer skriuwt. Mar ek de grize Sint Bonifatius - syn kleastergrêf op Fulda hie er besocht - sil syn lêste reis hjirlâns makke hawwe. Kinst it foar dy krije, Cornelis?
  


  
    Ik harke mei san pear earen, ried genietsjend nêst him. Foar ús út lei nei in hoartsje in kant boerespul, net âld, nijich noch fan muorre en tek, it foarhiem deun tsjin de dyk oan. Spjochtich stieken in pear beammen de krún yn 'e loft, as hiene se lit fan brân of fernieling.
  


  
    ‘Barrahûs,’ wiisde Wigle. ‘Hjir wie it, freone, dat ik boarte efter de kowesturten. Ik ferjit it nea. Mar Gelderske fandalen út Snits hawwe de âld pleats delbaarnd en al ús besit plondere. Heit en mem binne útwykt nei de feilige stêd. In skriklike tiid. En ik bin stedtsjer wurden, ergo efter de boeken bedarre. Mar no wat oars, de namme Bucho fan Aytta, seit dy dy wat?’ Ik moast bekenne fan net.
  


  
    ‘Logysk, do bist hjir noch te koart. No, hy wie myn omke en myn earste learmaster, jierren stie er as pastoar te Swichum, dêr't wy aanst komme. Mar Bokke-om wie gjin Fransiscus, preek je foar kowekoppen wie syn sin net. Hy waard pastoar op Aldehou en letter ferrôp de biskop him nei de Hollanen. Witst fansels ek net, dat hy de earste wie dy't in fûns oanlei foar de bou fan in nije Sint-Vitus?’
  


  
    Wer moast ik myn ûnwittendheid tajaan. Hy seach my in bytsje spotsk oan. ‘Sa giet soks. Sic transit gloria mundi. Sa geane de goede wurken it ferjittelboek yn. Oare hearen, oare manearen, sa bestiet de wrâld.’
  


  
    Wy hiene ûnderwilens ús dyk ferlitten, wiene in miedleane ynslein, net folle mear as in hynstepaad tusken smelle sleatsjes, dat nei it doarpke bochte, my al oantsjut as Swichum. Lyts wie it, in buorren hie it amper, rekkene men it pastoarshûs en it herberchje net mei, dan wie it inkeld in tsjerke-en-toer mids in ûneinichheid fan greiden en puoltsjes. Foar it tsjerkhofke oer lei besiden it opdykje in plat boerestee, dêr't wy it hiem opdraaiden en de hynders oan in peal fêstsetten.
  


  
    ‘Hjir is it no,’ sei Wigle, ‘it spul dat Bokke-om my tamakke hat, Aytta-State.’
  


  
    Speurend liet er de eagen oer it hoarnleger weidzje. ‘Alles liket goed ûnderhâlden, sjoch ik. Kom, de húsman dy't hjir buorket sil syn nije lânhearre wol ris sjen wolle, lyk as ik him en syn húshâlding.’
  


  
    Dat sneinsbesiik op Aytta sil my net licht ferjitte. In al wat bejierre boer, yn it earstoan stymsk, letter de gollens sels, liet ús yn it foarhûs, dêr't wy om in klaptafel skikten. Koel en skadich wie it dêr; boppe in gluorrebak song in swartberikke tsjettel syn sankje. Hieltyd mear fernuvere it my, hoe kundich myn gelearde freon mei de húsman redendielde oer fee en gemaak, oer grûnaard en bûterpriis. Ik die der meast it swijen ta, ik, stedske knoffelskonk, dy't in raam amper fan in eike ûnderskiede koe. Mar de hearlik fette sûpe dy't de boerinne ús foarsette smakke der net minder om. Us kuier by it weidzjend fee lâns, de oansit oan it sljochte miel, mar foaral de rêst en rjochtutens fan dit lânfolk, ik ûndergong it dy deis as in woldied.
  


  
    Fuortdaliks begûn ik deroer tsjin Wigle doe't wy dy neimiddeis ûnder it blau fan de simmerloft wer op 'e stêd oanrieden. In ljurk hong boppe ús te sjongen, in earrebarre stapte steatlik by in sleatswâl lâns, yn 'e fierte hui-gerop fan melkers dy't har bisten opdrifken nei de jister, oars neat gjin lûd. Sa'n libben op it lân, fier fan it stof en de stank fan stêden...
  


  
    ‘Beatus ille,’ wie Wigle syn beskie, yngeande op myn lofprizing. ‘Horatius sei it al: Lokkich hy dy't fier fan steatssaken syn heite lân mei oksen ploeget. Dat wize wurd hat my om utens ek faak troch de holle tyspele. Mar ferjit net, Cornelis, it is gjin Arcadia, ek dit geef-griene lân net. Dêr hast de feepest, hieltyd wer, de wetteroerlêst yn wiete winters, de hongerbinden, omstippend kriichsfolk dat somtiden it boerefolk rûpelet.’
  


  
    ‘Mar de ienfâld,’ brocht ik by, ‘de dimmenens fan dit slach minsken, it omgean, it libjen mei waar en wyn...’
  


  
    ‘Wisse,’ joech Wigle ta, ‘dat misse wy-lju. O, ik ken dy ûnwennigens fan in simpeler bestean ek wol! Men sit as boekewjirm yn muffe librijen, men klimt op katheders, men graaft jin troch klassiken en heal fergetten tsjerkfaders. Mar de Iene Boarne, de wetterier dêr't it om giet fynt men faak ferstoppe, oergroeid troch klerikale flotgerzen, sa te sizzen. Dan binne dêr de hiërargyen, oerjierrich gauris, dy't it breed hingje litte. Men stjit op dommens of op wantucht dy't mar net wike wol, jawis, mar...’
  


  
    Al hoe meinimmend, ik ûnderbriek syn relaas, wiisde fan siden. Wy rieden wer oer de âlde seedyk fan dy moarns, deun nêstinoar.
  


  
    ‘Oer wantucht sprutsen!’ sei ik lakonyk.
  


  
    Hy seach, hold it hynder yn. Under yn 'e skeane berm leine twa manlju, heal ferskûle tusken de lange raaien, grize kealkrunen wiene it. Beide sliepten, de mûlen yn 't kier, de troanjes read opset. Har pijlekkens habyt fan ûnbestimde kleur lei spand oer it fette ûnderliif en om de lege wynkrûk tusken harren yn gûnzen blaumiggen.
  


  
    ‘Nota bene, mûntsen,’ size Wigle tusken de tosken, ‘walchlik!’
  


  
    Hy hoarte nidich oan 'e leie en wy rieden wer.
  


  
    ‘Fuortrûn kleasterfolk fansels, fan dy breabidders dy't tarre op 'e bûse fan in oar, fan ûnnoazelen by wa't se de medisynmaster spylje. Ik sis, de giselkoarde oer sokken! Nei de kleastersel werom en de metten lêze, dat is har remeedzje. Mar nee, dat waarmmielrint mar, dat swindelt mar om.’
  


  
    Hy wûn him op, fernaam ik, mar ik fielde gjin oanstriid en bêdzje him del. ‘Witste, Cornelis, ik freegje my wol ris ôf, wat is der oer fan ús bloeiende Fryske konvinten fan alear, dêr't sels in Erasmus fan spriek? Tsjinje se it folk noch? Bringe se noch woltier? Bijekuorren binne it langer, holle bijekuorren. In steal frjemde brieders slynt dêr de huning dy't de foartiid garre hat. De goeden net tenei, mar fris wetter, dêr binne guon fan dy augiasstalen skjin oan ta. Dêr sil in nije Bernardus oer gear moatte, in nije Franciskus. Gjin niget, sis ik wol ris, dat wylde sekten de kop opstekke, hjir ek al, hearde ik. Ik wit wol, it is blaffen tsjin de moanne, it is skodzjen oan de Una Sancta as oan in parrebeam en...’
  


  
    ‘En hja hâlde stienparren oer,’ smiet ik der oerhinne. Hy lake om it brike byld.
  


  
    ‘Dy't ek noch op eigen plasse telâne komme,’ folle er oan.
  


  
    ‘Och, freone, ik spylje wer ris de boetgesant, ik wit it wol.
  


  
    Kom, lit ús oer wat oars prate.’
  


  
    Foar ús út lei no, goudich yn 'e jûnsinne, it kontoer fan de stêd. Rjochts it Blokhûs, kantich en keal, oan de westkant it spitske fan de Sint-Vitus, heal beskûle efter de hege bolwurksmole fan it Skavernek. Wigle loek my oan 'e mouwe.
  


  
    ‘Kinst it foar dy knie?’
  


  
    ‘Hoesa, foar my krije?’
  


  
    ‘Wel, jimme basilyk dy't skielk boppe alles útriist dêre. Ad majorem tuam gloriam. Want in pronkstik wurdt it, wier of net?’
  


  
    It brocht ús petear op tsjerken en har boutrant. No wie it myn bar en pak út oer de argewaasjes dy't men as bouwer hie fan dy opproppe ynterieurs. Al dy bylden yn krolkasten, al dy bernige retabels, dat flachfertoan fan gilden, dat alle romtewurking dy't bedoeld wie smoarde. Ik priizge de halletsjerken út it suden, ryk oan ljochtfal, mei heechalter en koar as midpunt, sober en sakraal, it krús mei de Ferlosser net fertsjustermoanne troch pronkgrêven fan eallju, prelaten, gildemasters...
  


  
    Ik murk, hoe't Wigle myn redenaasjes mei niget folge.
  


  
    ‘Ik stim dy mei,’ sei er, ‘Mammon en Vanitas sliepe faak ûnder ien tekken. En de wansmaak leit der soms by as in tredde laam. Mar moat men alle sier en toai fersmite, dêr't guon nijljochters hinne wolle? Ien ding, Cornelis, de leek libbet by wat er sjocht, mear as by wat er heart. Dêrby, tiden hawwe tiden. Witst wat de grutte Augustinus skreaun hat? In boumaster bout in bliuwend hûs, mar yn tydlike stegers.’
  


  
    It byld trof my, mar rôp ek tsjinspraak wekker.
  


  
    ‘En as dy stegers hâlden wurde foar it bouwurk sels?’ lei ik yn.
  


  
    ‘Dan stiet it oan ús om de draachstiennen wer bleat te lizzen. Do by dyn wurk op Aldehou, ik by mines yn 'e learkatheder. Elk op syn wize, mar bouwe dogge wy beide.’
  


  
    Wy rieden de Sint-Jacobspoarte troch, dêr't noch wat sneinsfolk omhong. Opnij loek Wigle fan Aytta my oan 'e mouwe.
  


  
    ‘Hast beswier, freone, en bring de jûn troch yn myn âldershûs? Wy binne noch lang net útpraat, tocht my sa.’
  


  
    Al te graach naam ik syn útnoeging oan. Sa sieten wy in pear oere letter yn 'e tún fan Ayttahûs oan 'e Weaze, sa't de binnegrêft dêr hiet. In bemuorre paradyske fol blom en krûd wie it, dat trochrûn oan 'e skeante fan de Wurdumerdyk ta. Soel wie it en blakstil, let sinneljocht triek in slachskaad dat stadich opkroep nei de houten bank, dêr't Wigle en ik ús op deljûn hiene. Rêst lei oer alles, de huzegevels om ús hinne, de ringmuorre mei it túnpoartsje, amper fersteurd troch it klokje fuortby fan 'e Franciskanen, dat oprôp ta it jûnlof.
  


  
    In fielen fan frede striek yn my del, sa't ik yn wiken net kend hie. In wiis wêzen mei dizze dei, dizze jûn, in earste-kommu-ny besef. Myn omtopjen mei it riedsel Christyn like fierwei, fuortsweevjend nei dizige fierten, no't de nije freon nêst my in earm om myn skouder lei en op 'e tekst rekke oer syn wjerfarren yn 'e Suderlânen. Bewûnderjend harke ik ta. Hoe'n doel hie er oer mannich ding, dat my frjemd wie. Hoe'n skalk each hie er op paus Clemens yn syn striid mei de Keizer, in kampslach mei de wapens, dêr't hiele Itaalje fan yn ûnstjoer west hie. Syn frijmoedigens makke my de mûle ek los en sa kaam ús praat op bychtstoel en kommunybank, plichten, dat joech ik ta, dy't ik langer op in sêft sin sette. Mar lei it oan jin? Hoe tocht Wigle oer it gesjacher yn benefysjes fan guon geastliken? Of dy priissettingen fan ôflaten, de saneamd wûnderdwaande roazekrânsen, de swindel yn dubieuze reliken? Al dat bûselichtsjen fan ûnoazelen en earmen, ik woe it wêze, it wie my oer. It hie in iiskoarste lein om alle frommichheid dy't my as bern yndruid wie...
  


  
    Sa iepenhertich, betocht ik, hie ik my noch nea tsjin immen útlitten. Tearlizzende saken, dy't men meast ferswijde, fuorttreau. Wigle hie my swijend oanheard, knikte no en dan, mar yn syn eagen wie eat, ja wat? Ynstimming? Ofkarring? Fertroulik lei er in hân op myn knibbel.
  


  
    ‘Lit der gjin misferstân tusken ús wêze, Cornelis. Wis, der hinget te folle franje om wat it piid, it hert wêze moast fan ús Ecclesia Sancta. De wanferhâlding tusken macht en tsjinst, dêr knypt de skoech. Mar leau my, de suvering, de katharsis moat fan boppen komme, Itaalje hat it my leard. De majesteit fan it rjocht, it kanonike rjocht, dêr giet it om. En as de Paus de wrâldske breakrommels stekke, dan moat de Keizer komme en hâld rjochtdei. Do witst, yn Rome...’
  


  
    ‘Ja goed, mar it folk!’ foel ik út. ‘De lytse man dy't bitter wurdt en dwers!’
  


  
    ‘Ik wit it, de leek stiet hjir bûten, ûnwittend as er is.’
  


  
    ‘En hâlden wurdt.’
  


  
    ‘Tajûn, hâlden wurdt. O, ik wol al dy ferfijde simony net goedprate. Dat folk giet troch mei winskbriefkes op 'e hostyskaal te lizzen, dêr't de prysters letter om laitsje. En dan it gedriich mei fjoer en hel as de offerblokken leech bliuwe, it stiet my tsjin, likegoed as dy. Witst wat myn Bokke-om altyd sei? In goede hoeder mei syn skiep wol skeare, mar net strûpe.’
  


  
    Op dat stuit bearden rouwe gjalpen troch de jûnsstilte, manljustimmen, efter de dakken wei dy't it lêste sinneljocht heinden.
  


  
    ‘O, it Blokhûs,’ stelde Wigle fêst, ‘it garnisoen is wer los. Alle sneintejûnen, waard my ferteld, giet it der om wei. De gouverneur sit dan by wiif en bern op Swarteweisein en syn lânsfeinten fermeitsje har op it binneplein. Minck, de nar, sil it wol wer ûntjilde moatte.’
  


  
    ‘De nar? Is dêr in nar?’
  


  
    ‘Jawis, Schenck van Toutenburg hâldt der in nar op nei. In ferwoeksen dwerch is it, dy't it fertier oanbringt dêrsa. Se litte him spitsroeden rinne of smite him wiet mei wetter. Dat giet fansels safier as it fuotten hat. Omwenjenden hawwe al klage, hjit it.’
  


  
    It trelit like te bedarjen, it waard wer stil. De roazeparken fan Ayttahûs diene de tsjelken ta yn 'e tanimmende koelte.
  


  
    ‘Hawar,’ hearde ik Wigle sizzen, ‘ik sil dêr gjin lêst mear fan hawwe. Myn ôfreis út Ljouwert is oansteande. Noch ien missy en it giet oan.’
  


  
    Benijd seach ik him oan. In missy?
  


  
    ‘Ja, sa neam ik it mar. Nei Rinsumageast, in pear oere riden. Net folle sin oan, ast my fregest, mar ik haw it tasein.’
  


  
    En Wigle foel yn in ferhaal dat my earst matich oanspriek, mar al gau nijsgjirrigens oprôp. Op syn tocht nei hûs hie er meast reizge op 'e kleasters, mar ek syn Alma Mater, de universiteit fan Leuven, hie er oandien, in noflik wersjen. Dêr wie er oansprutsen troch in studint, in lânsman út Rinsumageast, dy't him bekend makke hie as Skelte fan Tjaerda.
  


  
    ‘Tjaerda?’ frege ik, ‘in soan fan de Deputearre, tink ik?’
  


  
    ‘Ja just. Kensto dy dan?’
  


  
    ‘No kenne en kenne is twa.’ En ik neamde myn koarte moeting mei him yn De Gouden Helm, koe it net litte en jou in foarstelling fan syn kluftige wize fan bierdrinken en fan it grou dat er dúdlikerwize hie op de âldste Burmania, de ‘sabeare-deken’, sa't er him ûnferblomme neamd hie. Wigle hie der syn wille om, koe men sjen.
  


  
    ‘Ja, in man fan de âlde stimpel, dy't foar nimmen omlizzen giet. Der geane de sterkste stikken oer him. Hie de âlde Procopius him kend, dan soe er in ferfolch skriuwe kinne op syn Anecdota. Witst, hoe't er yn in dispút ús foarige lânfôgdesse Margaretha fan Parma ris neamd hat? Griet Parmant!’
  


  
    Wigle liet noch oare ferhalen folgje, dêr't de âld fjoerfretter mei anneks wie. By in wurdwiksel yn 'e Steateseal hie er it bestien om de keizerlike ynkwisiteur Keimpe Martena ôf te snauwen doe't dy him te lang fan stof wie. In oare kear moast er in doarpspastoarke, folmacht út de Flieterpen, yn 'e folle sitting derop ferge hawwe en ferklearje dat wat hy, Siids Tjaerda, just tefoaren sein hie, de hillige wierheid wie. Bibberjend hie it paapke te witten dien: ‘It is, hearskip, sa't jo it sein hawwe.’ Tjaerda hie de knevel opstrutsen en de man taroppen: ‘By my op 'e state krije wy moarn pânsebrij. En do meist komme te tsjokiten!’ De treemter fan it Dominikaner kleaster hie davere fan it laitsjen.
  


  
    ‘Mar,’ ferfette Wigle, ‘in strang faar oer syn bern is er ek. Dat kinst opmeitsje út wêr't syn soan Skelte my dêr yn Leuven mei oankaam. Ien fan de Tjaerda-dochters, by namme Kinsck, hie it op 'e state oanlein mei de túnfeint. Neffens Skelte in warber jongkeardel, mar doe't syn suster oer boaskjen begûn, hie de stins te lyts west. By alle hilligen hie de âlde sward, leaver soe er it hiele Tjaerda-goed oan de Keizerlike Majesteit oerdwaan of oan it hellefjoer priisjaan, as dat er ien fan syn fammensbern úthylke oan in skeamele ruter. It wie sa heech rûn, dat Siids it bestie en jei it fanke fan de stins. Wêr't it bern keard wie, wist de jonge Skelte net, mar hy siet slim oer har yn noed. Syn rie tenein frege er my om mei syn heit te praten oer in fermoedsoening. Tsja, wat docht men dan? It begrutte my, dus ik haw it de knaap op hânslach ûnthjitten. Mar moai wurk is oars. Moarn giet dy reis fan my nei De Geast oan, al jou ik gjin oartsen foar it wolslag jen. O, ik ken dy âlde lânadel! Steech as interbollen en grutsk as de pauwen dy't yn har hôven omstappe!’
  


  
    It sinneljocht wie njonkelytsen weisakke. De swartlyster, earst kwinkelearjend yn in hege beammekrún, hie al ôfskie nommen en in flearmûs floddere oer de bank dêr't wy sieten. Ik makke al oanstalten om te gean, mar by it túnpoartsje lei Wigle fan Aytta my de hân op it skouder.
  


  
    ‘Doch efkes tiid, Cornelis.’
  


  
    Hy ferdwûn yn 'e hûs, kaam mei gauwens werom, in boekje yn 'e hân, iepenslein by it skutblêd. Ferbouwerearre lies ik de sierlike krolletters: VIGLIUS ZWICHEMIS, FRISIUS mei dêrûnder de kenspreuk Vita mortalium est viglia. Hy hold de finger by de blêdkant.
  


  
    ‘It libben fan de stervelingen is as in nachtweits. It doelt op wat de psalmdichter sein hat, mar my tocht, ek in bouwer as do kin der sines út nimme.’
  


  
    Hy glimke skelmsk, lichte de klink fan it poartsje.
  


  
    ‘Ik skink it dy, Cornelis, as blyk fan freonskip. Lês it, it is skreaun fan in grut man, dat silst fernimme, in spotfûgel dy't laitsjend de wierheid seit. Mar wol dit, lês it mei sin en doel. En tink dan jitris werom oan ús kostlike snein tegearre.’
  


  
    Hy stiek my syn smelle, blanke hân ta en ik besocht wurden fan tank te finen, mar it gong my net linich ôf. Hy fierde it poartsje iepen.
  


  
    ‘Farwol en oant wersjen. En wannear't skielk jimme wurk op Aldehou ree is, meitsje steat, dan kom ik.’
  


  
    In toarn letter stie ik yn it nauwe strjitsje njonken Ayttahûs, it boekje yn 'e hân. Ik sloech it iepen, bedikere yn it lêste deiljocht de titel: Stultitiae Laus, Lof fan de Dwaasheid. Mei dêrûnder yn hânskrift de skriuwer: Desiderius Erasmus.
  


  
    VII
  


  
    It beslút fan it kapittel om de tuorrebou troch te setten hie de drokten op Aldehou wer yn 'e âlde fâlden brocht. Net sûnder pine yn 't moed en heal tsjin wil en tank hie Van Aaken it mitselfolk opnij de stegers opstjoerd.
  


  
    ‘Dy't net oars wol, dy't net oars sil.’ It wiene wurden dy't ik him grommeljen hearde as er de loads ferliet om de leadmaster syn konsynjes te jaan. Alles like op it each wer te'n goede keard. De houwers kappen warber fierder oan har pinakels en pilasterblokken, dêr't wy de mallen foar tekenen. Boppe de driprâne fan de ûnderste omgong waarden farske stienlagen wetterpas yn 'e kalk flijd en de sânstiennen draaitrep riisde mei omheech, tree foar tree. Fan it Wilaarder tichelwurk foeren nije frachten bakstien troch de Flietster wetterpoarte, glieden by ús foar de wâl om lost en fersleept te wurden.
  


  
    Dat duorre, oant yn it earst fan Haaimoanne it wurk leafst in wike lang op 'e rêch kaam te lizzen. It wie Visitationes Mariae, it wenstige stedssimmerfeest, dat de Ljouwerters beneamden as Us-Leaf-Frouwe-Omgong. Wiidbekende prosesjedagen wiene it, dêr't clerus en froedskip de hannen foar gearsloegen en ek smiten folk út de omkriten op tasette. De wyks tefoaren al kundige it barren him oan. De alterbetsjinners fan de Sint-Vitus liken op te bieden tsjin dy fan Nijehou en Hoek om it oansteand Besiik fan Marije de nedige glâns en blâns te jaan. Ut de eastlike sânkriten kaam in preamfol ikeleaf en bloeiseltûken ta fersiering fan skip en koar. Kearsedraaiers slieten protten fan har waar by de tsjerkedoarren, gildemasters rûnen ek op Aldehou de drompel plat en lieten de vikarissen yn it fóár bysûndere missen lêze.
  


  
    It kosterke fan de Sint-Vitus skrepte foar twa. Protteljend kaam er in kear by my rinnen en beklage him dat de hearen fan Papenastins it al te folle op him stean lieten. Meiinoar hie men dochs de tsjerke op jins hoed en noed, of net? Net sûnder nocht oan ûnnocht hearde ik it mantsje oan. Vanitas vanitatum.... Ik hie oanstriid en jou him dy vulgaatspreuk te rûken, mar doe't er de jûns foar de feesten my útnoege om syn fersierkeunst yn eagenskou te nimmen, koe ik min neesizze.
  


  
    It skimerige tsjerkje mei de logge rûnbôgen kaam my noch foller temjitte as okkersneins. Wat opfoel wie, dat de moassige rook fan gildefindels en oerjierrige alterkleden ferdreaun wie troch blomte fan alle kleur en geur; it roek dêr as wie men yn 'e tún fan Ayttahûs. Bylden en retabels stiene yn krânsen fan grien en yn it sydkapeltsje hiene fromme hannen it ferneamde Marije-alter der suver ûnder bedobbe. Mei grutskens wiisde it kosterke my op 'e flier yn it skip, dêr't er de sarken belein hie mei glânzich ikeblêd. En rûnom kearsen, grut en lyts, klearset om koft en oanstutsen te wurden. Gjin sant sa lyts, betocht ik, of hy kriget syn waaks. Freedsum stie de brúnhouten Memme Gods, opwreaun foar de prosesje fan moarn, it oan te sjen, as die it Har nij dat Har famyljebesiik nei fyftjin ieuwen noch sa'n omstel meibrocht. Hjir soene dus, salang't de Omgongsdagen duorren, de mei kwalen besochten delknibbelje, kearskebaarnend, de sike dielen toanend oan de Himelske Jonk-frouwe, dy't yn har rêchskryn sokke wûnderdiedige reliken hiet te ferbergjen. Soe ien fan harren baat fine?
  


  
    Earne wei kaam in lichte wjeraks yn my op. Of wie it meilijen mei simpelen dy't ferhelp sochten foar wêr't gjin ferwin op wie? Ik krige de kâns net en jou my rekkenskip, want de koster hie it al wer oer hiel wat oars. Djip ferûntweardige treau er my in papier yn 'e hannen, dat er de moarns fûn hie, fêstneile oan syn tsjerkedoar. Unferlaten moasten by nacht it stik bestien hawwe. In pamflet wie it, seach ik, in spotliet op bycht en absolúsje, primityf fan taal en foar de helte ek noch Latyn of wat dêr op like.
  


  
    
      Als gij syt lyeff myt leef, pauca loquamini
    


    
      Clopt hoer hals, tast hoer burstys, et osculamini
    


    
      Lydt sy dat, _ letamini
    


    
      Stycht daerop _ in nomine Domini
    


    
      Hyt wart wal vergeven _ si confitemini
    

  


  
    Tusken tomme en finger en mei de noas oplutsen naam it kosterke it flardsje fan my oer. Wie dit net troch alles hinne? Leau mar, hy soe it magister Pier aanst bringe, dan koe dy der wurk fan meitsje. Dat hie men no mei al dat frjemdfolk yn 'e stêd. Eigen Ljouwerters soene soks wol litte, wat jo, master Cornelis? Ik skodholle mar ris, priizge de man om syn brave foarnimmens.
  


  
    Ek bûten Aldehou oppenearre him yn 'e stêd de taris ta it jierliks heechtij. Ut de Latynske Skoalle klonken gauris jongesstimmen dy't oefenen op 'e ferplichte prosesjehymnen; in pear kear teach de kloft nei de Sint-Vitus om foarpriuwkes te jaan fan har sjongkeunst. Skutterijfolk seach men jûns drokker as oars nei de Doelestege stekken en tsjin de bûterwaach, skean foar De Gouden Helm oer, wie in stellaazje timmere; dêr soene nei wizânsje de Rederikers har ‘fertoaninge’ jaan. By de ealmanshuzen en keapmanswenten waard drok skrobbe en plaske mei djipswetter; guon gevels wiene al mei slingers behongen, tekkenwurk mei hillige foarstellings soeike hjir en dêr oan de stoepluiven. Skûtsjes, ynhelle troch de jeugd, leine yn 'e binnegrêft, befolke mei merkereizgjend folk dat wantaal prate en har dobbeldiskes en rifelkreamkes opsette oan 'e wâlkant. Donkerhierrich froufolk mei ringen yn 'e earen sutele mei snypsnaren en swietekau. Om de eigen bakhuzen hinne hong oerdei in fettige oaljerook.
  


  
    Alleman like de omgongskoarts skipe te hawwen, útsein dan de kleasters. Dy bleauwen eilanen fan lykmoedige rêst: dat fan de Bûnte Papen by it Skuonmakkersperk mei syn swiere túnmuorren, dat fan de Minderbruorren oan de Twibaksmerk, mar ek it lytse konvint dat de Wite Susters taskikt wie op Cammingha-hoarne oan de eastein fan de lange Tsjerkstrjitte. Besletten leine se yn har krúsgongen en krûdehôven; it iennichst teken dat se de boarger joegen wie it sedich geklip ta metten of fespers. Allinne de Grauwe Beginen, minder bûn oan eigen behuzing, seach men ek no oer de stêd pander jen, op wei nei in kreamwiif of in sike lijer.
  


  
    Ik siet dy earste Omgongsdei noch oan de moarnsbrogge doe't foar De Gouden Helm lâns al folk begûn te rinnen. It duorre net lang of de trije lânpoarten begûnen har bingels te roeren ta'n teken dat ûnder de prosesje de doarren ticht kamen en stie it op 'e Nijstêd rûch fan nijsgjirrigen. Bern krongen tusken de grutten troch dat op nei de Frouwepoarte om it begjin net te missen en oan wjerskanten fan de grêft joegen de nearringdwaanden har del yn 'e stoepe, wis fan it moaiste sicht. Fier foartiid wiene der al lju - de ‘kwezels’ sa't myn hospes har neamde - nei de Sint-Vitus tein om de wijing fan de staasje by te wenjen. Ik hie begrepen, by it heechalter soe de omgong útein, besprinkele mei wijwetter, om dêr letter ek wer ûntbûn te wurden.
  


  
    Ik makke minder haast. Wylst ik my op de Lange Piip mank de mannichte joech, wat efterôf, waard by it Burmaniahûs de kop fan de stoet just sichtber, in spoar fan blêdgrien en klaver folgjend dêr't de Nijstêd mei bestruid wie. Foarop fjouwer trompetters, klaaid as herauten, dy't lûd sketterjend rom baan easken. Dêrefter boargemasters en froedslju yn fol ornaat, it stedswapen op har tabberts, op 'e foet folge troch de skutterij, stadich fan stap, de oerjierrige krúsbôgen en helleburden oer it skouder. Jongere skutters smieten efter de rêch fan har hopman loddereachjes op omsteand fammeguod, dat elkoar laitsjend oandúste, oant âlderen de bleien fergen om stil te wêzen. Dy stilte foel pas by it foarbygean fan de Latynske Skoalle, de rektor yn toga en baret, de pupillen yn hagelwite koarklean, de hollen bekrânse mei kleurlinten en yn elke hân in alterkears. Regina coeli... De ile jongesstimmen harken fyn as piipmuzyk.
  


  
    It wie op dat stuit dat ik yndachtich waard op in manspersoan nêst my. Hy droech in feal-fersliten paltrok, hie in hoed op dy't him djip foar de eagen hong. Bonkich en skraal like er as in barrefuotter yn 'e Midfêste. Syn bleek foarkommen hie wat strangs, wat dweperichs as fan in boetepreker út myn jeugd, mar út wat er bepreuvele wylst er de stoet mei ûlseagen opnaam koe ik net folle opmeitsje. It koe my misse, mar ik miende soks te ferstean as ‘Babel, Babel’ Troch de rigen foar my rûn no in earbiedich gemompel.
  


  
    ‘It Sakramint! Us Hearke sels!’ hearde ik om my hinne.
  


  
    Heech op in platte wein, lutsen troch twa optúgde kedsjes, pronke ûnder in baldakyn fan fluwiel de sulveren monstrâns mei de Hillige Hosty. Om 'e wein, yn har kasufels fan goudbrokaat, it legerke prysters dat de trije stedsparochys ryk wie, hear Fedde fan Aldehou foarop, dy't de hege krússtêf tilde. Soms weve dy hinne en wer as de drager yn in ûnsichtbere strjitkûle stapte. Foarenoan sakken de omstanners troch de knibbels, sloegen in krús, bûgden de rûge koppen út earbied foar Him dy't foarbyglied.
  


  
    De man nest my stie dêr't er stie, hie gjin fin ferroerd. Ik skode in heal stap nei foaren, seach ûnder de flaphoed in pear gleondonkere eagen.
  


  
    Der folge al in nij tafriel. Jongfammen as ingeltsjes opdien droegen op in draachskyld it byldsje fan de Leaf-Frouwe fan Ljouwert, dêr't safolle rop fan gong. Dignare me, Laudare Te, Virgo Sacrata! De sang fan de begeliedende mistsjinners makke in weach fan avemarijen los by it folk. Tusken in rêst snústerich útsjende wyfkes ûntdiek ik ynienen Griet Onbeleefd, dy't har ferearing foar de Godsmem lûd en mei wylde meneuvels útkriet.
  


  
    Yn it bienbitich statuer fan de man njonken my kaam beweging. Hy skokskoudere, de lippen krôlen as yn wjersin. Doe spijde er foar him op 'e grûn, draaide him mei in hoart om en ferliet de Lange Piip, weiwurdend yn 'e mannichte.
  


  
    Ik besaude. Wa koe dit wêze? Ik moast tinke oan in nachtraver út de Beier, dat bidlerskertier, mar it koe fansels ek in lekebroer wêze, ferballe om it ien of oar út syn kleaster. Of wie dit no ien fan it folkje, dat nachts hiet gear te hokjen yn fan dy temûke konvintikels, dêr't guon lju de mûle oer spielden?
  


  
    Lang tiid ta oerlizzing wie my net gund. It Anthoniusbyld, meifierd troch proveniers út it Gasthûs, wie al foarby en wat no folge wiene de gilden. Dêr wie dat fan it Hillich Sakramint en dat fan de Swiete Namme Jesus, hoedsters fan wezen en pestlijers; dan de ambachtsgilden, riker noch befindele en beflage, de brouwers, de wevers, de sniders, de leartouwers en skuonmakkers, elkmis opsplist yn masters en learfeinten. By it timmergild rûnen guods fan ús bouwers, seach ik. Hja brochten my magister Pier yn 't sin, dy't myn patroan bot oanstien hie om mei te rinnen, mar Van Aaken hie him der ôfmakke en nei my hie de lange net taald, dat ik koe frij fan wegerjen.
  


  
    In groepke famkes kaam no foarlâns, ferbûn mei blomslingers en útbyldzjend de martelereskes fan Bethlehim. Hja hearden by it tableau dat de rederikers fernimstich feguerd hiene op in wein: Sinte Elisabeth en de Hillige Maagd yn begroeting foarinoar oer, wylst boppe har nimbushollen in papieren aartsingel Gabriël sweve. Dêrefter tsien jongfammen, fiif yn it wyt, fiif yn it swart: foarpriuwke fan wat de Keamer jûn fertoane soe. Rûnom hearde ik útroppen fan bewûndering, mar it plechtige part socht no om syn ein.
  


  
    Wol kaam earst noch in rychje boetelingen, in rik jende striewisp yn 'e hân. Lichte kweadoggers wiene it dy't op Petrus-en-Paulusdei fleis iten hiene of om oare pikelsûnden troch har bychtfaars ta dizze penitinsje ferwiisd wiene. Bleatfoets rûnen hja, omsleine slieplekkens ferburgen har neakenens; de koppen dimmen foardel, bang om kend te wurden. Om har hinne sprongen manlju mei helske momkapen op; hja hompten de wetskeiners yn 'e rêch, klapten ûnbarmhertich mei giselkoarden ûnder it útstjitten fan rûchrouwe gjalpen. Tusken de lekkendragers, murk ik, rûnen ek froulju mei. Soe dy sniderswiddo derby wêze, dêr't Christyn oer praat hie?
  


  
    Yn 'e foarste rigen wieken omstanners grizend tebek, oaren moedigen de giselders oan, Griet Onbeleefd foarop. Ut har stoepen seach it boargerfolk it glimkjend oan; guon holden lytse bern omheech, grif om dy ôfskrik yn te druien. Efter de trawanten fan Beëlzebub oan dûkelen noch in pear opslûpen potsemakkers, bûntbeferve fan troanje, en diene skynútfallen, rûnen soms in ein op 'e hannen yn 'e stoet mei.
  


  
    Unfersteurber en earnstich, oertsjûge fan it wicht fan har betsjinning, kamen noch de trije poartewachters oanstappen, de mânske stedskaaien op flewielen kessens foar it liif: dy fan Us-Leaf-Frouwe yn 'e midden, flankearre troch dy fan de Sint-Jacob en fan de Hoekster, alias de Sinte-Catharina. Felle trompetstjitten kundigen it slútstik oan fan it omgongsspektakel, in tafriel dêr't alle leaflikens oan ûntbriek. Lânsfeinten fan it Blokhûs, mei helm en kuras, trêden nest in wein, dêr't in galge op timmere wie, libbensgrut en driigjend. Oan 'e bop-pe-ein hong it wjirchtou mei de strop, dy't sêft hinne en wer soeike. Op in ferheging stie de keizerlike skerprjochter, breed-út op lompene skonken, de hannen lynjend op it boalsswurd. Under syn boarstelige wynbrauwen wei seach er de mannichte kâldgnyskjend oer, net liker as socht er oanslach. Dochs waard der lake en geid, want efter him, skonkje-oer op in houten kartou, siet Minck. Minck, de nar fan it Blokhûs, bekend by elk dy't Ljouwerter hiet. Syn skonkjes omklammen de kanonloop, in stomp hantsje wiuwde nei it folk, ien gniis de brede froaskebek. Hja hiene de dwerch yn in sottepak stutsen, heal read, heal giel en mei skiltsjes oan syn ezelskape dy't rinkelen as er him as in wetterhûn útskodde.
  


  
    ‘Minck, Minck, rinkinkink, do gietst yn 'e grêft te sink!’ In pear opslûpen strjitjonges raasden it oer it folk hinne, trieken brike bekken tsjin him, mar it mantsje bearde as hearde er neat.
  


  
    De prosesje wie foarby. Oerlangsum skoden de lêsten dat út nei it Blokhûs. Strak soe it, sa't myn hospes my ferdútst hie, oer Twibaksmerk en Nijbuorren wer op it Aldehouster tsjerkhôf tagean en fiif dagen lang soe de Us-Leaffrouwe Omgong him herhelje, ta fermeits fan boarger en bûtenman.
  


  
    Op 'e Lange Piip fersille njonkelytsen de mannichte. Manlju mei biertoarst stieken de herbergen yn, froulju mei bern oan 'e rokken dangelen de kant út fan it Dominikaner kleaster om dêr alles fannijs op te nimmen. Ik fielde gjin oanstriid en folgje de stream. Rjochtoarsom, in frjemde wjersin bekroep my, in besef fan ôfstân en leechte. Hie sa'n idel poppespul noch doel en sin? Wie it net inkeld te dwaan om ûnnoazelen earbied en ûntsach yn te skerpjen? Gniisde it iene net om it oare? Wie dit oars as in houten gevel dêr't de wjirm al yn siet?
  


  
    Kristensielen, dat soks by jin opkaam yn in feestfierende stêd! Koe men no mar in petear oangean mei in fertroud freon, in Wigle fan Aytta, men soe sokke opstigings hifkje kinne oan syn fynbeslipe oardiel. In amerij wie ik yn 'e wille om it hynder te sealjen en ryd de stêd út, mar ik fersmiet it ek wer. Langst nei stilte hie ik, nei bespegeling en allinne-wêzen, dat ik liet de rûzige jachtweide by Selsma's foar wat er wie en naam de trep nei myn keamer.
  


  
    Yn 'e beamkrûnen efterhûs ripen de earste simmerapels. Sinneljocht sille troch de beide finsterkes, smiet in sêft grien plak op it boekje dat op myn tafel lei: Wigle syn geskink. In kearmannich hie ik der al yn omblêde, yn dizze sabeare lofrede op minskene dwaasheid. My heugde, hoe't ik yn Montfoort in passypreker skande sprekken heard hie oer dit geskrift fan de prysterssoan Geert Geertsz, dy't de kleasters ferskold foar narreskippen en sels de Hillige Tsjerke hjitfolge mei syn spot. Der wie doe by sein, Erasmus hie it aai lein dat Martin Luther, dy ôffallige Augustyn út Wittenberg, oan it útbrieden wie. Dat wie ek sawat alles dat my fan de skriuwer bybleaun wie út in sermoen fol tonger en wjerljocht. Dochs wie it mear myn inerlike ûnrêst, myn ompakken mei hertsfragen oangeande Christyn, dy't my wjerhâlden hie om my yn it skiftuer te ferdjipjen. No skode dêr it byld fan myn learde freon oerhinne en de snein dat hy myn selskip wie. Hoe hie Wigle it ek wer makke? In spotfûigel dy't laitsjende de wierheid seit, ja just.
  


  
    Ik sette my ta lêzen, yn it earstoan de holle noch fol fan prosesjebeweech en strjitrumoer, mar dy obstakels ferskimeren al ringen. Ik lies en lies, meisleept fan it linichste Latyn dat my ea ûnder eagen west hie. Hoe belêzen yn klassiken en tsjerkfaders moast dizze wrâldske mûnts net wêze om sa, skynber loswei, om him hinne te struien mei sitaten en maximen! Hoe fyntsjes wist er it flym fan de satire te hantearjen! Grif nimmen fóár him hie de oeral omswindel jende pijdragers fergelykje doarst mei baltende ezels of it skermjen op 'e preekkatheders mei dubieuze wûnderferhalen út hilligelibbens ûnbarmhertich ôfballe as boerebedroch. Al dy omballingen, dy foarmetsjinst dêr't de leek by ferklomje koe en ik my al sa faak oan steurd hie, de kearskebaarnderij op ljochtskyndei, it bychtmisbrûk fan loslippige prysters, de ôflaatrinders mei har wiskeunstige besiferingen, - neat waard hjir mijd. Wa, sa lies ik op in stuit, hat sokke goede eagen dat er sjen kin troch de tichte dize dy't de godgelearden om har theology hinne flijd hawwe? Yn 'e marge stiene by dy útspraak twa feninige útroptekens, wol in bewiis dat de wurden ek myn freon fan 'e Weaze rekke hiene.
  


  
    Under de momkape fan de lof ûntdiek ik de blaam, preau de sinnen, dronk alles yn as ûnfermongen wyn, fergeat de tiid, fielde my opnommen yn in wrâld, bekend èn ûnbekend, in romte, in timpel fol flitsend ljocht, dêr't alle domme kreamerij, alle idel oanbaksel út weihoffene waard. Wiswier, in bousel wie it mei Ien as strieljend midpunt: de Kruseling fan de Calvaryberch, skeamel en grut yn 'e neakene krêft fan syn offerdea! Wigle fan Aytta hie gelyk hân, hjir lake de spot om de wierheid bleat te lizzen...
  


  
    Desiderius Erasmus, ik spriek de namme út as hie er my al jierren nei bestien, as hie ik in nije master-freon fûn, dy't my oan mysels ûntdiek, in orakel dat ûnder wurden brocht wat al lang heal slomjend by my libbe hie. En dat soks yn myn tiid noch bestean koe, noch sein wurde mocht!
  


  
    Oan twakear ta moast frou Baef my moanje dat myn mieltyd kâld stie te wurden, ear't ik my loswynde út de ban fan dizze angelskerpe allegory. Wol tankber, betocht ik oereingeand, moast ik Wigle wêze, dy't my tagong jûn hie ta dizze kurieuze skatkeamer, dêr't ik it bestean amper fan ealge hie.
  


  
    
  


  
    It jûne al ear't ik my de doar út joech om dochs in blink te sjen fan it feestgewoel. Fier hoegde ik it nammers net te sykjen: om de bûterwaach stie gâns in kloft boargerij dy't mei útrutsen halzen de fertoaninge folgen fan de eigen Rederikerskeamer. Ik murk, dat har útbylding fan it Spel van de V vroede ende de V dwaeze Maegden al in ein hinne beslikke wie. Deun foar de stelling tsjin de waachsmuorre wiene banken set foar froedskip, tsjerkmasters, geastlikheid. Ik telde de pastoarshuodden: de hiele Papenastins like wol útrûn te wêzen. Efteroan socht ik in steanplak, mar de parabel fan de tsien fammen, foarsteld troch ferklaaid manfolk, koe my net yn 'e besnijing krije. Doe't de fiif dwazen har ivige straf krigen yn it hellefjoer gong der in gerûs fan ferromming troch de taskôgers, mar glied dy apotheose by my del as wetter by in einfûgel. Ik trapearre mysels dat ik stie te gnyskjen doe't it bolderlûd fan Beëlzebub earne wei de slotwurden galme:
  


  
    
      Achaij, achaije! wij gaense begecken,
    


    
      Wij gaense sollen ende uutrecken;
    


    
      Het sal haer jammerlic seere vervelen.
    


    
      Adie! dits thende van onze spelen.
    

  


  
    Op datselde stuit waard ik op it skouder tikke. Nêst my stie, glimkjend, de holle en wangen omsletten mei in wyt kaperke, Christyn!
  


  
    ‘Ek nijsgjirrich nei de fertoaninge?’
  


  
    En yn ien sike, as moast se har ûntskuldigje,fertelde se dat master Jacob har oantrune hie om hinne. Sels weage er him net yn 'e drokte, nearboarstigens pleage him wer.
  


  
    De stim fan Christyn rûze my as muzyk yn 'e earen. Hja siket oanhâld, gong it troch my hinne. Wat koe my leaver wêze as har selskip?
  


  
    Mei muoite besocht ik myn blidens wat wei te moffeljen.
  


  
    ‘Hast de Omgong sjoen fan 'e moarn?’
  


  
    ‘Nee, dy koe ik misse. Mar dit hjir, dit woe ik sjen.’
  


  
    It folk skode útinoar no. Oer de Nijstêd mindere it deiljocht al en boppe it wetter fan de grêft stieken rappe hannen de piktûnen oan dy't wâlkant en gevels flakkerich beljochten. Ut in pear herbergen, de luiven mei fetpotsjes behongen, klonk piipmuzyk troch de iepen doarren, dêr't it út en yn rûn. Op 'e Tûntsjepiip warde him in strjitsjonger, dy't in moardferhaal ophelle, úttekene yn tafrielen. As in lichte roes fan lûd en ljocht kaam alles oer my.
  


  
    ‘Kom, wy sille in slach by de kreammen lâns.’
  


  
    It wie as hiet ik it har, mar hja knikte al, krige my yn it gekrioel fan minsken by de mouwe beet, mar ik griep har hân en as wie it ôfpraat joegen wy ús yn 'e folte fan Nau en Bierkelders. Alle wjerstribbigens fan niis foel fan my ôf, har neite, har waarme hân berûze my, en de feestfleur om ús hinne like ek Christyn oan te stekken. It tinne staketsel fan tsjinstberheid en plicht dat by Van Aaken thús altyd tusken har en my yn stie, like yn ien slach weifallen. Har wangen gloeiden, as in grutfanke hie se niget oan alles. Skatterjend liet se in skeisen falle yn it jildbakje fan in steltrinder, dy't as rokkedraachster optoaid him in paad briek troch it folk. By ien fan de rifeldiskes lieten wy de dobbelstiennen kantelje, mar Fortuna wie ús net genegen.
  


  
    Op 'e Brol stie it swart fan folk. In gûchelder wie dêr dwaande om jildstikjes en sieraden fuort te muozjen en op 'e ûnmooglikste plakken wer foar it ljocht te tsjoenen. De man wiisde lodderich nei it slotsje mei it sintandryskrúske dat Christyn om 'e hals droech, lei har de hân al op it skouder, mar hja wiisde him mei in kwinkslach ôf. Hoe'n wille hiene de omstanners doe't de divelskeunstner it sieraad fuort letter út syn mouwe rûgelje liet en it Christyn mei in hoflike bûging oerlange.
  


  
    De koekhakkerij, de wichthifker, de kreamme dêr't de rollebol omgong, - neat sloegen wy oer. In skoft stiene wy stil by twa gewante knapen dy't in balkje op skouderhichte holden dêr't in tredden op omhinkele wylst er in swurd mei it skerp nei ûnderen op syn foarholle yn balâns besocht te hâlden. Efkes like it as soe de akrobaat oerwichtich wurde. Skriljend ferburch Christyn ien tel har gesicht tsjin myn skouder. Wie it eangst? Of wie it bearen? De sêfte oanreits fan wat ûnder it twange jakje beskûle siet sloech fûnken los yn myn bloed.
  


  
    Oan de ein fan de Bierkelders wachte in oar tafriel. Opslûpen jonges, lûd roppend en razend, stiene om Minck de nar hinne. Boppe it folk út siet de dwerch op ien fan de putstuollen dy't de brouwers dêr op 'e wâl stean hiene, satanysk gnizend, de brede froaskebek wiid opspjaltend as er wer in kroes bier troch it kielsgat geat, dat him mei de rije hân oanrikt waard. Op in stuit knoffele er flybjend fan syn troan, opheind troch de bierboarnders, dy't oanstalten makken om de smoardronkene ôf te spielen mei modderich djipswetter. Gjin omgongswille om lang nei te sjen. Christyn loek my mei troch de mannichte dat út nei de Amelanner Piip en dêr stie ynienen Goart foar ús, de stalfeint fan De Gouden Helm. Hy like alhiel út 'e skroeven.
  


  
    ‘Yn it Kromme Jat,’ wiisde er, ‘dêr wurdt in stik spile... in merakel! Lakest dy stikken! Hearskip, dêr moatte jo hinne!’
  


  
    Hy geide it út en ferdwûn like hurd as er opdûkt wie. Ik seach Christyn ris oan, hja lake, helle de skouders op. Under linebeammen foar in weardshûs stiene banken en skammeltafels ree foar toarstigen, dêr't wy ús tusken oare spantsjes efkes deljoegen. Ik bestelde in krûkje swiete wyn en seach hoe't har eagen de earnst ferlearen dy't ik fan har wend wie, doe't ik har de earste dronk tabrocht. In oare Christyn siet foar my oer, blierder, goederlaaks en losser fan toan. Mei graasje nipte se oan har kroes; in boartlike krol wie ûnder har kaperke weisprongen, dûnse har oer it iene wang.
  


  
    Christyn, do bist moai! Hoe graach hie ik it har sizze wollen, mar dy Christyn fan earder, dy oare, makke dat ik my ynbûn. Mar sa wie se dus ek, sa hie ik har met yn dreamen as myn feinteleger in woelnêst waard fol opspyljende langsten.
  


  
    In wafelbakker kaam de banken bylâns. Ik hie oanstriid en keapje syn hiele sutelkoer leech, mar hja kearde it en laitsjend setten wy de tosken yn it knapperich baksel. As by ôfspraak ferlieten wy it gewoel, setten it skimerich strjitsje yn nei it pleintsje dat By de Put hiet. Hja ferstapte har yn in strjitkûle en liet it gewurde doe't ik in earm om har skouder lei. It feestfertier efter ús belytse, foar ús út stie foar de nachtloft de kolos fan de kleasterkapel, dêr't de Bûnte Papen har domein hiene, útrizend boppe de ringmuorre dy't it omfrede. Tsjin dy muorre, yn in herne dy't de Ljouwerters it Kromme Jat neamden, hie in reizgjend selskip in triaterke opset en it stie dêr, doe't wy ús derby joegen, al fol wachtsjend folk, gearstreamd út de stegen en gloppen dêromhinne. Manhaftige wiven, it hier los om 'e holle, krongen har brutaal nei foaren, grauden nei in pear sigeunerbern dy't jild ophellen. In mannich walmjende skynfetten ferljochten it poadiumke. Men seach manljuskoppen dêr't de barbier nea gjin kunde oan hân hie, sa't it skynde. Alderen, net folle mear as fodden om 'e lea, rieken de kromme, ferarbeide rêgen om wat sjen te kinnen. Foar in raffelich slútgerdyn stie de lieder fan de troep en trune yn in bryk taaltsje elkenien oan om de jildriem los te meitsjen. Potsierlik wie de man optoaid mei sjerpen en tulbân. Om ús hinne waard roppen.
  


  
    ‘Sjoch, sjoch, dêr hast se, it heidintsje!’
  


  
    Op it ferheginkje ferskynde in jonge frou, brún fan fel en mei gitswart hier. Hja stiek de lange earms omheech, liet boppe har holle in tamboeryn rinkelje, wylst se widzjend yn 'e heupen hinne en wer tripke; ûnder it tinne kleed, leech útsnien, soeiken har boarsten útdaagjend mei. Ik murk, manfolk om ús riek de hals, de mûle yn 't kier, en ek Christyn hie der har wille om. Hja stompte my oan as in ûndogens bern.
  


  
    De ‘sultan’ - sa't wy de spulbaas gnyskjend betitelen - kundige oan dat de twadde opfiering oangean soe. In eksimpel soe it wurde, in klucht nei it rûge libben tekene en bekend as De Clute van Sinte Scoon-op ende Sinte Krap-sat. Hjir soe it heechfereare publyk fernimme hoe't in pear frouske graurokken in sljochte húsman mei wiif en dochter ferrifelje wolle, mar by eintsjebeslút sels smoarch weikomme. ‘Hoort, siet ende swijgt!’
  


  
    It foarkleed skode no piipjend iepen. Yn in boerekeamer mei twa sliepbanken ferskine twa snústerige pijdragers, dy't iten easkje en driigje mei hellestraffen as de bewenners fan it hûs wegerje. Hja skrânzgje alles op wat de boer yn 'e hûs hat. Yn it folgjende tafriel lizze op it iene bêd de beide biddelmûntsen en op it oare de húsman mei wiif en dochter. De lêste, it wie klear te sjen, wie de sigeunerinne fan niissajust. Feintsjes nêst Christyn en my gysgobben, kreammen dûbelsinnichheden út, mar omstanners snuorren har de mûle. It boeregesin snoarket oerlûd, mar de mûntsen net en út har praat is op te meitsjen, de iene, Scoon-op, hat bestek op 'e boerinne, de oare, Krapsat, iezet op 'e weelderige dochter. As de boer fan 't bêd giet en tydlik ferdwynt flijt Krapsat him nêst de dochter del. De gasthear komt wer op, fynt it nêst beset, tinkt dat er him yn it bêd fersind hat en strûpt no by Scoon-op ûnder it tek. Dy ferlit op syn bar it bêd, siket syn heil by de mem, dy't net oars tinkt as har man is fan Amor oansketten. Nei in skoft siket Krap-sat it eigen bêd wer op en yn 'e waan dat syn broer-yn-it-kwea dêr leit, stompt er de húsman yn 'e ribben...
  


  
    De taskôgers om ús hinne binne al lang net stil mear. Froulju kraaiden mei úthalen fan de heechste wille. Grutjonges raze: ‘Toe no, moffert! Sliepkop, sjochst it net?’ Mar de klucht rôle ûnfersteurber fierder.
  


  
    De boer wurdt wekker, in wylde wrakselpartij begjint, mar noch hawwe de fersinnen gjin ein, want de boerinne, ek wekker no, mient dat de beide graurokken deiles binne en hiset Krap-sat wakker oan, dat har man kriget dûbeld-op strips. Yn 'e grutste heibel en betizing sjogge de beide smjunten dat se fuortkomme.
  


  
    It foardoek knerpe wer ticht, no foar it lêst. De sultan, no boer-ôf, ferskynde en spriek plechtich wat hy neamde de ‘Na-proloogh’:
  


  
    
      Dit exempel gheeft ons lere:
    


    
      Die hebben stouten vrouwen,
    


    
      Dat si te vele niet en vertrouwen,
    


    
      Noch te vele niet hanteren
    


    
      Die ghene die crune scheren.
    

  


  
    De sjerpman bûgde. Fûl waard der hantsjeklapt, guon huften inoar fan kleare neiwille op it skouder. It Kromme Jat rûn leech. De measten skoffelen werom nei har skeamele bolwurkskeamers oan Griene Wei en Skuonmakkersperk.
  


  
    Troch de lange Tsjerkstrjitte brocht ik Christyn nei hûs. Stil wie it dêr, as wie der in stoarm fallen. Ut ien fan de Camminghahuzen skynde ljocht en wiene siterklanken te hearren. Ik hie it fanke foarslein om noch in slach troch de feestdrokte te dwaan, dy't wy yn 'e fierte hearden, mar hja hie myn earm nommen en sein, master Jacob soe ûngemaklik wurde kinne by langer weibliuwen. Altyd wer dy plichten! Wy kamen stoepbanken foarby, dêr't yn it tsjuster gespús wie, tsjinstfammen fansels dy't de dei mei in omgongsfrijer ôfsleaten. Wêrom wy net? Doe't ik oer de klucht begûn foel Christyn fuort yn earnstiger praat.
  


  
    ‘In goed ding,’ sei se koart, ‘dat sokke skoaiers yn pij ris út 'e leage wosken wurde. Ik ha se kend, al sokken. Breabidders en dea-iters neame de boeren se wol en in âld man haw ik ris sizzen heard, it binne kwea-hinnen dy't har aaien weilizze.’
  


  
    Ik moast it har meistimme en die dat ek. Hie Erasmus my hjoed yn gelearder taal net itselde foarhâlden? Mar dat skerpe yn har wurden, dat bittere, wie dat no nedich nei in jûn as dizze? Wêr wie har ûnbefongen fleur bedarre? Wy stiene foar Van Aakens útdoar. Yn 'e beammen om it Burmaniahûs rûze in nachtwyntsje, in ûle kriet. Soe se my ynnoegje? Hja taaste yn har roksbûse om de kaai, draaide har nei my ta. Under it wyt fan har kaper ljochten yn 'e skimer fan 'e strjitte har eagen op, grutte riedselige finsters. Efkes like se yn bestân te stean. Har fingers fimelen as ferlegen oan it sintandryskrúske, doe stiek se beret my de hân ta.
  


  
    ‘Myn tank, Cornelis, foar dyn selskip. It wie tige.’
  


  
    Ik besocht it mei in grapke.
  


  
    ‘Mar dizze Krap-sat hat syn nocht oars noch net.’
  


  
    Hja lake, de tosken ien wite skittering.
  


  
    ‘Mar dizze Scoon-op wol! Witste, dy hat ek húslike plichten.’
  


  
    Ik fielde myn hert bûnzjen. Wat soe se dwaan as ik har yn myn earmen naam, myn mûle op harres lei? Soe se tajaan, har tsjin my oanflije? Of... my ôfstegerje, útlaitsje?
  


  
    ‘Christyn, ik...’
  


  
    Har hân boarte mei de mânske kaai, sette him glimkjend op myn boarst en draaide him om as sleat se in doar.
  


  
    ‘Lit it op 't slot bliuwe dêrsa,’ sei se sêft, mar beret. ‘Dat is better. Oant sjen, Cornelis, en rin noch ris oan.’
  


  
    Heakke der dochs wat yn har lûd, trillen har de hannen? Hja socht en fûn it slotsgat, izer knarste op izer. Yn it doarkezyn stie se no, ien earm as yn ôfwar heal omheech.
  


  
    ‘De master sliept al, rekkenje ik,’ hearde ik har lústerjen. ‘It wie moai, dizze jûn. En no, sliep wol.’
  


  
    Hja ferdwûn efter de doar, opnij knarste izer op izer, in wanlûd yn myn earen. Efkes wie it as mealde de grûn, de stoepe, de hiele Skotstrjitte om my hinne. Hie ik trochbite moatten, har oerrompelje? Moast ik my samar ôfsâltsje litte as in healwoeksen bloarre?
  


  
    Mei it moed fol twastriid en spitigens sette ik ôf nei de Nijstêd. Christyn, yn 'e godsnamme, wa bisto yn grûn en wêzen?
  


  
    VIII
  


  
    De oanfolgjende dagen fan Us-Leaf-Frouwe-Omgong brocht ik meast yn ôfsûndering troch. Bytiden wie ik yn 'e wille en stek nei de Skotstrjitte, mar twivelriedigens hold my tsjin. Christyn soe ik ommers amper te wurden komme en wat Van Aaken betrof soe ik it ûnnoflik idee hawwe de komediant te spyljen. In oandriuw om de master te beheljen yn myn gefoelens foar syn húsfroufaam en út syn goerie as âldere mines te nimmen, - dy stap liet ik wol yn my omgean, mar gong ik dochs by eintsjebeslút foar omlizzen.
  


  
    In kearmannich trape ik nei it stillizzend wurk, die in hantaast yn 'e bouloads, oardere yn stilte wat tekenwurk. It koe my ynbaarne, dy stagnaasjes mei de sinne heech oan 'e simmerloft, oplein troch de aaifolle hilligekalinder fan de tsjerkepommeranten. Hast gjin fjirtjin dagen foarby, of om midswike hinne stiene de stegers der útstoarn by. En it wurkfolk miste de deihier, moast mar sjen rûn te kommen. Wie der ien fan de hearen dy't dêr om tocht? In kromke treast brocht my dan de reliëftekening oan it lewant, Van Aakens masterstik, en as ik dêr yn stúdzje wei foar stie, krige it konterfeitsel ûngemurken djipte. Ienris stean te sillen ûnder de ferwulften fan dizze basilyk, dit sieraad fan in stêd yn opkomst, dizze toer te beklimmen oan de reachfine spits ta! Mar hoe lang noch?
  


  
    Oare tiden bleau ik op myn keamer, besocht my te ferdjipjen yn myn lektuer. Ik state op in útspraak fan de gelearde Rotterdammer dy't ik wol tsienkear oerlies: ‘Soms is immen fereale op in jongfaam en wat minder as syn leafde beäntwurde wurdt, namste fûleiniger syn langstme.’
  


  
    It joech my in skok; it wie as wiene dy wurden foar my skreaun, as stiigde de stim fan in wize freon út de blêdkant op. Spriek Erasmus hjir út eigen ûnderfining? It moast sa wêze. Ik wist my ommers oanhelle mei ienselde brân fan de sinnen. De sûnde fan de bekoaring, o, de fraters fan Montfoort hiene it my as jonge foarhâlden as in yngreven kwea, dat bychte wurde moast, mar wie it oars as in fjoer dat trochsmeult, net te dôvjen falt?
  


  
    Ik skode it boekje fan my ôf; it stal fan Christyn, de fleurige Christyn, tyspele foar de printletters en makke dat ik oeren foar my út siet te stoarjen.
  


  
    Op in middei ried ik de stêd út, de Hoekster Poarte troch en folge in hynstepaad it noarden yn. Middenmank it fjild mei de ljurken boppe my soe ik ta mysels komme. Boerefolk bodde yn 'e miedlânen as bestiene der gjin stedsfeesten. Weiden hea, heech oploege, widzen de modderleanen del de kant op fan boerehiemen. Wazich wiene de kimen fan simmergleonens, dy't om my hinne stie as in broeiske stjelp. By in haaibarte dy't oer in lânsleat lei liet ik myn guds drinke, naam doe, allinne mei myn twivelige tinzen, it werompaad. Op foege distânsje lei de stêd wer foar my, mar ik murk ek hoe't in leadblauwe kantloft út it súdwesten opskode, dêr't waarkoppen har wieljend út losmakken. Swier waar? Ik sette it hynder oan ta draven, mar de buoi kaam hurd oer en doe't ik de útein fan de Leproazewei berikte foel de earste slach al. Myn bist lei de earen plat, stegere fan kjellens. Ik susse it mei klapkes op 'e hals, mar in twadde wjerljochtflits makke it noch oerstjoerder. Yn 'e fierte wie gerûs fan rein en om my hinne foelen al bûterdrippen. Lofts fan my lei op in foech terp it kleasterke dat de stedtsjers Fiswert neamden. Al faker wie ik hjir lânskommen, hie it gefal mei niget opnommen; no lokke it út ta skûlplak. Foarhinne, sa wie de hjitting, hie it bewenne west fan de Grauwe Beginen, mar de susterkes, beneare troch oerlêst fan kriichsbinden, hiene feiliger ûnderkommen krige tusken de stedswâlen.
  


  
    Ik krige myn guds by de teame. In púnfal wie it, net folle mear. It tagongspoartsje wie ynstoart lyk as it foargebou, brânnettels woeksen dêr't ienris in grêft west hie. Njonken in ôfbroazele stik muorre fûn ik in soarte fan útleech en late myn bist dêrûnder. It trille yn hals en flanken, de eagen skril. Noch wie it blakstil, mar it gebolder hold oan, yn frjemd kontrast dêrmei.
  


  
    Fuort by my stie op it kleasterhiem noch in gebouke oerein, op it each wat minder yn ferfal. It soe it weef- en spinhûs west hawwe kinne, dêr't de nontsjes yn 't foarige har wolle bewurken. In útdoar ûntbriek, in hol gat wie oer en dêryn seach ik hommels wat bewegen. In manljuskop, donker beburde, loerde om wat in doarstile west hie, waard ek op slach wer wei.
  


  
    ‘Heila! Is dêr immen?’
  


  
    Hol en hoar klonk myn roppen troch de stilte. Ik rôp opnij en yn it gat ferskynde in manspersoan. Efkes like er yn bestân te stean, mar doe't ik him wonk kaam er, stroffeljend oer de stienklobben, op my ta. De tonger swijde op dat stuit, drippen gongen oer yn wetter dat kletterjend deleazge. Under myn ôfdak skode in man fan bienbitich postuer, it habyt feal en snústerich; in pear djiplizzende gleone eagen seagen my erchtinkend oan. Ik besaude. Dizze man..., jawisse, hy wie it dy't fan 'e wike nêst my stien hie by de prosesje!
  


  
    ‘Wenje jo hjir?’
  


  
    De man skodholle, sloech de wiete mouwen út. Doe sei er, swier fan tonge en mei in lichte hapering yn syn stim:
  


  
    ‘Wenje? Ja en nee. In minske hat hjir gjin bliuwende stêd.’
  


  
    ‘Jo wiene ek ûnderweis miskien?’
  


  
    ‘Dat binne wy allegear en jimmeroan. Frjemdlingen en bywenners op dizze ierde, sa't de Skrift ús leart.’
  


  
    ‘De Skrift?’
  


  
    ‘Ja, Gods Wurd. It moannet ús, dit Babel wurdt omkeard, wurdt fan de ierdboaiem fage.’
  


  
    Lûd fan tonger dy't ôfdreau beselskippe dy lêste wurden. Hy stie no lyk foar my, de eagen yn fjoer, in lange gruzige wiisfinger omheech.
  


  
    ‘Hark, hoe't de God fan de eare tongeret, sa't de Psalmist seit. Syn stim klinkt oer de wetters, syn lûd is mei macht.’
  


  
    Mei stigende benijing naam ik de man op. Wa hie ik hjir foar? Ik koe it net litte en freegje nei syn namme. Hy skodkoppe, brimde, as socht er om wurden.
  


  
    ‘In namme, wat seit in namme? Tsjêf en stoppel, net mear. Of dy moat skreaun stean yn it Boek fan it Libben dêr't de man op Pathmos fan sprekt.’
  


  
    Syn wynbrauwen loeken gear, de tear boppe syn noaswoartel ferdjippe. Ik wie derôf, wist net rjocht wat ik sizze moast.
  


  
    ‘Moatte jo ek nei de stêd?’
  


  
    Hy makke in gebeart fan ôfgriis, spijde doe ferachtlik op 'e grûn, sa't er dat op 'e Lange Piip ek dien hie.
  


  
    ‘De stêd, hearskip? Wat is dy oars as in stjonkhoale fan Satan, in liuwekûle fol mammontsjinst, fol ôfgoaderijen. Wy binne op wei nei in oare stêd mei ivige fûneminten dy't God weilein hat foar...’
  


  
    In lette, mar tatroevjende tongerslach makke syn wurden ûnfersteanber. Fannijs skuorde myn hynder de kop omheech, de noasters iepen fan eangst. Ik besocht it te kalmearjen, karde it de hals oant it wat yn 't bedarjen rekke. It reinen lichte, hold op, de buoi, seach ik, sakke wei oan 'e easterlofr. Doe't ik my omdraaide wie de man ferdwûn.
  


  
    Stapfoets ried ik troch de opgriene, blinkende finnen op 'e stedspoarte ta, liet de wurden fan de ûnbekende yn my omgean. Wie it gekkepraat fan ien dy't it trochrûn? Nea fan myn libben hie ik immen sa praten heard, of ja, it koe wêze by in tongerpreek fan in barrefuotter út myn bernejierren. Mar nee, sokke sermoenen wiene dochs oars, hoe krekt, ik wist it net.
  


  
    Doe't frou Baef my in oere letter it jûnmiel foarsette begûn ik tsjin har oer myn moeting op Fiswert. It triedsjerea like út har apelwankjes wei te sakjen, mei skrikeagen seach se my oan, liet de fleispetiele hast út har hannen glide. Heal en heal lústerjend bûgde se nei my oer.
  


  
    ‘Master Cornelis, beleaven net fuortprate fan soks! Ik ried jo, hâld it stil. De plakkaten binne wreed foar sokken, no? En de muorren ha soms earen, wit je?’ En dêrmei striek se ôf nei har koken. Wat beweegde har? Hie ik wat missein?
  


  
    Ik liet it by my delglide; it wie fansels har goed hert dat spriek. In oare fraach, foar my gâns wichtiger, doek op. Hoe de jûn om te krijen? De herbergen soene fol sûpend en skrânzjend folk sitte, gjin selskip no dat útlokke. Soe ik jitris nei it Kromme Jat om in klucht te sjen - deselde grif- of nei Kelders en Nau my jaan yn it gewoel om 'e kreammen? Fan beide sette ik my ôf.
  


  
    Mismoedich siet ik boppe foar myn tafel, it geskink fan Wigle iepen foar my, mar it slagge net en krij fet op wat dêr stie. Hoe letter it waard hoe mear de ûnrêst my pleage, in woelige see, in wieling dy't wintele om it fanke út de Skotstrjitte. Ik liet in kanne wyn bringe dy't ik kroes nei kroes hastich - te hastich -leechdronk. Jou wyn dyjingen wa't it bitter te moede is...
  


  
    Sa moast it earne stean yn wat de man op Fiswert beneamd hie as de Skrift. Stie it sa ek yn de ketterbibel dy't Christyn ferburch yn har kokenslaad? Och nee, dat koe ommers net... Christyn, altyd wer Christyn!
  


  
    It wie al moai let doe't ik dûzich fan holle dochs noch de bûtenkoelte opsocht. De measte feestdrokte like oer te wêzen. Boppe it wetter fan de nijstedsgrêft smeulden de tartûnen noch wat nei, mar joegen gjin ljocht mear dat makke. In kloft oansketten feintefolk, elkoar yn 'e earm en lûd har bierpsalmen útgalmjend, wie alles wat ik moete. Mei in bocht rûn ik der omhinne, stiek in post oer en stie ear't ik it wist yn de nauwe Skotstrjitte. Yn it hûs fan Van Aaken like alles út en kâld. Soe ik de klopper falle litte? Soe Christyn no...?
  


  
    Grut bern datst biste, joech ik mysels te hâlden, strúnst hjir no om as in griene prins, sljocht om in blink je te sjen fan syn dreamprinsesse? Soest hast ris folwoeksen wurde en doch in folwoeksen Christyn in folwoeksen oansiik? Mar dan op pasliker tiid en oere!
  


  
    As yn in sêft ljochtsjend waas lei de simmernacht om toer en beammen, doe't ik it Aldehouster tsjerkhôf oerstiek. Efter strewelleguod wei riisde in pearke oerein en seach dat it fuortkaam, ferballe troch myn fuotstappen. Heech fan it Burmaniahûs rôp wer dyselde ûle fan doe. De ôfskutting om 'e boupleats wie skoattele, mar ik wist hoe't de binnebalke oan kant skood wurde koe. Soe ik...? Baldiedige dwaasheden spilen my troch it brein, jongesoankomsten. Soe ik in bakstien nimme en slinger je dy oer de muorre fan dy batske stins? Of lit de Sint-Vitusklok klippe om sa de skutterij yn 'e wapens te roppen foar in brân dy't der net wie? Skoppe soe ik wolle, slaan! Ora pro nobis... Flarden fan teksten út myn mistsjinnerstiid wynden nei boppen, mongen har mei mâlfiten lang lyn yn Montfoort úthelle. Unsinnich, wêr kaam soks wei? Hie Selsma syn koppige elsasser my wier sa yn 'e besnijing?
  


  
    Troch de nachtlike stilte om it hôf pipe ynienen in doar. Ik gong op it lûd ôf en ferskûle my efter in strûk. It moast it efterpoartsje fan it Burmaniahûs west hawwe, want oer it grêftsbrechje beweegde wat, in persoan klaaid yn in donkere mantel wie it, dy't de kant oprûn fan de Papenastins. Wêrom ik it die wist ik net, mar ik folge de ferskining op distânsje. Lykwols, doe't ik de tsjustere Tsjerkstrjitte krige, wie ik de man al kwyt en lei de stins fan de Papen as útstoarn njonken my. Fansels, ien fan de pastoars hie it west of in prokurator fan it Dominikaner kleaster dy't him op it Hûs by de wynkanne benachtsje litten hie. Wat besiele my en dwaal hjir om as in aaisiik hin? Mar sin om nei hûs hie ik likemin. Wer rûn ik dat út nei de boupleats, folge it wrakpaad by de bolwurksfoet lâns dat útkaam by de Bûterherne. Ut de wengloppen dêre klonk noch gerasp fan in rommelpot en fuotgestamp. Soe dat komelkersfolkje dan nea syn nocht krije en meitsje fan de nacht in dei? Rouwe bromstimmen hellen in drinkliet op dat ik ek by de strjitsjongers opheind hie:
  


  
    
      It is safier, kom, fan 'e flier,
    


    
      't Is Omgong ienris yn it jier.
    

  


  
    Soe ik sa'n moddersteechje ynslaan en jou my derby? Unsin, se soene my oankommen sjen, in frjemde ein yn 't bit dy't de wille bedoar.
  


  
    Doelleas sloech ik ôf nei de Griene Wei, gjin strjitte eins, mar in bulterich breed paad mei oan wjerskanten net folle oars as krotten. Ik wie no foargoed yn it earmeljuskertier, in gribus geartroppe tsjin de stedswâl, dêr't út en troch in pestlijer weidroegen waard en jong en âld oerdei op bleate fuotten rûn. Noch amper op healwei roek ik al de stank fan it Skuonmakkersperk; leartouwers hiene dêr har iikhokken en kalkdobben. Wat socht ik hjir winliken? De stjerren boppe my joegen gjin antwurd. Ora pro nobis... Hjir leine no de alderearmsten lea oan lea te sliepen yn har krûp-yntsjes, op har sigerige souders, de lêste oartsen fersnobbe, útsjoen op en útpraat oer de omgongstafrielen fan de dei, dy't hja werbelibben yn har dreamen, dizze skimerige simmernacht.
  


  
    Hommels bleau ik stean. Immen wie ta in steechje útkommen en stie my dwers yn 't paad. In âld wyfke wie it, krom fan rêch, de poannemûtse heal oer de eagen.
  


  
    ‘Goed folk, hearskip, ik bin it, Fokel. Mei jo wolnimmen, mei ik jo de kaart ris lizze? In heal braspinninkje en Fokel leit jo de takomst iepen, gjin jild tocht ik, wol?’
  


  
    Ik woe al trochrinne, mar hja krige my by de mouwe. ‘Och, hearskip, it komt hjir sa krap om. En Fokel moat dochs ek libje?’
  


  
    Kleierich, heal lûd rûgelen de wurden ta it ynfallen bekje út. Fokel, de wiersisster! Op 'e boupleats hie ik wol oer har heard, mei de helm wie se berne, seine guon, hja koe mear as in oar. Yn it printeboek fan de divel wie se thús as ien, mar ek oare affearens hie se, waard der gnyskjend by sein, wat dat dan ek wêze mocht. In hekse, in tsjoenster? Praat op 'e kant om fansels fan lju dy't yn 'e toersetting ek de hân fan Beëlzebub sochten!
  


  
    Hawar, wêrom soe ik net? Ear't ik ja sein hie troaide de âlde my mei ta it steechje yn, nei in doar dêr't foar in finsterke in oaljepitsje wat ljocht joech. Yn it foarkeammerke, leech ûnder de balken, mar net ienris ûnhimmel, liet it minske my pas los, de finger op it holle gat dat yn ferfleine jierren in mûle mei tosken west hie. Har eachjes glinsteren yn it ljocht fan de kears dy't op 'e tafel stie en by myn ear lispele hja:
  


  
    ‘Mar... eh... miskien wol it hearskip wat oars as de kaart?’ Hja wiisde nei in leech doarke efter yn it fertrek. ‘Op 't heden is der oare oanrin, mar as it hearskip in tel tiid dwaan wol... Sjoch, hjir sil mûs noch minske erch yn jo ha.’
  


  
    Yn 'e keamershoeke skode se hoeden in oerhoeks gerdyn iepen, treau my foar har út en loek it wer ticht. Dêr stie ik, jobbe dy't ik wie, rjocht op en del yn it tsjuster, wachtsjend op, ja op wat, op wa? Myn tryste wynroes like no kontraarje te wurkjen: ik koe amper it laitsjen litte. Yn wat nuvere sotteklucht hie ik my bejûn? Troch in skreef seach ik hoe't âlde Fokel de kaarten skodde en útlei op 'e rûchhouten tafel, it each strak op it doarke dat se my wiisd hie. Der hong in muffe rook yn it keammerke, as fan kearsfet en trochswitte klean. Wat divel en gjin ein, ik liet my net opslute! Krekt woe ik it gerdyn fuortskowe, doe't ik gestommel hearde, minskelûd, dof en ûnklear. Troch it doarsgat kaam, djip him dûkend, in manljusstal. Wylst er de mantel hastich tichtknope smiet de man swijend in jildstik op 'e tafel en ik seach in blinkje, justjes mar, fan syn troanje. Ik stie as oan 'e grûn beneile. Sanctamaria, dat wie de lange Burmania! Sûnder ien wurd, de kromme rêch djip bûgend, liet âld Fokel him út; in swiere stap stoar wei yn 'e stege, oant de âlde de útdoar sleat.
  


  
    Ik skuorde it gerdyn foar my iepen, wist amper wat ik soe, mar Fokel stie al wer by har kaarten.
  


  
    ‘Jo kinne beide, hearskip, allinne mar sjen of... eh... as jo wolle méár. Mar dêr stiet dan wol it dûbele foar. Of wol it hearskip inkeld de kaart, dat kin ek.’ Har stekeachjes glinsteren slûchslim. ‘Libje en libje litte, sis ik altyd mar, hi, hi, hi!’ Ik slokte myn wearze fuort. In razende nijsgjirrigens kaam yn my op. Ik knikte, taaste nei de jildriem en begearich helle de âlde de dukaat nei har ta, fierde doe it doarke iepen. Ik stie yn in fertrekje, slûch ferljochte mei wat in heal ferbrûkte alterkears like. In soer-mjitske rook fan swit en minske-azem sloech my oan, mar dat murk ik pas letter. Op in plat legersteed dat it heale alkoofke besloech siet in jonge frou, neaken sa't hja woeksen wie, de knibbels oplutsen, de brune earms der omhinne slein. Under it gitswart hollehier wei dat har skouders bediek wjerljochten har eagen, twa fochtige karbonkels. Hja joech har efteroer yn 'e kessens, it each net fan my ôf, en liet de weelde fan har boarsten sêft widzje, wylst de ringen yn har earen tinkelen op dy kadâns. In finger kaam omheech, wonk, wiisde nei it plak njonken har, de mûle ferlûkend ta laitsjen.
  


  
    Ik stie dêr't ik stie, roerleas. Mar dizze frou, dit donkere skepsel, ik hie har earder sjoen! Dy earste omgongsjûn mei Christyn... it Kromme Jat..., ferdeald, dit wie de sigeunerinne, it heidintsje út dy mûntseklucht! En dy spile hjir foar, jawis, foar hoer! In stik allemansgading, dat har betelje liet, dat niis betelle wie troch Pier Poehei! Hjir hie er dus syn geilens útwierre, de lange albedil, âld Fokel, dy keppelster, de mûle stopjend mei syn dukaten.
  


  
    As mei in waas foar de eagen stoarre ik nei it omwoele bêd. De frou hie har op 'e side jûn, de holle steunend no op in earm, de iene heupe, in bôgjend venus-alter, nei my takeard. Oer it oplutsen skouder flammen har eagen yn it kearsljocht, donker en lonkjend. Burmania...
  


  
    Ik kokhalze. De bedomptens fan it alkoof besette my, heazge my yn 'e kiel. Ik draaide my om. Hjirwei! wie alles wat ik tocht. De âld huorrehâldster siet noch foar har kaarten, mompele wat, mar ik strûsde har foarby nei de útdoar. Heal op 'e taast, stroffeljend yn it steechje oer in stien, fûn ik de Griene Wei, sykhelle djip en ferromme. Ora pro nobis... Boppe de ûntnochtere skroei fan myn sinnen stie as in oanklacht de bestippele stjerreloft.
  


  
    IX
  


  
    It wie justjes nei Sint Lambertus, de earste hjerstblêden dwarrelen al, doe't der op Aldehou ûnfoarsjoens wat barde dat opnij it wurk tydlik yn trewyn brocht. Op in moarntiid warskôge de leadmaster my, wyt om'e noas fan alteraasje. Hy wiisde nei de westmuorre, lyk boppe de útsparring dy't de tsjerke-yngong wurde moast. Leave santen stean ús by, dêr gappe it begjin fan in skuor!
  


  
    As wie ik fan it waar slein, sa seach ik it oan. Mjitroede en sjitlead befestigen myn earste freze: de hoekbearen wiene dêr mear as in fingerbree útwykt, hiene, al hoe grou, gjin genôch tsjindruk biede kinnen. Dêr kaam by - de sichtneil wiisde it ûnferbidlik út -, by de ynboude draaitrep toande it basemint nije spoaren fan fersakking. Yn 'e godsnamme, wêr moast dit hinne?
  


  
    Master Jacob wie dy deis net by de wurken. De skerpe seewinen hiene him mei kjeld opskipe en him nei ferbiten ferset oan hûs bûn. Hy gammele gauris de lêste tiid, de eagen hol, de stap ûnwis en slingerjend as er de boupleats opkaam. Hieltyd mear wie er twongen om wurk op my stean te litten.
  


  
    Dy moarns siet ik foar syn bêd om rie en oerlis. De foarholle yn tearen, de hân oan it sikje hearde er my oan, hifke de wei nei mooglik ferhelp, mar efter syn heas lûd kwynde twivel en brutsen ferset. Us besprek wie fan dy gefolgen, dat ik de top fan dy westlike spitsbôge útbrekke en de skuor tichtmitselje liet. Op 'e twadde omgong brocht ik binnenom iken balken oan, mei izeren stroppen oaninoar ferbûn. In needsprong, ik wist it, mar it holp ynsáfier, it skurd sette net fuort, dat ear't winterfroast roet yn 't iten smiet koe de bouwerij wer fuortgong fine.
  


  
    Wy hiene ôfpraat om magister Pier net yn ús tûkelteammen te beheljen. Wat soe it bate? De man soe dochs mar lekepraat útbringe en wie neat te goed om ús as boumasters op it euvel oan te sprekken. Burmania... As er de loads ynsilen kaam, in wynfetlucht om him hinne, rinkeljend mei it wurklean, dan krige ik, wolle of net, dy omgongsnacht wer foar my, sa't er út dy huorrenearring stapt wie, de kop read opset, de klean tichtknoopjend. Tsjin nimmen net hie ik noch in mûle iependien oer dat eksploat by it keppelwiif fan ôfrûne simmer. Wol liet ik yn my omgean en warkôgje Christyn opnij om har te hoedzjen foar ien dy't frouljusdeugd ôfmeat oan willich fleis. Mar hie it sin? Faaks hold ek wat oars my tsjin, ferhoalen skamte of kekenheid foar har ûnbesprutsen frou-wêzen oer. Of wie it eigenbelang? Unwissens pleage my, hoe't se it opnimme soe as ik alles sei, ek myn ynsilen mei it orakel fan de Griene Wei en wat ik wist fan dat heidintsje op har ferknûkele leger. Dan wie it ommers better en spylje it oer de skiif fan master Jacob sels.
  


  
    Nei dy omgongswike hie ik Christyn nammers net wer apart sprutsen. Myn skaakpartijkes mei Van Aaken waarden seldsumer; ik murk hoe't myn patroan it jûns mei muoite lang op fuotten hold, al woe er dat mar heal wêze. Wol priizge er in pear kear de noed en soarch dy't it fanke hie mei syn gestel. Sieten hy en ik al ris foar it swart-wite fjild, dan gong Christyn stil har wei troch it hûs, in kears snutend, it fjurke yn 'e hurd oprekkend mei de rêch nei my ta. Hie dy iene jûn fan fleur en ferealens har wanich makke en draaide se dêrom de eagen fan my ôf? Min koe ik it ferneare, sokke fragen dy't my narren en dêr't de tsjinslaggen op 'e boupleats noch oerhinne kamen. Ik fielde my as in bidler foar in tadoar en ferbûn har hâlding soms mei it waar fan dy hjerstdagen: in skiere dize hong foar my om dit fammebestean, weiskûle efter de hurde hûsplicht fan al den dei.
  


  
    Sa sette nei Sint Steffen it earste winterke yn. De nijjierssjongers hiene har skoaierij by de doarren al wer staakt en de rûgelsnie fan ien nacht wie al wer weiteid, doe begûn de froast rjocht ta te knipen. De stedsdjippen rekken ticht, bern op slydsjes sljurken it iis oer mei op 'e pipen de memmen yn wollen skouderdoeken dy't warskôgen foar de bitten dy't de brouwers elke moarn tsjin de wâlkant wer iepen kappen. Op 'e bolwurksgrêft swierde al ris ien op redens, lju fan de bopperein, holle en lea bewuolle yn mûtse en pels. Strjitfolk bûten de fêste sutelders seach men in bytsje no, of it moast in termynbroer wêze fan de Franciskanen dy't de boer opteach foar in jefte. Soms wiene der ek skeamelen fan Griene Wei en Ruterskertier, huverjend yn har te tinne liifdracht, dy't de Bûterherne opsochten om wat waarmte efter de kowesturten. Myn kosterke wist te melden dat de Beier fol siet mei marserinders en al sokken. Har wie de winterkjeld te folle wurden, dat no sochten se yn 'e stêd in dak en wat pielen mei swevelprikken. Dan wiene dêr de wiven út de Wilaarder wurken, fûl op in krom fertsjinst. Om thús de lytse mûlen iepen te hâlden sutelen se mei ôftanke tichelturf of beaden har tsjinsten oan by de ealmanshuzen. Drok hiene it de begyntsjes út de Sint-Annastrjitte, dy't yn har kleasterkoken potten mei hynstebeannen oer it fjoer hiene, oefte foar de alderearmsten en de siken.
  


  
    
  


  
    Alle wurk op Aldehou dat weake kalkspeesje frege lei no foargoed stil. De boppeste farske stienlagen liet ik mei leafreid en striegruden ôfdekke, dat allinne it droege wurk fan de stienkappers koe fierdergean. Under oan de toer hiene se wynskûlen set en fjurkes oanlein om de knoffelige knûsten linich te hâlden. Net sûnder muoite en oantrún hie ik master Jacob safier krige, hy soe, no't it wurk lichte, mar binnen eigen balken bliuwe.
  


  
    Winter yn Ljouwert. Op in moarntiid mei strakblauwe loft seach ik hoe't feintefolk fan Burmaniahûs in belslide de bûtegrêft opskode en dêr in hynder op skerp foar spande. Troch it efterpoartsje ferskynde yn lape en kape de lange Burmania; klappend mei in beplomme swipe naam er de leie oer. De wachter fan de Leaffrouwepoarte hie grif de wink krige, want hy late in ealmansdochter út de stêd - ien út it Minnema-espel hearde ik om my hinne - it spegeljend iis op. De kolos mei syn bolderlûd bestelde dingen dy't ik fan myn plak op it bolwurk ôf net ferstie, tilde doe de mei gjin priem te bestekken jongfaam as in fearke yn 'e slide en dêr glied it hinne, de grêft del mei rinkeljende skiltsjes. Oare kant grêft stie wat omstippend folk it skouspul oan te gapjen en ek myn wurklju om my hinne hiene niget, al koene guon it net litte en fal yn smeulsk en dûbelsinnich praat.
  


  
    ‘Der leit wer ien oan 'e sintinsje by de lange,’ hearde ik gysgobjen.
  


  
    ‘Meitsje steat, sa'n fromminske kin mar op har foartúntsje passe,’ ornearre in oarenien. En in treddenien smiet der oerhinne: ‘As it grôt tine wol, dan stiet de skandekker foar de jonge griente, sa is 't by him.’
  


  
    Skealik laks jen folge. Ik die it swijen derta, bearde mar as wie ik dôf. Sa waard der dus oer de slydjeier fan niis ûnder it folk stikele en dien, betocht ik. Lju dy't ôfkamen op 'e klank fan syn rinkelskiven as it holdert wie en nederich oan 'e mûtse tikken by it barren fan har skeamele deihier, mar ûndertusken! Hie sa'n swipeswaaier wol in kromke besef fan wat der omgong yn har binnenste? Soe er him ea wol ealge hawwe dat sokken ek har eare hiene en in hert?
  


  
    Ien fan dy winterige dagen wie it doe't ik de boade krige, in ierlitter út de stêd wie by master Jacob ûntbean. Der waard by sein, út de Papenastins wei hie immen in pastoar nei syn hûs rinnen sjoen, al wie it noch sûnder Sakramint en alterskille. Ik stiek nei de Skotstrjitte, dêr't in soarchlike Christyn my iependie.
  


  
    ‘De master hat it net rom,’ sei se sêft, ‘it sykheljen wol net, it boarst pipet sa. Meitsje it net te lang, Cornelis.’
  


  
    Hja brocht my nei de wenkeamer, dêr't by in heech turffjoer de sike op in sliepbank lei. Neareagich seach er my oan, de mûle in bleke skreef, stiek in hân út dy't as in klompke iis yn mines lei.
  


  
    ‘Goed datst kommen bist, Nelis. Do sjochst, it wol wer net mei my. It wit net oft ik sa de winter trochkom. Harkje, ik haw neitocht. Ik wol it boukapittel in brief takomme litte mei fersiik om ûntslach. Mar as eask wol ik stelle dat se dy beneame as myn opfolger. Do bist no de saken treast. Mar ik...’ (hy hoaste djipwei) ‘ik woe it net bûten dy om dwaan. Ien ding hoopje ik no mar, dat it dyn goedfinen hat.’
  


  
    Tantsjend seach er my oan, smeekjend suver, in tebûke man. Hoe'n striid moast er fierd hawwe, ear't er mei in foarslach as dizze kaam en syn stege wil belies jûn hie.
  


  
    ‘Mien net,’ sei er noch, ‘dat ik dy mei broddelwurk opskypje wol, mar jonge, ik sjoch gjin oare wei.’
  


  
    Swijend hearde ik it oan, oardere myn tinzen, wiis ek wer mei it betrouwen dat út syn wurden bliek. Mar soe ik it sûnder syn stipe en rêgespraak oprêde? It woe net yn my del.
  


  
    ‘Skielk winne de dagen wer,’ lei ik yn, ‘lit ús net te hurd fan stâl rinne. As de winter oer is en it waar myldert, alle kâns dat jo...’
  


  
    Hy loek oan 'e skouders, seach mistreastich foar him del. Lang prate ik op him yn, brocht by, dat dizze goarre gau oerbetterje koe. Tegearre soene wy dan wer foar de ballen stean, de tsjinstuiten better oan kinne, tegearre as dat wêze mocht de kroan op it wurk sette... Al neigeraden gong syn skodholjen oer yn licht knikken. Ik koe sjen hoe't myn ferset tsjin al te hastige stappen him goed die, him opmontere.
  


  
    ‘Miskien hast gelyk, Nelis, mar ik wit net...’
  


  
    Doe't Christyn ynkaam om syn tekkens rjocht te skikken wie ús beslút fallen om it oan te sjen en om dat brief (tenearsten, sa't de master derby sei) net te skriuwen. Tankber, ferromme suver joech ik my wer ôf.
  


  
    
  


  
    Lokkigernôch hold de froast net lang oan. Ear't wy mids febrewaris skreauwen wie it iis al wer út 'e grêften en koe it wurk wer op gong komme. Lang en tsjuster wiene wol de jûnen, dy't ik meast trochbrocht yn de jachtweide fan De Gouden Helm. In potsje triktrak mei de stamgasten wie dan myn ferdivedaasje, wylst frou Baef my bedoar mei waarme kleasterwyn. Somtiden wie ik ek wol de gast yn ien fan de gildehuzen, dêr't it fleurich tagong en de stro net om in aai bedoarn waard as de bruorren losrekken. Rûge ferhalen hearde ik, grappen en gritsen oer Minck de nar en syn biertoarst, dy't ôfwikselen mei de brike oankomsten fan strjitslipers as Griet Onbeleefd en konsorten. Mar âlderen hellen ek op oer it bieroproer fan 1487, doe't de brouwers yn it stiel biten hiene en it Amelânshûs belegeren. De Bûnte Papen, sa waard ik wys, hiene de partijen wer tainoar brocht, mar it âld sear tusken Skieringers en Fetkeapers hie noch lang neiskrynd. Bloed hie it koste, skelen dy't de Saks mei de hurde hân delslein hie en har útsetter fun hiene yn it ûnthalzjen fan Grutte Wiert, ûnderadmiraal fan Grutte Pier fan Kimswert, waans namme my ek oare kant Sudersee wol mei ôfgriis neamd wie. Syn slachswurd, waard derby ferteld, hong no as in ûnbidich kriichstrofee te pronk op it Riedhûs. Ferhalen... Ek de slimme stedsbrân fan 1511, noch farsk yn it ûnthâld, rekken de bruorren net gau oer útpraat.
  


  
    Allyksa koe op 'e bierbanken fan De Gouden Helm him soms praat ûntjaan dat de tiid koarte. Waard der ûnderinoar hottefile oer de tadracht of it krekte jier fan in foarfal, dan wie it almeast Sape Selsma dy't mei syn izeren opsluting de arbiter spile. Sa wist er feiten rjocht te setten as immen al te slim stâlde oer de terjochtstelling fan Sicke Frearks, de Oerdoper, dêr't de hiele stêd fan opskrille wie, om't nimmen kwea by de snider socht hie. In oare kear joech immen heech op fan it wûnderdwaande Marijebyld yn de Sint-Vitus, oan wat in sweager, lid fan de skutterij en ferwûne troch in ketsende haakbos, syn libben te tankjen hie, in ferhaal dêr't myn hospes ferachtsum de skouders by ophelle. Bare nij hearde ik op by in oar sterk stik oer it losse houten hantsje fan de Madonna dat wol by kreamfroulju lâns reizge om dyen de koarts ôf te nimmen. Oan it gegrâns en skealik gemompel fernaam ik lykwols, lang net elk fan it omsittend laach leaude mear oan de wûndermacht fan reliken dy't weistoppe hieten te wêzen yn de maagdelike rêch fan dat alterstik.
  


  
    Sa wurke dy wintertiid mei om my mear sicht te jaan op wat dizze stêd en har bewenners beweegde. Hoe grutsk, betocht ik, wie it gros fan dizze boargerij op alles dat Ljouwert klank joech nei bûten, hoe beïveren se har om my, noch altyd in nijeling, dêr stalen fan op te dissen. Mar der wiene ek tiden dat de taap hol en leech bleau en ferfeelsumens my al ier tusken de slieplekkens jage.
  


  
    Op sa'n jûntiid - ein fan in dampe, treasteleaze snein - wie ik efterhûs nei de stâl stutsen om myn rydhynder in pear hantrekken te jaan. Lang hie it nachtlik rûzjen oanhâlden dat de tei beselskippe hie, my suver al bewend as ik op myn keamer de sliep socht. Mar no wie it stil yn it keale apelhôf, dêr't mistdrippen fan 'e tûken rûgelen. Myn bistke nokkere tefreden doe't it my mei it stâlljocht kommen seach en ik it op 'e waarme skoft kloppe. Oars as syn berider hie it blykber noch gjin langst om it frije fjild yn of de hege diken lâns te drafkjen.
  


  
    Ynienen, wylst ik it stâlstrie wat opskodde, hearde ik lûd earne wei. Minskelûden wiene it, en it harke as slepend sjongen. Of wie it praten? Deastil stie ik, it ear op 'e lúster. Gjin mis op, it kaam fan boppen, fan 'e heasouder. In grap fan stalfeint Goart om my in loech ôf te sjen? It gûnzjen foel stil, gong oer yn in manljusstim, swier en donker, mar gjin wurd koe ik thúsbringe. Yn 'e goedichheid, wat koe dit wêze?
  


  
    Ik dôve myn ljocht, fûn op 'e taast de ljedder en trime foar trime nimmend tilde ik hoeden it flaplûk op, earst yn it kier, doe heger. Wat ik seach sloech my mei stommens. Yn it ljocht fan in pear lantearnen siet op skammels in heapke folk. Foar harren stie in man, in boek yn 'e hân, de wiisfinger heve, en spriek op de oaren yn. Ut en troch hold er it boek by it ljocht en lies derút, lûdop, wylst syn tahearders as yn stille spanning nei him opseagen. Ut dy soudershoeke wei kamen flarden fan sinnen nei my oer, wijde taal like it:
  


  
    
  


  
    ‘Ende ick sag eenen Engel afkomende uyt den hemel, hebbende den sleutel des afgronds... ende hy greep den draeck, den ouden slang, dewelcke is de duyvel ende satan... ende hy bond hem duysent jaren...’
  


  
    
  


  
    It souderslûk trille yn myn hân. De Apocalyps! skeat it troch my hinne. Barrefuotters út myn bernetiid hiene der wol oer preke, it vulgaatlatyn omsettend foar de ûnbelêzen leek.
  


  
    
  


  
    ‘Ende wierp hem in den afgrond, ende sloot hem daerinne... opdat hy de volckeren niet meer verleyden soude, totdat de duysent jaren souden geeyndigt sijn...’
  


  
    
  


  
    De lêzer gong fierder, leech en swiermûlich fan toan. Ienkear bewend ta it healtsjuster koe ik de man skerper opnimme dêr yn it ljochtrûn fan de lampe, syn stoppelburd, syn koalswarte eagen. En ynienen wist ik it..., dy hapering yn it lûd, dy feale klean... Wrychtich, dit wie de persoan fan de Lange Piip en fan Fiswert! In foargonger dus, lieder fan ôffalligen, fan sakramintariërs, anabaptisten of hoe't se hieten. Mar dan wie wat ik hjir seach ien fan dy ferbeane byienkomsten, dêr't yn 'e stêd wol fan grute waard. By alle santen, koe dit hjir samar? It antwurd krige ik doe't ik tusken de tahearders frou Baef ûntdiek, reafalliger noch as oars, knikkend nei de sprekker.
  


  
    Oerlangsum liet ik it lûk sakje en wachte de dingen ôf yn it tsjuster fan de stâl, beskûl efter in hynstesket. Der wie gestommel fan planken, stappen kreaken oer de soudersflier. In plak ljocht foel fan boppen en ien foar ien kamen se de ljedder del, de froulju bystien fan it manfolk. By de útdoar stiene se no byinoar op, fûstkjend sûnder wurden mei de foargonger, in kloft skouwe fûgels. Ien frou yn roudracht hold de man langer by de hân beet.
  


  
    ‘Gjin freze, suster, gjin noed,’ hearde ik him sizzen mei dompich lûd. ‘It bloed fan Sicke, jo man, hat net omdôch floeid. Hy hat syn troane al ynnommen, syn wyt kleed al oan, kroand mei hearlikheid. Mei gauwens is er mei ús yn it Ryk fan de Tûzen Jier. Gjin triennen, suster, gjin triennen. Jo witte no wer wat it Wurd ús leart, dy tiid is nei-oan.’
  


  
    Hy aaide de frou oer wang en foarholle, ear't er mei har en mei frou Baef as lêste de stâl ferliet, de dampe nacht yn.
  


  
    Nei de kant fan it Ruterskertier skoffelen fuotstappen dy't hurd weistoaren. Ik stie noch in skoft yn it tsjuster, amper fan myn ferbazing bekommen. Dit wie dus it folk dêr't de gouverneur en syn hantlangers de jacht op iepene hie. En, kaam it by my op, dêr't de lange Burmania, hoe dan ek, mandélich oan hiet te wêzen. En dat frou Baef..., dat de Selsma's... It woe noch net yn my del, mar wol begriep ik, dat ik no dingen wist, nuodlike dingen, dy't ik net witte mocht, dy't bloed kostje koene.
  


  
    Letter op 'e jûn ripe ien foarnimmen by my: ik woe méár witte, ik moast Christyn hjiroer te wurden.
  


  
    
  


  
    De earste kear-twa dat ik de Skotstrjitte beneikaam slagge it net en sprek Christyn ûnder fjouwer eagen, mar doe't hja my op in jûne ynliet en my sei dat de master just de sliep hie, folge ik har rislút nei de koken. Undersykjend, mar net ôfwarrend, seach hja my oan.
  


  
    ‘Wie der boadskip, Cornelis?’
  


  
    ‘Ik hie boadskip, ja, oan dy. Ik wol it kwyt en do bist de iennichste...’
  


  
    In fleachje fan read triek har oer de wangen, as eange se oansjitskens fan myn kant. Doe't ik lykwols op 'e tekst rekke oer wat my de sneintejûns oerkommen wie, wie se yn in omsjoch wer harsels. Foarsichtich fernaam ik nei,de sniderswiddo en har petear mei de foargonger.
  


  
    ‘Ja, dat wie Swobck Sniderske, dat hast goed heard. O, se mist har man sa, it earm sloof. Mar se fynt treast yn de Skrift, lyk as ik, har leauwen hâld har oerein.’
  


  
    Ik woe noch begjinne oer de preker, wa't er wie en hoe't er bestie, mar ik smiet it oer in oare boech.
  


  
    ‘It die my nij, Christyn, dat ik dy dêr net sjoen ha.’
  


  
    In tantsjen wie it, in dryste set, mar hja ferblikte net.
  


  
    ‘Myn plak hie dêr ek west,’ sei se, as moast se har frijpleitsje, ‘mar master Van Aaken wie net halich, dat ik woe my net fan hûs jaan. Takomme snein hoopje ik wol te kinnen.’
  


  
    ‘En as ik dan ris meigong?’
  


  
    Benijd seach se my oan, oerrompele fan de fraach.
  


  
    ‘Dosels? Fansels, it soe my, it soe de foargonger oanstean, dat wol. Mar wit wol, wat der efterwei komme kin. It gefaar, hast dêr oan tocht?’
  


  
    Willemoeds prate ik oer har warskôging hinne.
  


  
    ‘Ik haw neitocht. En ik kaam út by dit wurd: ûndersykje alle dingen en behâld it goede.’
  


  
    Hja knikte, in glimke fan ferstean om 'e mûle.
  


  
    ‘Dat is út it Wurd,’ sei se, ‘mar do bist gjin apostel, gjin Paulus, tink dêr om. Mar sa net, ast komme wolst, nimmen sil dy keare. En ik betrou dy, dat witste.’
  


  
    
  


  
    Sa siet ik de sneintejûns dêrop tusken dat heapke heilbegearigen, in nuvere nije ein yn 't bit, de holle fol twastriid. Wie dit myn wei wol? Stie ik net tsjin mysels? Wat óárs as langst nei Christyn hie my fitere om hjirhinne? Mar nee, der spile ek nijsgjirrigens mei ûnder, it lokjen fan it ûnbekende, it ferbeane, mei dêrby balstjurrichheid tsjin de plakkaten fan Toutenburg, dy't my al lang tsjinstiene. Lichtwol, betocht ik, stie der op myn holle no ek in priis fan tweintich caroli's, oefte foar Pier Poehei en syn oanbringers. Wylst it idee by my opkaam, koe ik it laitsjen amper litte.
  


  
    De deis tefoaren wie ik tsjin frou Baef begûn oer myn plan om hinne. It goeminske, it wie te sjen, ferblikte, rûn hurd by my wei, mar letter kaam se en lei my de hân op it skouder. ‘Master Cornelis, wit wat jo dogge, al is it yn myn hûs. Dit mei net fierder, pas op. De dea fan Sicke-baas is te wille genôch. Myn man seit, se wolle op it Blokhûs mear bloed sjen en triennen. O master, dat jo dit witte!’ Net sûnder wat stille wille hie ik har tasein om te swijen as it grêf.
  


  
    It wie Christyn dy't my op dy stâlsouder yn 'e kunde brocht mei de bleke foargonger. Syn namme wie David Joris. Fan ús moeting op Fiswert ferline simmer like er ûnkundich, alteast, hy liet him neat skine. Hy neamde himsels tsjin my de gesant fan Melchior Hoffman, de profeet dy't yn Straatsburg it kommend keninkryk fan Sion tarette.
  


  
    ‘Straatsburg? Sion?’ Unnoazel moat ik him oansjoen hawwe. De man liet syn gleone eagen oer my gean, skattend, wantrouwich.
  


  
    ‘Ja dêrsa, seit Melchior, stiet ús skielk de Arke fan it Behâld. Dêr wurde de skiepkes Christi sammele, dy't de knibbel net bûge foar Baäl.’
  


  
    Moedsum en ôfbiten kamen de wurden derút, dan wer mei dûbele tonge as by in dronkeman. Ik seach him nei de mûle en David Joris krige erch.
  


  
    ‘Jo ha niget oan myn spraak? No, jo meie it witte, sjoch mar wat de mispapen fan Delft, dy goddeleazen, my oandien ha.’
  


  
    Hy spjalte de mûle wiid iepen, wiisde. Oer de hiele langte fan syn útstutsen tonge rûn in djippearse groede.
  


  
    ‘Dêr ha jo it bewiis, jonge broer, dêr haw ik de martelpriem trochhinne hân. Trije dagen en nachten, nagele oan de stedskaak. Mar de Geast droech my as op wjokken troch dy hel, ik haw my losskuord, bin wûnderlik útlaat út dat tsjinsthûs fol Belialsbern. Bliedend bin ik weromkeard nei de skiepkes fan Syn weide, dy't it merkteken fan de Babelhoer ôfskodde hawwe. Loksillich, bruorren en susters, al dyjingen dy't oannimme it teken fan de nije doop, de wiere werberte...’
  


  
    It wie as hie de man gjin erch mear yn my. Syn wurden glieden oer nei in oanspraak tsjin it folkje dat om him gearskikt wie. It joech my tiid en talis om ûngemurken ris om my hinne te sjen. Mei de holle op side siet frou Baef dêr; slûch lantearneljocht wjerspegele yn har apelwankjes, njonken har de sniderswiddo, de betrienne eagen opslein en devoot knikkend by elk wurd dat de preker útbrocht. Tusken de rûge koppen fan manlju, droechskearders en skips jagers sa te sjen, ûndiek ik de glânzige troanje fan stalfeint Goart. Dy hjir ek? Hy knikte my ta, as stie myn oanwêzichheid him oan. Mei de holle foardel, de hannen yn 'e skerte siet Christyn mank de froulju, no en dan as ûnrêstich ferskikkend en taastend nei it sintandryskrúske oan har hals. Om in leaf ding soe ik witte wolle wat der omgong efter dy hege, keine foarholle.
  


  
    As in donker foarspoek tyspele it beweechlik skaad fan David Joris tsjin de dakspjirren. Mei de hân op it bibelboek skildere er syn gehoar de paapske wrâld, kundige har ûndergong oan yn fjoer en swevel, rôp elkenien op om dizze poel fan ôfgoaderije farwol te sizzen as de grutte tiid dêr wie. Hy gisele de rike kleasters dêr't bûk en ears fergoade waarden, ferskold de ôflaathannel mar teffens de Hosty, opdroegen fan drompelslipers dy't it bestiene om ek de earmsten de lêste duit út 'e bûse te preekjen. En dat om de falske gloarje fan har optoaide timpels yn glâns en blâns te hâlden.
  


  
    Ferbylde ik it my, dat er by dy lêste wurden nei my seach?
  


  
    ‘Mar godlof!’ fear de man fuort, ‘der is behâld foar de 144000 dy't fersegele binne. De balling fan Pathmos hat se sjoen yn 'e geast. Mids de martelers, waans bloed de Grutte Hoer dronken hat, sille se sitte op troanen, klaaid yn wite klean, it teken oan de foarholle. Mar de Frjemde Frou, sêd fan weelderigens, dy't yn poarper en skarlekken sit oan de wetterstreamen, dy sil oardiele wurde! Melchior, ús profeet dy't my stjoerd hat, sprekt yn tongen en leart ús: de tiid is fol, wy sille de wynparse fan Gods grime traapje, de paapske sakraminten skimmelje yn har monstrâns! En tûzen jier, harkje, tûzen jier sil de Satan bûn wêze yn dy stêd mei tolve fûneminten. Straatsburg, bruorren en susters, is dat Sion, dêr komt er del, de nije himel, de nije ierde...’
  


  
    David Joris like syn swiermûligens oerwûn te hawwen, swypke himsels op, wite skomstipkes ferskynden yn syn mûlshoeken. Hy blêde wer yn it Boek. ‘It is no it jier fan de ferjildingen, hjir stiet it beskreaun. De profeet fan de âlde bedieling tsjûge it al, de Heare Sebaoth hâldt rjochtdei. Babel sil falle. Syn beken sille yn pik feroarje, reiddomp en nachtûle sille it erflik besitte, gieren sille dêr gearboskje, yn syn paleizen waakse mei gauwens toarnebosken, yn syn stinzen brânnettels en stikels. Leave sielen, ik haw in liet foar jimme meinommen. Harkje!’
  


  
    Ut syn skurve tabbert helle David Joris in boekje foar it ljocht en begûn derút foar te lêzen, stadich, rigel foar rigel:
  


  
    
      De HEERE sal allen vogelen syn maaltijt bereyden...
    


    
      Te Bozra ende Edom so ick las...
    


    
      Vant vleysch der princen ende der Koninghen beyde...
    


    
      Kompt alle ghij vogelen versampt u alrasch...
    


    
      Wilt u van der landtsheeren vleysch voeden...
    


    
      So sij deden wort hen gedaen...
    


    
      O Ghij knechten des Heeren sijt vrom van moede...
    


    
      Wascht u voeten in der Godlosen bloede...
    


    
      Dit loon sullen onse roveren ontfaen...
    

  


  
    Ik koe net langer opnimme wat der folge, besaude my oer it bloedtoarstige fan dit kreupelrym, dit bittere brousel fan hate en niid. Wêr't hjir ta opstokele waard, wie it oars as ta moard en deaslach? Wist sa'n skombekjende dweper wêr't er it oer hie? Meilijen bekroep my mei de ienfâldigen om my hinne, sykjend om sieletreast, wis, gnjirde troch papetwang ek, mar waarden hjir gjin nije slavekeatlingen smeid, dy fan blyn geweld? My kaam Wigle fan Aytta yn 't sin, dy't it hân hie oer it ferlet fan in nije Bernardus of Franciskus, om de kleasterlike augiasstâlen te reinigjen. Hoe fier wie dat hjir te sykjen! Hoe fier te sykjen ek de driuw nei dat iere Kerstendom, dêr't Erasmus it paad foar sljochtsje woe! En koe dit it wêze wat de rebel fan Wittenberg beëage doe't er de Vulgaat iepenbriek mei de taal fan it folk? It woe min yn my del. Dizze David Joris, niis hie er himsels de tredde David neamd. Wat miende er dêrmei? In bline liedsman fan blinen, dat hie better west.
  


  
    Want wat wie er óárs?
  


  
    Wylst ik mei de oaren de stâl ferliet skode ik kwânskwiis nêst Christyn, rûn mei har op nei it sydpoartsje oan de strjittekant dat Goart foar ús ûntskoattele. Yn it ljocht fan it lantearntsje dat se by har droech seach ik har wangen gloeien, mar de eagen hold se betochtsum delslein. O, ik woe har wol ûnder de fragen bedobje, bea oan om har thús te bringen, mar hja sloech it beret ôf mei te sizzen, it soe te folle each jaan. Om ús hinne stie de tinne damp fan de winterjûn.
  


  
    ‘Ien ding,’ trune ik hastich, ‘wat seist fan dizze David Joris?’
  


  
    Hja wifke efkes, seach my doe wat skruten - of wie it beskamsum? - oan.
  


  
    ‘Hy is gjin Melchior, lit stean in Luther. Mar ek mei in kromme stôk wurde wol rjochte slaggen jûn.’
  


  
    ‘En dat Straatsburg dan? Leausto oan Straatsburg?’
  


  
    ‘Ik leau oan de werkomst fan de Hear op 'e wolken,’ sei se dimmen. ‘Wêrom soe it dêr net wêze kinne?’
  


  
    Hja loek de mantel stiif om har hinne en stoep, it lantearntsje foar har út hâldend, de Nijstêd op, ferdwûn yn 'e mist. Ferbouwerearre sleat ik de poartedoar, mar it fielde my oan, as wie hjá it dy't him foar myn noas tichtklapte.
  


  
    X
  


  
    Wûnder boppe wûnder slagge Van Aaken de winter troch. Doe't de maartesinne wer wat bleakere makke er op oanstean fan Christyn, syn hoedingel sa't er har neamde, al ris in kuierke troch syn eftertún en hie syn niget oan it earste foarjiersgrien. De slimste boarstbesettings liken te belúnjen, iveriger as er dien hie begûn er te fernimmen nei de gong fan saken op Aldehou en op in aprilmiddei stie er ynienen by my yn 'e tekenloads om, sa't er sei, wer ris in hantaast te dwaan. Dy hantaasten dijden al ringen út ta koarte wurkdagen, al soarge ik derfoar dat ik it skrouske bûtenwurk foar him weinaam.
  


  
    Yn dy snuorje wie it dat stalfeint Goart my op it wurk in brief oandroech dy't by Selsma's foar my ôfjûn wie troch in Ysselskipper. Glûpend benijd ferbriek ik it reade, biskoplik segel. It symbolum boppe de oanhef holp my fuortdaliks út 'e dream: it epistel wie fan nimmen oars as Wigle fan Aytta. Nijsgjirrich sette ik my ta lêzen, danich fergulde mei dit blyk fan freonskip, teffens in teken ommers dat ik by him net yn 't ferjit rekke wie.
  


  
    Hy begûn mei ûntskuldigingen oer syn swijen fan hast in jier lang, mar eilaas, drokke beuzichheden foar de biskop fan Munster en lange sittingen as rjochtskundige fan Syn Emininsje hiene him de hannen bûn. Doe kaam er op ús sneinsreis nei Swichum fan foarich jier. Noflike oantinkens hie er dêroan en hy fersocht my, mocht it my skikke, de groetenissen oer te bringen oan syn hierboer op Aytta-State. Fierdersoan beskreau er my yn lichte, wat studintikoaze trant syn ôfreis út Ljouwert en it ûnderhâld dat er doe hân hie mei de deputearre Siids Tjaerda op Rinsumageast, útfloeisel sa't my heuge soe fan syn ôfspraak mei dy syn soan, de Leuvener studint. Ik fermakke my derom, hoe't er de stegens fan dy stikelbaarch-op-eigen-hiem wist te sketsen. Doe't Wigle hoeden begûn wie oer syn dochter Kinsck, it ferstjitten laam, wa't er de stins ferbean hie, doe hie de âlde fuort alle stikels oerein. Wie ‘omslaan’ (sa hie Tjaerda, bitend op syn knevels, it neamd!), wie omslaan mei in túnfeint dan net slimmernôch? Moasten ealmansdochters dy't har ferslingeren oan tsjinstfolk dan net yn de faderlike ban? ‘Do begrypst,’ skreau Wigle (o, ik séách it glimke yn syn rossich burdsje!), ‘dat wiene no just gjin retoaryske fragen.’ Hawar, ta in soen yn 'e sibbe wie it alderminst kommen. Fjoer en swevel hie de âld strider blaasd doe't er losrekke oer it temûke houlik fan dyselde dochter, dy't har boppedat, sa't him trochdien wie, te Imbden ynlitten hie mei dat godfergetten doperfolk. Sûnder wat te berikken hie Wigle de stins ferlitten. Ienkear wer oer de brêge, sa makke er it smoutwei, hie er ‘it stof fan De Geast fan syn fuotten skodde’. Syn nijs út Munsterlan wie gâns earnstiger fan toan. Wylde sekten skeaten dêr op as diveldrek tusken de weet. Lutherlju en Melchioriten tsierden dêr as hingers by hagepreken, dy't de biskoplike soldeniers somtiids mei it swurd útinoar jagen. De Boere-opstân fan nêst jierren mocht dan yn bloed en brân smoard wêze, dochs smeulden der noch reboeljes nei en dy joegen de legere rjochtbanken hannen fol wurk. Op plakken woede de pleach fan de Adamiten, neakenrinders dy't parochypapen molestearren en har net ûntseagen om mei stellen hostybrea, godbettert, har magen fol te tropjen. As officiaal wie men mei sokke útsinnigen soms dagen besteld. Syn Emininsje hie al sein, noch ien stap fierder en de flagellanten brekke wer los as yn 'e tiden fan de Swarte Dea. Sa net, persoanlik soene Wigle syn drokten noch wol tanimme. Earstdeis ferliet er Munsterlân wer fanwege syn beneaming by it keizerlik Ryks-keamergerjocht yn it Beierske, te Spiers om krekt te wêzen. In nije rjochtsoarder skeppe dêr't it ketterdom op stomp rûn, sa soe it moatte.
  


  
    It die my goed dat myn freon by einsluten net fergeat te fernimmen nei de foarderingen fan ús bouwerij. Hy befestige syn foarnimmen om skielk oer te kommen en de ynwijing fan toer-en-tsjerke by te wenjen.
  


  
    Bene vale, Cornelius, charissime. De swierige ûndertekening mei Viglius Suichemius joech my in gefoel fan grutskens, in besef fan ferbûnens mei dizze Fries fan myn jierren, no al roppen ta hege amten. Ik besleat om him te antwurdzjen sadree't him in gelegenheid foardie. Ien fan de koeriers fan it Hof dy't simmers tusken Ljouwert en Brussel drok op en del reizgen koe ik miskien safier krije en nim in libbensteken fan my mei yn syn sadeltas.
  


  
    Mar it betearde oars. It bleau by sillen, mei't oare saken myn oandacht opeasken. Yn it earst fan maaie socht it stedsregear Van Aaken oan om yn de Ysselstêd Kampen in skipslading kapstien te meunster jen út de Dútske lânen, dy't mûlk te brûken wie foar de kommende boppebou fan de toer. ‘Dat is slim wegerjen,’ ornearre de master doe't ik myn soarch út-spriek oer wat sa'n reis fan him fergje soe, ‘och, by miswaar krûp ik wol yn 'e roef.’
  


  
    Utrist troch Christyn wie er op in moarn oan board stapt by in bûterfarder, fol goede moed. Foar in deimannich soe ik op Aldehou no myn eigen man wêze.
  


  
    Glorieus kaam de maitiid dat jiers. Yn 'e bolwurksskeanten fleach it hagedoarnhout sjendereach yn 'e bloei en sprate bywilen in swietrook oer de stêd dy't de neiwinterstank fan de grêften ferdreau. Fûgelguod skrepte mei striekes en op 'e naal fan it Burmaniahûs tsjotteren moarns de protters as woene se mei har konserten de klinkklang fan mitseltroffels oerstimme. De Bûterhernsters kamen ek los; komelkers drifken har bistkes troch de Skotstrjitte en oer it ravelyn fan de Leaffrouwepoarte nei it weidlân bûtengrêfts. Soms wie der in trelit mei in dryste leproas dy't ratteljend mei syn lazarusklep de opdrift yn it paad stie en syn ielmis by de boargers misrûn. Preammen fan it Wilaarder tichelwurk glieden wer foar ús loswâl mei it earste baksel fan nei de winter. It wie as libbe alles op út in bestjurring. Jûns ear't de skimer foel rigele al tsjinstfammefolk de Nijstêd oer, elkoar stiif yn 'e earm, in bizich sankje opheljend of lonkjend nei in slije soldenier fan it Blokhûs.
  


  
    Sa'n sidene foarjiersjûn wie it, doe't myn keamersmuorren op my takamen. Soe ik it hynder nimme? De klaaidiken, winters meast in blabberboel, koene no al aardich fersiigd wêze. Mar it waard in kuier, dy't útrûn op in doelleaze dwaaltocht troch it hert fan de stêd. Sa bedarre ik lang om let yn it strjitsje dêr't de Grauwe Beginen har tehûs hiene. Tusken twa boargerwenten troch wist ik hjir in stege dy't útkaam op in modderpaad troch eftertunen. Oan dat paad lei ek de tún dy't by Van Aaken's hûs hearde. In pear kear wie ik it mei de master lâns rûn en hie myn niget hân oan de kerse- en nutebeammen dy't it fan wjerskanten beskaden. Oanstriid om Christyn te moetsjen fitere my. Sûnt dy jûne mei David Joris hie ik har net wer ûnder fjouwer eagen troffen, mar fan har ôfset hie ik my alderminst. Allegeduerigen ware har stal troch myn nachtsliep, my ôfstegerjend no, lokjend dan wer, madonna en minneresse, in dûbelbyld dat net gearrane woe ta ûndielberens en my yn ûnfrede liet en betizing. Mar no soe se it hûs allinne hawwe.
  


  
    Tusken de bloeiende fruchtbeammen kaam ik gjin minske tsjin. Doe't ik it flapstekje iepentreau seach ik har stean, de rêch nei my ta. Hja fandele waskguod fan in line, it ljocht fan de neidei om it wynderjend hier. Mei in klap liet ik it stekje tsjin de stuitpeal falle. Rap, net sûnder in lichte skrik draaide se har om.
  


  
    ‘Do hjir? En dy kant út wei?’
  


  
    Ik hie skelmje kinnen en sis dat de foarhûsklopper wegere, mar ik fersmiet it flau ferlechje en mompele wat oer ferlet fan oanspraak. Hja glimke - o, dat sûnderling trekje om kin en mûle! -, krige it lêste waskguod en noege my yn 'e hûs. Mei beide earmen fol gong se my foar, de skoat fan it jakje dûnsjend oer de heupen; in rook fan friswosken linnen wyndere har nei. Hja woe yn 'e efterkeamer in kears opstekke, mar ik warde it ôf, sei dat ik fan skimerjen hold. Yn 'e beamkrunen efterhûs mindere it deiljocht. Wy foelen yn rêstich praat oer de dingen fan 'e dei: master Jacob syn útreis nei it fiere Kampen, in keppel fee dy't har stoepbank besmoarke hie, in lijer by it Skavernek wei dy't lânsdroegen wie nei it pesthûs... Har lûd allinne al betsjoende my, spûn my yn, triedden spannend nei myn dreambylden. Oant se oereinfearre en my mei ûntskuldiging foar har sleauwens in kroes wyn oanbea, wat ik oannaam op betingst dat se meidie. Wylst se ús beide ynskonk, de earms, stykjend út pofmouwen, ien blank beweech, foel my it each wer op har halssnoerke mei it sintandryskrúske, dat by it oerbûgen in tel-twa frij yn 'e loft soeike. Soe ik har freegje wêr't se it weihie, wat it ynhie? Mar hja begûn oer wat ik de David Jorisjûn neamde en woe witte hoe't de man my oanfallen wie. Earlik spul spylje! sei in stim yn my, dyn sin sizze al soe it har leed wêze. Licht smyt se dan dy ynbannigens ris foar ienkear ôf!
  


  
    ‘Ik wit net, Christyn, of leaver, ik wit it wol. Hy brûkt de bibel as in flokboek, as in soarte kontraplakkaat. Is men holpen mei gedweep oer dat Ryk fan de Tûzen Jier? Hy hat gelyk dat der in biezem moat troch tsjerke en kleaster, mar sá net. De man is my te krampich, te tizich. En dat neamt himsels gesant fan in profeet, in tredde David, toemar. Is sa'n lear no wurdich en jou jin yn gefaar fan ôfsnijing, fan ferfolging? My tinkt fan net.’ Skerper misprizings leine my op 'e tonge, mar ik hold se benefter. Hár betinken woe ik hearre, hár djipste gefoelens, sa slim te grûnjen. Roerleas siet Christyn foar my oer yn 'e healskimer, de hân oan har wynkroes. Makke se har ree op in tsjinoanfal? Foel se mar ris tsjin my út, betocht ik, mar it besloech oars. Suver bedêst socht se om wurden.
  


  
    ‘Ik stim dy mei, Cornelis, dizze David is net de learaar dy't ik earst yn him seach. Hy wurdt fertard fan wrok, fan wraak. Mar ferjit net, hy hat lit. Ik mis by him de treast dy't de Skrift jout. Dy sprekt ommers fan in sêft jûk en in lichte lêst.’
  


  
    ‘Dat stiet ek yn dyn bibel?’
  


  
    ‘Dat leart de Heilân sels, dy't seit: lear fan my dat ik sêftmoedich bin en nederich fan hert. Sjoch, dat fyn ik te min by David Joris, dy't him in godsman neamt, mar in ôfbrekker is. Hy...’
  


  
    ‘Mar,’ ûnderbriek ik har,’ ‘leart de clerus ús dan wat oars?
  


  
    ‘Dan binne it wurden, inkeld wurden, sûnder hert. Barmhertichheid mei de earme, de ellindige, it liket ús mislêzers bleate foarm te wêzen, in hoalling om in swollene finger. Mar de finger sels swolt troch. Ik ken minsken, Cornelis, dy't útsûgd binne ta de lêste pinning op ôfkeap fan ivich heil. Mar dat leit net yn minskehannen, yn reliken en monstrânzen. Leau my, al dat en noch mear hat my dizze wei opstjoerd.’
  


  
    ‘De wei nei Straatsburg?’
  


  
    Ik koe de spot yn myn fraach min ferdûzelje.
  


  
    ‘De wei nei de frijheid fan de kristenminske,’ sei se sêft, ‘de wei dêr't in Martin Luther foar opkomt.’
  


  
    ‘Luther? Is dy wat oars as in losbrutsen hearremyt, in dolle Augustyn?’
  


  
    ‘Hy moat mear wêze, hy is mear. Hy hie de moed en skodzje it jûk ôf dat him kniep. Ynpleats naam er it knús op. It keale krús fan Kristus, skriuwt er, dêr giet it om, net om it goudbrokaat fan ús prysters.’
  


  
    It ûntkaam my net dat se ‘ús prysters’ sei, gjin taal oars foar in ôffallige.
  


  
    ‘Ryk en earm,’ begûn ik wer, ‘ha der altyd west. Sa bestiet de wrâld.’
  


  
    ‘Ryk en earm, seiste. Lês dan it stik ris oer dy earste Kristenen yn Jeruzalem. Dy hiene alle dingen ien en mien.’
  


  
    ‘Dat is lang lyn.’
  


  
    Ik murk hoe swak myn tsjinwar waard by wat gloeide efter har wurden. Earste kristenen. It keale krús. Mar dêr woe in Erasmus ommers ek hinne, dy fijân fan alle klettergoud!
  


  
    ‘Lang lyn of net,’ sei se, ‘mar dêr leit it begjin en tagelyk ús foarlân. Lit my ien ding sizze, ik haw stien by Sicke Snider syn skafot. Dêr waard it my ynjûn, it Ryk fan God is net fan dizze wrâld. De wei fan it krús is de wei fan it ljocht, net dy fan miswûnder en geweld van plakkaten. Dat ljocht haw ik blinken sjoen yn baas Sicke syn eagen, yn de psalm dy't er song.’ Hja wie in toarn stil, weidûkt yn it healtsjuster. ‘Mar mien net, dat ik altyd myn wei wit, noait ris twivelje. God mei it witte.’
  


  
    Har stim hapere, har lippen trillen, ferbylde ik my. Tusken ús foel in swijen. Wat moast ik sizze? Wat gong der net om yn dizze steile Friezinne, yn dizze dochter fan it lân? Ik woe wol trochgean, har fergje op mear, fierder trochkringe yn it labyrint dat hja noch altyd foar my wie: in twasidich wêzen, ferliedlik yn har keinens, har lokjende froulikens, mar ek ôfstân skeppend, dwaande as se wie mei de dingen fan de geast, de siel.
  


  
    Ik fielde my ûnwis, woe it lêste út myn kroes nimme, mar dy wie leech. Yn 'e maaiejûn ferflauwen de omkanten fan de beamkrunen bûten. Soe ik it brief fan Wigle neame, har wize op 'e wantastannen yn Munsterlân?
  


  
    ‘Sjochst my fansels oan foar in kwezel. Of leaver foar in ketter.’ Har stim hie it weake fan niis ferlern, like wer hâld te krijen yn deistiger praat. Ik fermanne my, socht om in hâlding, in stelling.
  


  
    ‘Ik woe dat ik sizze koe wat ik fan dy tink. Ketter? Och, in wurd foar pilaarbiters en ynkwisiteurs. En dêr hâldst my dochs net foar?’
  


  
    Hja lake, efkes ljochte it wyt fan har tosken op.
  


  
    ‘Ik haw it al ris sein, ik betrou dy. Oanbringers binne oars.’
  


  
    ‘Hoe kin men immen ferriede,’ ferge ik, ‘dêr't men neat fan wit?’
  


  
    ‘Do witst al safolle oer my. Mear as master Jacob fan my wit.’
  


  
    ‘Mar it alderneiste wit ik net.’
  


  
    ‘It alderneiste wit God.’
  


  
    Hja gong oerein, no wer ien en al earnst. Wy stiene yn it foarhûs by de útdoar dêr't Christyn de skoattels foarwei striek. It flamke fan 'e bleaker yn har oare hân beljochte efter har de muorre mei de byltnis fan Van Aaken's oarehelte, matrone mei de kanten wytmûtse, dy't my as bestraffend oanseach. Ik fielde myn hert oangean no't hja deun nêst my stie, woe har oankrûpe, har pats je, mar myn hân roerde inkeld de sêfte rûning fan har boppe-earm. Hja warde my net ôf, waard net kjel, mar ik seach hoe't in swym fan read har nei de wangen stiigde. Doe loek se krankyl de strjittedoar iepen, seach my oan, de finger op 'e lippen.
  


  
    ‘Lit dit ek tusken ús bliuwe, Cornelis. Der wurdt al te folle praat.’
  


  
    
  


  
    Der ferrûn in goed wike ear't Van Aaken werom wie út de Ysselstêd. It wie te sjen, de reis hie him gjin goed dien. Hy hold him grut, dy earste dagen, ûntwiek in antwurd as men nei syn sûnens frege, in koppige wil like him op fuotten te hâlden. Sûnder mis, it gepas en gemjit op in rivierkaai en it keapmanjen mei stienskippers oer fracht en oerslach hie him dregernôch west. Kweade koartsen holden him mei gauwens binnendoar, gnauden opnij oan syn ôftakjend gestel. Al in pear kear wie myn oerlis mei him fersteld, ôfsprongen op hoastbuien en sinkings, oant ik einlings fan him it ferslach te lêzen krige dat de froedskip ynljochtsje moast oer syn stienoankeap. It skrift, oars sa fêst en fyn, wie trilderich, liet útskampers sjen fan de guozzefear as fan immen dy't syn lêste krêften oanspand hie.
  


  
    ‘It stiet no fierders oan dy, Nelis, en ferfoarderje dy saak,’ sei er heazich, wylst er my it stik oerlange. ‘Dizze man hat syn bêst dien en mear kin er net.’
  


  
    Hy besocht syn ûnmacht noch mei wat gekheid te beslaan, mar it gong him net linich ôf. Hoe koe ik him moed ynsprekke?
  


  
    It kaam my amper ûnferwachts oer doe't it kosterke fan de Sint-Vitus my in dei letter trochdie, master Jacob hie bloed opjûn en hear Fedde wie yn 'e Skotstrjitte ûntbean om him te foarsjen fan de Lêste Sakraminten. In lichte skok joech it dochs. Wie dit it begjin fan de ein?
  


  
    In safolste reis nei syn siikbêd befestige myn bang fermoeden. Syn stim wie ôfswakke ta ûnfersteanberens, allinne de holle eagen sprieken noch flau de taal fan de strider op ferlerne skânzen.
  


  
    Ik hie in kordate Christyn fûn dy't har triennen ferbiet en har frees foar it slimste ferburch ûnder húslike foarsoargen. Mei har lei ik oer wat ús de kommende tiid te dwaan stie. Ik sette it troch om de earste nachten by de sike te wekjen. Hja aksele earst wol tsjin, achte soks op har wei te lizzen, mar doe't ik bybrocht, hja hie ek oerdeis har drokten al, joech se belies.
  


  
    It wie in sierlike maaiejûn doe't ik súntsjes de klopper falle liet om myn earste nachtweits waar te nimmen. De kastanjebeam yn 'e tún fan de Burmania's hie de bloeikearsen oan, rook fan apelblossem wyndere oer muorre en ringgrêft. Op in skoarstienboerd siet in klyster te kwinkelearjen mei it bekje iepen nei de jûndage. Ik seach dernei en it wie my as sloech de mjitgong fan de natuer de spot mei in minskeblibben dêr't de dea yn begrepen wie. In oanklacht wie it, in dissonant. Hoe koene dea en ferdjer de bloei fan maitiid sa wreed trochkruse? Lang tiid ta mimerijen krige ik net. Yn in sydalkoof lei master Jacob op syn sliepbank, in switdoek oer de foarholle, it antlit as fan parkemint. It smûgen, lei Christyn my út, bedarre wat, wie oergien yn rêstiger sykheljen. De krûdedrank dy't hja by ien fan de stedsbarbiers helje litten hie like heilsum te wurkjen. It ljocht fan de iene kears by it fuottenein, tocht har, soe de sliep fan de master net steure. Mei teare soarch, in ingel njonken myn ûnbehelp, skikte hja alles ree foar de nacht, lei skjinne doeken klear, snute de waakskears. Bewûnderjend folge ik har dwaan mei de eagen. Hja droech noch in krukje wyn oan - om wekker te bliuwen sa't se my flau glimkjend betsjutte - en joech har ôf, mar net nei't se my oplein hie om har fuortdaliks te roppen, mocht der wat barre. Mei it sicht op 'e sike postuerde ik my yn in stoel, betocht mei spyt dat ik it boekje fan Erasmus meinimme sild hie, mar de holle fol oare dingen hie ik it op myn keamer lizze litten.
  


  
    Têd ferrûnen de oeren fan dy foarnacht. Allinken wiene de lêste lûden fan de strjitte weistoarn: gebonk fan in lette slyptrôch oer de balstiennen, it poartelieden, en as útsetter de bierpsalm fan in sûphals dy't op hûs oan stroffele. Allinne de rop fan it nachtûltsje út de beammen om it Burmaniahûs bleau oer, mar koe de stilte amper ferbrekke.
  


  
    Master Jacob lei fersonken as yn in dûze, soms ferweegden de stroeve lippen, mear net. Myn tinzen swurven. Oantinkens út earder jierren, flitsen as opdûkend út donker wetter: myn jongesskoaltsje yn Montfoort, gepiel mei kikkertsdril yn maitiden as dizze, it buorfamke letter, dêr't ien fan de fraters my mei trapearre hie efter in mole by Linschoten. Hoe'n trelit hie dat jûn, en och, hoe bernlik eins dat frijerijke út myn bloarrejierren. Trije wike wie it my ferbean om by de misse yn it koar te stean... Myn leartiid ûnder Van Aaken kaam boppe; hoe't er my de klassike boustilen fan Vitruvius, de grutte Romein, ynskerpe hie, mar ek de leare fan de rike spitsbôge, de tapaste mathematika, de wurking fan de romte, de draachkrêft fan it krúsferwulft. Strang hie er wol west, strang èn ferduldich, in bouwer dy't libbe foar syn keunst en fan himsels ferge wat er fan in oar easke. Oant hjir te Ljouwert de kear kaam, de kwaal dy't him ûndermine, syn houliksramp, syn striid op it wurk mei settings, striid ek mei de tsjerkmasters, it tsjerkefabryk, sa't er it wol neamde... En dêrmei skode immen oars my foar de geast, magister Pier fan Burmania, de kolos mei it bolderlûd, Pier Poehei, mei ûnder him it donkere heidintsje mei har soeikjende boarsten...
  


  
    Ik moast wat weisûze wêze, want ûnfoarsjoens stie se nêst myn stoel, Christyn, in skouderdoek omslein oer har nachtklean.
  


  
    ‘Hy hat gjin lêst, sa te sjen,’ hearde ik har lústerjen. Wylst se de lippen fan de sike befochtige en de foarholledoek ferfarske bekroep my skamte oer myn sleauwens. Dat hie ommers myn wurk west! Hja bûgde oer it bêd en har hier, in gouden pracht no, glied los oer har skouders en wangen. Hja stie al wer oerein, gjin each fan de master ôf, striek har lokken achteleas nei efteren, de earms efkes yn in bôge omheech, de rûne foarmen fan har lea spand ûnder it no straklutsen kleed. Myn selsferwyt sakke wei, net bestân tsjin it bekoarlike dat my oanfleach, bestoarme.
  


  
    Christyn snúfde, seach om har hinne yn it alkoofke, dêr't, murk ik no ek, in jittiksoere lucht hong.
  


  
    ‘Bedompt is it hjir. As ik dy riede mei, rin efkes de tún yn, fertraapje dy wat.’ Hja wifke efkes, seach my oan. ‘Dan sil ik wilens wat klearmeitsje dêr't men wekker by bliuwe kin.’
  


  
    In bedutsen ferwyt? Fansels, hja hie myn slûgjen fan niis opmurken. Wat ûntkaam har net?
  


  
    As in hûn syn hoedster folge ik har nei de koken. As in hûn, wie dat sa wol? Nee, rjochtoarsom, de rollen wikselen, iksels wie de jager en hja it wyld. O, it berûze my, dy ûnbestimde sliepgeur fan harres, de kadâns fan dy heupen dêr fóár my, dat hier weagjend oer de ranke rêch! As yn in dwelme stiek ik de hannen út, mar hja sette de ljochter op 'e kokenstafel en ûntskoattele my de efterdoar. In eachwink stie hja njonken my, de nachtloft boppe ús, blossemrook wyndere jin oan. Langsten stegeren yn my op, lang bedimme, lang fuorttreaun. ‘Kom, Christyn!’ Ik griep har pols, har hân, troaide har mei de maaietún yn.
  


  
    ‘Ik sil..., ik moat...,’ brocht se út, mar ik hie de earms al om har hinne, socht har mûle. De oanreits fan har lea ûnder de tinne nachtklean flamme troch myn sinnen, briek de bastions ôf dy't myn bleuëns - nee, myn leffens - om har hinne boud hie. No in man útmeitsje, de madonna yn har ombûge, brekke! Mar murk ik wol ferwar? Har skouderdoek wie ôfgliden, mar hja liet it gewurde, die gjin war en krij him op. Nee, se skuorde har net los, spile net de misledige ûnskuld. Triljend ûntspande har rêch ûnder myn streakjen, waard weaker, joech mei, ek doe't de rûning fan har boarst as in simmerapel rêste yn it holle fan myn hân. Skruten lei de se holle tsjin my oan, aaike myn wang, myn lippen, suchte djip, as waarden langsten, net te stuitsjen no, ek har oermânsk.
  


  
    ‘Bist leaf,’ lústere se, de mûle by myn ear. En doe opnij: ‘Bist leaf.’
  


  
    Har stim kaam as út in dreamlân, in lang ôfsletten dwaaltún. Ik patte har skouder, har hals, biet wyld yn it ket fan har sintandryskrúske as woe ik it har ûnttake... Boppe ús liet in beam syn bloeiselwyt falle yn it gêrs om ús, op har hier foar my. Ik blaasde it fuort, krôksel fan maitiid, fan tinend libben. Wat lette ús om ús hjir del te flijen by dy skeanwaaide stamme, smyt alle wjerstân ôf as in lestich kleed? Wêr fûn ik wurden?
  


  
    ‘Christyn lit my, lit ús... Ik hâld fan dy, allinne fan dy...’
  


  
    ‘O jonge,’ wie alles wat ik hearde. In tawurd? In swiet ferwyt? De grage waarmens fan har lippen op mines liet elke fraach ferstomje. Har lichem joech bûchsum mei, heal yn oerjefte oan myn wyldsin, dy't - ik fielde it - harres mei waard, har oanstiek. Soe ik...?
  


  
    Doe, as by tongerslach, skrille se op, griep myn earm, loek myn hân werom.
  


  
    ‘Dit mei net, dit ken net! De master...’
  


  
    Hja sette har tsjin my ôf, wynde wei út myn omearming, bûgde rap nei har skouderdoek en sloech dy om, de hannen as beskermjend om boarst en skouders. Gjin wurd koe ik betinke, feralterearre rûn ik har nei, it hûs yn, de koken troch nei it sydalkoof. In útbaarnde kears flakkere by it fuottenein. Op it kessen lei syn holle, fan siden sakke, de mûle ynwyt en sûnder siken.
  


  
    Master Jacob van Aaken wie dea.
  


  
    XI
  


  
    De dei dat Van Aakens omskot út it sterfhûs droegen waard is my bybleaun as wat tsjinstridichs: guon dingen omsluiere mei drôvens en earbied, mar tefFens besefte ik skerp de grins dy't ik oer moast nei in nij libbensstadium, eins mar heal foarsjoen. Miskien ek waard dy grins letter oanskerpe troch wat ik noch belibje soe.
  


  
    In behindich selskipke wie it mar, dat dy middeis gearrûgele yn it Leaffrouwetsjerkje fan Nijehou, dêr't de deade nêst syn frou kaam te lizzen. It wurk op Aldehou hie ik stillein. Seis fan ús mannen, leden fan it timmergild, hie ik op slach ree fûn om harren as drager ûnder it deafet te skikken en bewiis sa de patroan de lêste eare. De oaren hiene har, wylst de koarte lykstaasje lânskaam, yn 'e Tsjerkstrjitte fan siden opsteld, mûtse yn 'e hân, de knûsten devoot foar it liif. It die my goed dat ek it Sint-Vitusklokje in beskieden dealet ynsette, as gou it in rjochtlik boarger en gjin ynkommeling. De rektor fan de Latynske Skoalle wie yn 'e Skotstrjitte opdaagjen kommen en ek de beide Burmania's, doctor Upcke yn dekenhabyt, magister Pier yn wrâldske roudracht, hiene blyk jûn fan har amtlike oanwêzichheid. Mei noch oare leden fan it boukapittel en mei Christyn en my folgen hja de bier. In ôffurdiging fan it stedsregear, dy't ik earst miste, hie ús by it Marijetsjerkje opwachte en joech him mei ús foar it alter, dêr't hear Fedde mei de parochypryster fan Nijehou de deademisse waarnaam en de gebeden dy't derta stiene ôfraffele. Hoe'n dûbeld tryst fertoan wie it net, sa'n beïerdiging sûnder hokfoar neibesteanden yn it bloed! Vita brevis..., hoe koart eins hie ek dit hert polske.
  


  
    Wylst de kiste stadich dellitten waard setten de jongessopranen it Dies Irae yn, dat mingsel fan godsfreze en franciskaanske deemoed:
  


  
    
      Rex tremendum majestatis
    


    
      Qui salvandes salvas gratis
    


    
      Salva me, fons pietatis...
    

  


  
    Wolle of net, de trijeslach fan dit âlde mûntseliet, my as bern al bekend, rôp langbedobbe gefoelens wekker, oantinkens oan ús heit en mem, mar ek oan de master sèls yn dy kâlde klaaikûle fóár my. Wat hie ik net oan him te tankjen! En mei de eagen op syn lêste hûs dat dêr ferdwûn lei ik mysels de plicht op om nei bêste kinnen syn ôfbrutsen wurk fuort te setten.
  


  
    Foar my oer stie Christyn. De wolken út hear Fedde's wijreekfet fersweven boppe har holle nei it ferwulft. Efter har simpele rouwale seach ik it glinsterjen fan triennen. In tûfke túnblommen trille yn har hân doe't hja it losmakke en se ien foar ien yn it grêf struide, sober gebeart dat my weak makke en my - efkes mar - werombrocht nei de bloeiselsnie yn dat nachtlik hôf. Gjin wurd hiene wy dêr wer oer wiksele sûnt. Soe wroeging har pleagje om dy ûnachtsumens fan my en har, ûnderwyl't de master - harres en mines - it ôflei? Omdôch die ik war en skodzje de fraach fan my ôf. Ek ûnder it koarte leedmiel dat folge sloech hja de eagen net ienkear nei my op.
  


  
    Dy earste tiid nei de útfeart wie ik mear as besteld mei it beöarderjen fan saken dat de master syn ferskieden meibrocht. Der moast ûnderhannele wurde mei in Nijbuorster stienhouwer oer in passende sark dy't de neistlizzers net skeinde. Yn 'e bouloads hong Van Aakens mastersmantel mei it stedswapen. Ik hie in tel oanstriid en slaan it ‘earlik kleed’ om myn skouders, mar die it net, boarstele it stof der soarchfâldich ôf en liet it op it Riedhûs besoargje. Hieltyd wer gongen myn prakkesaasjes út nei it hûs yn 'e Skotstrjitte. As ik dat no ris hiere koe... En as Christyn... Fierder wie ik noch net. Mar yn 'e geast hie ik myn oansiik al klear. Ik moast tiid winne, dat wie alles, tocht my.
  


  
    Magister Pier wie de oare deis fuort al oer de boupleats stevene, hie my, bylkerich myn beskermer spyljend, apart nommen. By alle hilligen hie er my bewisse, hy soe it der by it kapittel trochskuorre, dat ik de folle lieding krige fan it wurk. Ik wist net hoe't ik it hie mei him. Mei skouderklopkes en wurden dy't op strykaazjes liken sette er alle seilen by en it wie doe foar it earst, foel my op, dat er it klienearjende ‘Secundus’ tsjin my farre liet, al kaam it ‘master Cornelis’ him noch wat stroef oer de fette lippen. Hie er soarch dat ik fuortrinne soe?
  


  
    It duorre net lang of ik waard op it Sierxsma-hûs yn 'e Heechstrjitte ûntbean, dêr't froedskip en boukapittel gear wiene. Ut de oanspraak fan de boargemaster die bliken, myn learmaster hie foar syn dea noch fan alles fêstlein. De oanwêzige notarius publicus fan de stêd hie it testamint al amtlik iepene. Alle tilbere ynboel fan it wenhûs wie ûnder sintinsje fan ferkeap tamakke oan de parochy fan Nijehou op betingst fan ivich grêfûnderhâld; ek de kosten fan de kommende jierstûnsmissen foar him en syn frou moasten út dit erfpart betelle. De húsfroufaam Christyn - de ferstoarne hie har beskreaun as ‘myn help yn swiere dagen’ - foel in kistke mei florinen ta en alle húslik sulverwurk. Hjirby wiene net ynbegrepen de sulveren skaakstikken dy't de erflitter mei bybehearrend boerd my tatocht hie, mei dêroerhinne alle boumastersridskip, foarsafier syn persoanlik eigendom.
  


  
    Mei tanimmende bewûndering hearde ik it oan, stie wer ris fersteld oer de tûkens fan oardiel dêr't master Jacob, oarderlik oant yn 'e dea, mei te wurk gien wie.
  


  
    ‘En no, achte Cornelis Frederiks fan Montfoort,’ hearde ik de boargemeester plechtich sizzen, ‘no noegje ik jo út om te harkjen nei it lêste brief dat Van Aaken silger ús kolleezje takomme liet. De stedsskriuwer wurdt fersocht ta foarlêzing.’ In oanbefelling wie it, like saaklik as waarm beskreaun. Yngefal hy, mr. Jacob van Aaken foarneamd, troch sykte of ferstjerren syn wurk dellizze moast, soe it him grut wêze bywannear't it kapittel syn kundige learling oer jierren, no ûnderboumaster, beneame soe as syn opfolger.
  


  
    Mei in twinkel fan foldwaning yn 'e eagen seach boargemaster Sierxsma my oan.
  


  
    ‘It kapittel, yn oerlis mei de froedskip kennisse nimmend fan dit stik, hat ienriedich besletten om oan dizze lêste wil te foldwaan. Wat seit ús jonge boumaster?’
  


  
    Ik begûn mei wurden fan tank, liet sa min mooglik skine dat dizze died fan de master my net salyk oer it mad kaam. Hoe faak hie er yn 't lêst dy winsk net tsjin my trochskimerje litten! Koartom, ik naam de oanstelling oan.
  


  
    In neipetear oer omballingen folge. In nij kontrakt moast opmakke, der soe boelguodde wurde moatte oer de ynventaris. Op in stuit skode ik hoeden nei foaren dat ik gading makke as hierder fan it hûs yn 'e Skotstrjitte. Hoegden se hjir te witten watfoar plannen ik mei omrûn? Sa net, as se my derop fergen... Yn 'e grûn hie ik Christyn har tawurd ommers al heal en heal. En dochs, oppasse no foar dit selskip, jin net bleatjaan as it net hoegde, linich dit fet bekûpje!
  


  
    Mar alle fyn-ynleinens bliek hommels in slach yn 'e loft. Magister Pier, breed-út nêst de boargemaster, naam it wurd en dielde mei, der wie nóch in beslút fallen fan kapittelwegen. Myn soldij soe omheech, soe heger as it lean fan myn foargonger, mar de frije wenning moast der dan by ynsjitte. Ik fielde my kâld wurden, fielde hoe't de keakelbrêge dy't ik boud hie op ynstoarten stie. Efter de tafel waard al knikt en boargemaster Sierxsma die útlis, it hûs dat frijkaam hiene guon in oar doel mei, in eigen boarger, hie er heard, makke gading en hie de foarkâns. Sa net, it baarnde net op 'e neil, de húsfroufaam krige alle tiid om óárs om te sjen.
  


  
    Wel sanctamaria! waard ik no strûpt en tamakke dêr't ik by siet? Hie de grutte dêr foar my oer wer ris de hân yn wat wol in komplot like? Nee, in komplot wie al te healwiis. Soe ik begjinne oer trouplannen, oer Christyn? Likemin, leaver kappe ik my hjir in finger of! Ik biet op 'e tosken, bûn my yn, slokte myn ôffaller fuort, joech him sels gelyk doe't Burmania gnyske: ‘Mar, master Cornelis, jo hawwe as frijfeint dêr oan 'e Nijstêd dochs in skoander plak, oars net?’
  


  
    ‘Dat hoecht net better,’ wie myn antwurd, neutraal en flak as in terskflier. Mei in nij beskriuwingsbrief waard dy middeis myn beneaming besegele.
  


  
    
  


  
    Dy maitiidswiken ferrûnen foar my yn in wûndere twastriid. Unwis fielde ik my, in driuwpôle tusken wetter en wyn. In rûzje op krijen ôf tusken twa preamfarders moast ik bylizze, mar ik makke my der mei in grau en in snau ôf. Wie ik eins wol wiis mei wat my no fan stedswegen tabetroud wie? Doe't it kosterke fan de Sint-Vitus my lokwinske mei myn nije betsjinning hie ik oanstriid en kear it praatske keardeltsje de rêch ta. It ûntwerp foar master Jacob syn grêfsark woe net eine en bleau heal ôfmakke op myn tekentafel lizzen. Jûns op myn keamer wie ik oan trijekear ta begûn mei in brief oan Wigle fan Aytta, mar hie de kladde ek wer ferskuord. Hoe koe ik myn freon fan ien dei sizze wat my djipst beweegde, sûnder yn syn eagen bespotlik te wurden? Sa'nen wie der mar ien, Christyn, it riedsel Christyn. Soms tocht ik, it wie it ketterbibeltsje yn har kokenslaad dat him tusken har en my ynskode, dat my tebek hold en sis har ûnbewimpele wêr't ik stie. Oare tiden joech ik mysels te hâlden, it wie bangens foar in wegering.
  


  
    Mei koarten krige it mastershûs de boelguodstafel foar de doar, soe Christyn de kaaien oerlangje moatte oan frjemd, mar net oan my, wrokke ik: fyntsjes bekûpe gefolch fan wat foar in kapittelbeslút gean moast. Wie dat wol sa? Yn healsliep koe my it hiele barren troch de geast spoekje, drôchbylden dy't my twivelich lieten, net tichtsje woene ta in berette stap. Hoe koart hie ús omearming duorre yn dy bloeiende eftertún? Wie it foar har dêrmei ôfmakke? Yn my raasde it om mear, om skâns nei skâns te nimmen, oant dat bolwurk fan fammige kekenens belies jaan soe.
  


  
    Soms ek narre my in oar spoek, dat fan ôfdriging, fan skaakmat setten. Dan spile ik in kânsspul mei it famke har geheim, har omgong mei konvintikelfolk as ynset, swiere troeven dy't ik yn 'e hân hie om har te twingen ta in tawurd. Mar grizend fan mysels smiet ik it wer fan my; ynblazings wiene it, net oars, fan trawanten út de hel. Ik betrou dy, hie se ommers sein, dy lêste jûne noch. Betrouwen, jawis, mar dat wie net genôch... Dat duorre oant ik mysels oerwûn en op in jûn de klopper falle liet op de my sa bekende doar. Ik wachte mei bûnzjend hert, mar it hûs bleau stil en tsjuster. Fansels, ien as Christyn hie har beuzichheden, soe yn 'e stêd it ien of oar te regeljen hawwe. Mei swiere stap kroaske my in man foarby, in komelker út de Bûterherne, dy't my mei in skean each opnaam. Gnyske er? It makke my wrevelich en ûnwis, mar in twadde roffel op 'e doar die gjin fertuten. De jûns dêrop die ik in nije reis, letter no, mei de skimer om de sliepende gevelhuzen. Yn it healtsjuster fan har stoepluif wist ik my ûnbestrund, mar ek no folge gjin stap troch it foarhûs, gjin skoattel dy't losstrutsen waard. Ferdijd, liet se my as in bidler stean? Ik koe dochs in ridlik boadskip hawwe, in stik misse fan it skaakboerd dat my thúsbesoarge wie? Opnij sjoude ik werom nei de Nijstêd, it moed fol bitterens en ûnfrede.
  


  
    Dy nachts kaam ik amper út 'e klean, siet mimerjend by in bleaker, de holle yn beide hannen. Hoe moast ik har dwaan ferklearje? Wit hoe betiid stie ik wer yn myn loads en besocht myn tizich sin yn 'e blâns te bringen troch my op it wurk te smiten. It slagge net. Dy stomme tichte doar, dat weikrûpen of wat it wie, it lei my by as in pynlik nee op wat ik ferlange. Moast ik my sa ôfsâltsje litte? Ienkear soe se my te wurd stean, byneed naam ik it slûppaad tusken de hôven, mar och, dêr soe ik ek wol in tadoar fine.
  


  
    It wie dy moarntiid dat it kosterke my opsocht foar syn deistich buorpraatsje. Hy hie grif wer in flanterich boadskipke, dribbele wat om my hinne, seach my doe mei syn slûchslimme eachjes oan.
  


  
    ‘En wat ik sizze woe, hearskip, wisten jo dat Van Aakens húsfroufaam no op it Hûs tsjinnet?’
  


  
    Ik skrille op, as stutsen fan in brims.
  


  
    ‘Hûs, wat hûs?’
  


  
    ‘Op Burmaniahûs, jawis. Hear Fedde hat dêr west en fertelde it my.’
  


  
    Djip bûgde ik my oer de tekentafel, ferskode wat ark, mar hy moat sjoen hawwe hoe't ik beloek, hoe't de knibbels my trillen. Aldergeloks kaam de leadmaster yn om in fingerwizing en koe it praat yn oarewei gean. Ienkear wer allinne wie it as dûnse alles my foar de eagen. Ik rûn de loads op en del as yn in tichte dize, die wanhopigen war om wat my bestoarme del te bêdzjen. Christyn op it Burmaniahûs, hoe koe dat bestean? Hierskerp kaam in byld by my op: dy gearsit mei it kapittel op Sierxsmahûs. Ferdomd, hiene dit de boer syn guozzen west? Hie Pier Poehei der efter sitten en my sa Van Aaken syn went ûntfytmanne? Judas Iscarioth, sa hie de master de man ienris neamd. No, dan wie dit wol in judasstreek, om it fanke yn te palmjen! Mar ho ris, wat koe de lange witte fan myn foarnimmens, fan Christyn, fan mysels? Neat ommers. Mar as hja no ris út harsels...? Tsjustere fermoedens, oantigings teisteren yn my op yn wylde wieling. Soe dan Christyn...? Op slach skamme ik my, sloech de hân foar de holle. Hjir moasten oare dingen ûnder spylje, mar hokker?
  


  
    En wer seach ik my stean yn har koken, dy earste kears, it ketterboekje yn 'e hân. Ik hearde wer har oanklacht tsjin dy oanbringer fan Sicke Snider, oan waans hannen neffens har bloed klibbe. Mei dy hannen hie er, sei se, de sulverlingen fan it ferrie opstrutsen. Hoe yn 'e godsnamme hie se dan tajaan kinnen oan dizze driuwraam, wa't de frouskens út 'e eagen sipere? Wêrom dizze stap sûnder boe noch ba, sûnder in stille wink, in ferklearjend briefke byneed. De fragen heappen har op. Christyn, wa bisto winliken? In skynmadonna? In wolvinne yn skieppeklean?
  


  
    Der folgen dagen dat myn taak op Aldehou my as in sisiphuslêst op 'e skouders woech. Net sagau hie it poarteklokje hjeljûn let of ik sjoude wurktúchlik nei myn keamer en siet dêr't ik siet. Jachtweide en bierbank mijde ik, liet my it iten boppe bringe, mar roerde frou Baef har kôksels amper oan. Kaam ik de stins foarby, dan like de ringmuorre my út te gnizen en spegele de grêft my fijannich temjitte.
  


  
    De mûle fan de frjemde frou is in djippe grêft... Sa moast it earne yn 'e Vulgaat stean. De frjemde frou... Mar wie Christyn my dan sa frjemd bleaun, dit foege jier dat ik har koe? O, ik koe my fergrieme as ik betocht hoe't ik der tsjinoan drige hie om nei har ta, om har de earlikste foarslach te dwaan dy't in feint in jongfaam dwaan kin: in bân lizze foar it libben! In leffert hie ik west, in skiep dat skytskoarre foar in iepen daam. Miskien hie hja op my tidige, omdôch wachte, mar dan noch, wêrom dizze ûnbegryplike stap? Miskien, hieltyd wer dat miskien, dat sûnder ferwin oan my friet.
  


  
    Inkeld griep ik yn wanhope nei it geskink fan myn fiere freon dêr yn Munsterlân, socht sûlaas yn wat it flymjend wurd fan Erasmus my hie te sizzen. As dy syn angels fan de spot opsette tsjin de dragers fan pij en kasufel, dan koe ik it net litte en spits dat ta op 'e tsjerkmaster dêr't ik mei te krijen hie, bouwer oan falske gevels, optrutsen mei twang, mei bloedjild lichtwol.
  


  
    
  


  
    It wie op in lette oere, tiden nei boargerklok, dat ik de treppen kreakjen hearde dy't by myn keamer útkaam. Yn 'e doar stie Sape Selsma, wyt weilutsen ûnder syn nachtmûtse en mei eagen dêr't skrik yn lei.
  


  
    ‘Hearskip, der sit immen foar jo yn 'e taap,’ sei er mei in lûd dat ik net fan him wend wie. ‘Oft jo daliks komme. It driuwt.’ Sliepwannele myn hospes? Wie der ûnrie op Aldehou? Dieverij? In stienstoarting?
  


  
    ‘Foar my?’ frege ik benijd.
  


  
    Hy knikte, wonk my en ik folge him nei ûnderen. Yn 'e holle jachtweide siet by in bleaker frou Baef, de foarholle yn tearen. Foar har oer, de rêch nei my ta, siet in persoan, weiskûle yn in skouderdoek, in frommeske. Wat hie dit yn? De fraach bestoar my op 'e lippen doe't de ûnbekende har omdraaide en my oanseach. It wie as gong ik troch de grûn, it wíé har, Christyn!
  


  
    ‘Do..., do hjir?’ wie alles wat ik útbrocht.
  


  
    Strak en ynbleek wie har antlit, de mûlshoeken trillen. Sûnder neitinken griep ik har hân, dy't kâld as iis fielde.
  


  
    ‘Ik sil jimme alles útlizze, Cornelis. Wy binne yn gefaar. David Joris wurdt socht, is ferret yn 'e stêd. Der moat in brief oer him op it Blokhûs lizze.’
  


  
    ‘David Joris?’ sei ik, as wie de namme my frjemd. ‘David Joris?’
  


  
    ‘Ja, hy moat de poarte al út wêze, swalket hjir of dêr om. Mar as er grepen wurdt en opbrocht, as er martele wurdt troch dat folk dêr...’
  


  
    Har stimme stûke, hja huvere, eangstich seach se ús tri jen bar om bar oan, in skouwe fûgel yn noed om it bedrige nêst. Frou Baef, ien en al soarch en alteraasje, soe yn triennen útbarste, mar har man fermoanne har.
  


  
    ‘Ik haw om dy socht, Christyn,’ sei ik sa kalm my mooglik wie, ‘ik wist earst net wêr ast wiest.’
  


  
    ‘En noait wer hinnegean, noait!’ Hja slokte har oandwaning wei. ‘Wat moatte jim wol fan my tocht hawwe. Mar ik koe net oars, dêr by dy...’
  


  
    ‘Fertel it mar,’ sei ik, ‘fertel ús alles mar.’
  


  
    Ferbouwerearre sieten wy om it nachtlampke en harken nei Christyn har belibbenissen fan de lêste wiken. No en dan waard it har oermânsk en heakke se, mar frou Baef lei har de hân bemoedigjend op it skouder.
  


  
    Fuort nei de beierdiging al hie magister Pier it fanke opsocht. Nei wat praat om 'e kant hie er har foarslein om by him en syn omke yn tsjinst te kommen. In eardere faam wie om gnobberijen fan 'e stins stjoerd en it wiif fan de túnfeint koe de húshâlding net oan. Mar doe't Christyn wegere en mar beard hie dat se oare plannen hie, wie de grutte út in oar fet begûn te taapjen. Spytgnyskjend hie er frege, oft de namme David Joris har ek wat sei. En doe: ‘Witst wol, fanke, datst ûnder fertinking stietst fan meidwaan oan ketterske byienkomsten?’
  


  
    Christyn hie alles kâldwei ûntstriden, de skrik yn 'e skonken. Doe hie de man syn lêste troef útspile en sein, foar har wie der ien wei om út hannen fan it Hof te bliuwen: har bestelle by de deken, dy't noch fan neat wist. Op it Hûs soe se feilich wêze; hy, Pier, soe it stilhâlde en geroften dy't omgongen yn 'e dôfpot stopje... Ien nacht hie se betinktiid krige, nacht sûnder sliep, fan om top jen mei foar en tsjin, - doe wie se risselwearre. Hjir lei de kâns om it lek te finen, it lek fan it ferrie dat de Dopersken bedrige! Mei de dea yn it hert wie se de stinsbrêge oer stapt en har wurk op it Hûs begûn. Yn har fammekeamer ûnder de hoannebalken hie se har striid fierder striden. Wat moast men jaan foar Burmania's drigeminten? Wat wist er en wat wist er net? Fragen dy't oanboazen doe't se in petear ôfharke tusken hear Fedde en de deken. Der wiene nammen fallen fan folk dat se koe, de sniderswiddo, guon út it Ruterskertier en by it Hoekster Paad wei, dêr't op rûn waard troch betelle oanbringers. Hoe koe se de minsken tynge takrije? Magister Pier, dy hûspleach, like op har ta te sjen, draaide mei sleau praat om har hinne as er mei in slach yn 'e tonge út de wynkelder kaam. Dat duorre oant er justernacht, flaaikjend earst, driigjend letter, foar har keamersdoar stien hie en tagong easke. Mar de sluting dy't de túnfeint op har fersiik oanbrocht hie bejoech it net. Mûsstil hie Christyn har hâlden, triljend ûnder de tekkens, en grommeljend wie de man ôfset. Doe wie har beslút fallen. Hja wist wêr't de kaai fan it túnpoartsje hong en as in dief yn 'e nacht wie se niis ta de stins útslûpt, har rie tenein...
  


  
    Christyn swijde, helpleas seach se om har hinne. Har wurden foelen my as balstiennen op it hert, ferbjustering en woede stegeren yn my op en alle kwea betinken dat ik op har hân hie sakke wei as yn in tsjuster gat.
  


  
    ‘Myn earste wie om hjirhinne,’ sei se noch, ‘want wat moast ik? Der is ferrie, mar wêre? Men wit net wat se op it Blokhûs witte. Mar no wol ik fierderop en warskôgje de oaren.’
  


  
    ‘En do sels dan?’
  


  
    Sape Selsma naam my de wurden út 'e mûle, hy, de kalmste fan ús fjouweren.
  


  
    ‘Wy rêde wol mei dy oaren,’ sei er. ‘Mar do sels, fanke, om dy siket er alderearst as er dy mist moarnier.’
  


  
    ‘Ik wit it.’ Wanhopich pluze se oan har skouderdoek, foel doe ferheftich út: ‘Mar ik gean net werom. Dan leaver dea.’
  


  
    Frou Baef, de wangen betrienne, stiek de earms yn 'e loft.
  


  
    ‘God mei ús bystean. Och, dat earme skiepl’
  


  
    Har man seach har bestraffend oan.
  


  
    ‘Do moatst fuort, fanke, de stêd út, fannacht noch. De wachter fan de Sint Jacob is ien fan uzen, is fertroud. Ik krij dy der wol út.’
  


  
    Ferwezen seach Christyn him oan, skodholle as yn ûnbegryp. Ynienen sprong ik oerein. In plan, in mooglikheid fleach my troch de holle.
  


  
    ‘Selsma hat gelyk,’ sei ik, ‘mar lit my mei dy gean, Christyn. Ik wit plak foar dy. Te Swichum ken ik in boer.’ En doe tsjin myn hospes: ‘Hjir moat hurd-hurd rie skaft wurde. Klopje jo de poarteman, dan sealje ik wyls myn hynder.’
  


  
    Mei eagen fol eangst warde Christyn it noch ôf, oerrompele troch dit beslút.
  


  
    ‘Do joust dy yn gefaar, Cornelis. Kin dit wol? Ik wol net datst...’
  


  
    ‘Sa sil it,’ biet ik de punt derôf, ‘it giet no om dy.’
  


  
    
  


  
    Dy wûndere foarsimmernacht, hoe lang soe er my heuge. Myn guds snúfde begearich de nachtloft op doe't ik him de stâl útliet en it seal fêstgaspe. Sape Selsma, rap werom fan in reis nei de poartesluter, bewuolle Christyn yn in hynstetekken. Hja fersette har net, liet de dingen oer har komme, sa't it like. Frou Baef woe ús hûndert segenwinsken meijaan, mar har man tilde it fanke efter my op 'e hynsterêch en wy rieden. Stapfoets stjoerde ik by it Ruterskertier lâns, njonken ús it bolwurk, weidûkt yn 'e nachtskimer. Mûs noch minske wie te bekennen, likemin doe't wy hjoeden it poartegat yn rieden. De hynstestap wjerkeatste efkes hol tsjin it ferwulft, mar oan in stile hong in baarnend lantearntsje en de iene poartedoar stie heal iependraaid. It houten dek fan de brêge fûn ik mei san bestruid en ik tanke myn hospes yn stilte. Hy, altyd op syn iepenst as de slangen, soe it de wachter, dy't ûnsichtber bleau, sa besteld hawwe.
  


  
    Ik sykhelle ferromme. Oan 'e easterloft gluorre al in ier strypke moarnsljocht, dêr't de mole op Winiaherne skimerich tsjin ôftekene. Ik folge it weinspoar nei it suden en ynienen moast ik tinke oan myn sneinsreis mei Wigle fan Aytta, dizze selde âlde dyk del. Wat koe der yn in jier al net feroarje! Soe de boer fan Aytta-State my te wille wêze? Ik rekkene der wol op, koe him ommers de groetenis oerbringe fan syn heechlearde lânhearre, in troef dy't ik fan begjin ôf oan skerp yn 'e holle hie.
  


  
    Al dy tiid hie Christyn gjin sprek sein, stiif tsjin my oankrûpt siet se efter my, mar no fielde ik dat har hannen op myn skouders ûntspanden en se har holle wat frijmakke. Sêft wie har stim oan myn ear.
  


  
    ‘Binne der ek minsken?’
  


  
    ‘Wy ha de wrâld noch tegearre, do en ik,’ sei ik luftichoermoedich. ‘Wa soe dy hjir sykje?’
  


  
    ‘Cornelis, ik bin bang, earlik wier. As David Joris fûn wurdt binne wy allegear ferlern, do ek.’
  


  
    Ik bearde as telde ik har wurden amper.
  


  
    ‘Foar it deiljocht bist te plak,’ bêde ik har del, ‘en Swichum leit efterôf. Dêr bist feilich en dy boereminsken hoege net better, leau my.’
  


  
    ‘Mar dy oaren,’ klage se mei triljend lûd, ‘dy oaren. O God, wêr moat it hinne!’
  


  
    Har stim hie alle berettens ferlern; hja like te fjochtsjen mei har triennen. Wie dit de Christyn fan it ferbeane bibeltsje, fan de David Jorisjûn op dy stâlssouder?
  


  
    ‘Selsma wit wat er docht,’ sei ik rêstich, ‘nim dat fan my oan. Gjin ketterjager dy't him fertinke sil. Burmania? Dy sil him wol twaris betinke ear't er mear boargers foar it rjocht sleept.’
  


  
    Ik murk hoe't by dy namme de greep fan har hannen ferkrampe.
  


  
    ‘Hy is in meunster,’ foel se út, ‘in slânsfet. O, ik haw net alles sein niis, mar heale nachten haw ik wekker lein, it breamês nêst my, in swiere tafel tsjin myn doar. Ik doarst oerdei de provyzjekelder net mear yn. Ienkear beslûpte er my dêr, treau my yn in hoeke. Syn drankazem stonk, ik rûk it noch. Hy drige mei ferrie, woe my twinge en hâld nachts myn doar los. Ik moat raasd hawwe. “Ik bin gjin hoer!” rôp ik en net earder as doe't de túnfeint foar it keldersfinster ferskynde liet er my los. “Wel do lyts ketterfenyn,” biet er my ta, “tink om ien ding, it Blokhûs is tichtby!” Dat wie it lêste wat ik fan him hearde.’
  


  
    Ik hoarte it hynder yn 'e bek, slokte mei muoite in flok fuort, seach it tafriel foar my. De driuwraam, de geile sater! En tsjin sa'n ien soe ik strak wer moaiwaar spylje moatte, fan him myn soldij opstrike! Soe men net mei alles brekke, trochride it suden yn en lit Ljouwert foargoed de hakken sjen? Unsinnich fansels, it gong om liifsbehald foar Christyn, net oars. As in skûlsykjende fûgel hong se tsjin my oan. Fielde ik har hert bûnzjen tsjin myn rêch? It twong my myn grimmitigens te bedimjen en sykje bemoedigjende wurden.
  


  
    ‘Wy binne der hast, fanke. Haw gjin noed mei dy oaren. Hjir sil gjinien dy fine.’
  


  
    It wie ljochter wurden. Dauwe loek op út de sleatten en it opdykje nei Swichum lei der as in donker lint tusken yn. In hoanne kraaide earne, der wie gerattel fan molkamers, boerefolk siet fierderop efter de kij oan. It platte langhûs fan Aytta lei no foar ús, in sliepend dier dat him útriek yn it earste sinneljocht. In toarn letter sieten wy by it boerepear efter de griene rútsjes fan it foarhûs. Ik fertelde koart wat ik tocht dat lije koe en de beide minsken knikten begryplik, seagen begrutlik nei Christyn dy't stil en ferwezen foar har delstoarre. Jawis, de plakkaten, de wredens fan de frjemde Gouverneur, de dea fan de Ljouwerter snider, it wie allegear ek te Swichum net ûnbekend. Slimst wie noch, it waard jin oandien ek mei troch eigen. Hear-om hie it de sneins noch mei ôfgriis neamd yn syn preek. It rjocht giet soms krom op 'e strjitten, dat hiene hear Wigle syn wurden west, de lêste kear dat er hjir op 'e pleats wie...
  


  
    ‘En hear Wigle syn freonen binne ús freonen,’ sei de boerinne hertlik, ‘sokken binne hjir altyd wolkom.’
  


  
    Rom om it hert socht ik myn hynder op oan 'e hûsside, bliid mei dizze ûntfangst. Christyn brocht my hinne, kalmer no, mar it wie te sjen hoe fol har it moed wie.
  


  
    ‘God mei dy bewarje,’ sei se sêft, ‘dy en my beide. En beleaven, Cornelis, mij dy bloedhûn dêr op dat Hûs.’
  


  
    Hja lei my de han op it skouder, de wurge eagen yn mines.
  


  
    ‘Jonge, hoe moat ik dy tankje?’
  


  
    Dat wurd ‘jonge’ trof my, rôp my in nachtlik hôf foar de geast, in apelbeam yn 'e bloei. Soe ik...? Mar ik fermanne my.
  


  
    ‘Tankje? Hoe? Troch hjir te bliuwen oant ik dy helje.’
  


  
    Hja knikte, joech my de hân, de oare as helpleas gripend nei it slotsje om har hals. Sa lyts as no, sa ferbûke hie ik Christyn nea tefoaren sjoen. Alle striidberens en opstannigens like út har weigliden. Yn my groeide in besef dat ik inkeld út myn dreamerijen koe, mar dat no wiermakke waard, har beskermer te wêzen, in sintjorisbesef.
  


  
    ‘Ik kom wer en hâld dy op 'e hichte,’ sei ik en stiigde op. In fleach fan lok gong troch my hinne doe't ik it hiem ôfried en hja my neiweau, it moarnsljocht as in nimbus om har hinne.
  


  
    XII
  


  
    It hie derfan, as kroepen nei dy roerige nacht de belibbenissen te Ljouwert wer wei efter in skerm fan deistich barren. In stielen wet folgjend klipten de kleasterbingels deis oer de stêd en rôpen de mûntsen en nonnen nei fesper of koargebed. Under wapengekletter teagen lânsfeinten fan it Blokhûs nei de bûtefinnen foar eksersysjes mei de sjitroeren. Ienkear wyks dreauwen kowerossers har hannel nei de merk en leveren boeren har blanke fetsjes ôf by de bûterwaach. Om 'e boupleats strúnde gauris jongesguod dat longere op kapspuonnen en ferbeane fjurkes stookte tsjin de bolwurksskeanten, útracht troch Bûterhernsters yn freze foar brân.
  


  
    Op ien fan de Camminghahuzen wie in grutte bruiloft, dêr't elk fan spriek: in jongedochter boaske mei gâns fertoan en staasje. Earmeljus bern en folk út de Beier stiene gobberjend foar de gevel, oant it breidspear koperjild struide, dêr't de skobberts as wylden nei grabbelen. Dan wiene dêr de marsedragers, moarns ier al de poarte út, om jûns bemoude en wurch fan stap werom te sloffen nei har ûnderkommens. Yn De Gouden Helm gong it bankpraat al wer oer de kommende Ljouwerter Leaffrouwe Omgong en waard foar it wennen al ris in kroes ekstra opnommen.
  


  
    Wie dit in stêd dêr't ferset de kop opstiek, dêr't ferrie broeide?
  


  
    Nimmen like der betinken op te hawwen. De rochmole by it Skavernek draaide ûnferfeard op 'e bolle simmerwyn en sekkedragers tôgen it streksume moal krankyl nei de mingers.
  


  
    En dochs, foar my hie de stêd wat driigjends krige, as lei der in ûnsichtbere fijân foar de poarte, al dy dagen dat de sinne it ryk allinne hie oan in strakblauwe loft. Sape Selsma die my trou ferslach oer wat er by de taapkast opheinde fan eigen boargers of reisber folk. Dy mochten mei de bûk fol bier noch wol ris de mûle spiele oer wat der ûnder grien en geld omgong. Mar it bleau by geroften, wazige ferhalen dêr't men alle kanten mei út koe.
  


  
    Wol ferskynde oan 'e tsjerkedoarren in nij plakkaat fan gouverneur Toutenburg. Dêr waard yn drige mei swiere straffen foar lju mei lutherske skriften yn 'e hûs of oaren dy't folk herbergen fertocht fan oerdoperije. Foar de keizerlike kânselarij op it Blokhûsplein, waard der sein, hie fannijs in iepenbiere boekferbaarning pleats hân en de gardiaan fan it Franciskaner kleaster moast yn in tongerpreek de omstanders it oardiel oansein hawwe om de freze deryn te jeien.
  


  
    Gongen dizze dingen myn doar forby, justjes oars wie dat mei dy man fan it Hoekster Paad. In earme sweal wie it, dy't gjin a foar in bie koe. Hy wie trapearre op it suteljen mei spotlietsjes op 'e clerus en hie in etmel op 'e Brol oan 'e kaak stean moatten.
  


  
    Underweis nei it wurk rûn de man my oan, frege skruten om oanslach as stiendrager, lei my út hoe't wiif en bern honger hiene no't alle wurk en fertsjinst him ûntkeard waard. Ik naam him oan, skeat him in pear braspinnings foar. Mar by it útbeteljen murk magister Pier de man op, groude him ôf en ûntsei him de boupleats. Ik woe der tusken komme, yn 'e pleit gean foar de man syn húshâlding, mar mei de jildbûdel stiif foar syn spekbûk hie de grutte my oansjoen en sein:
  


  
    ‘En no elke skuonmakker mar by eigen least, hie ik tocht, net?’ En doe mei sarkasme der oerhinne: ‘Ferkeard folk hat men hjir genôch. En dat op plakken dêr't men se net siket.’
  


  
    Ik hie my omdraaid, de doar fan de tekenloads efter my tichtklapt. Wêr woe de man op út? Wist er méár as wat er tsjin my útkomme liet? It wie dochs frjemd dat er tsjin my noch net ris útpakt wie oer Christyn har ferdwinen fan Burmaniahûs. Hy wist dat ik by master Jacob fan freonswegen gauris de komst hân hie, dat wol. Wat stike dêr ek yn foar oaren? Wol koe ik net fan my ôfsette dat it syn wurk west hie en ûntkear my dat hûs yn 'e Skotstrjitte. Mar dan hie dat al in blyk fan erchtinken west foar my en Christyn oer. Hoe't ik it kearde of tearde, it bleau oppassen mei dizze fette foks, dy't it lot my taskikt hie as myn bouhearre. Ferkeard folk, wêr sloech it op?
  


  
    Soms koe ik laitsje om mysels, oare tiden fielde ik my beneare, in rôt yn in stap. Lytse swierrichheden - in kromlutsen profyl, in kapstien dy't midstwa briek - laten my of en in lichte treast joech my soms de tekening nêst myn wurktafel, Van Aakens masterstik. Ienkear soe dit bouwurk in teken wêze, in fingerwizing dy't útriisde boppe benypt gedoch en minskegerab.
  


  
    Gjin dei foarby, of myn tinzen swurven nei Christyn. Dan koe ik it foar my krije, hoe't se har warre soe op dy âlde boeresathe, dizze lange dagen fan haaiinge en fjildwurk, de âlde boerinne bysteand faaks mei tsjernjen en tsiizjen. Mei God dy bewarje, hie se sein, dy en my. Wat betsjutte ik foar har? In tafallige kunde? In helper yn need?
  


  
    Der wiene jûnen dat ik de stêd útried, ûnrêst yn it hert. Ik moast mysels ferhâlde en nim de Sint-Jacobspoarte nei it suden, want dêr soe ik folge wurde kinne troch loerende eagen.
  


  
    De Hoekster like my fertrouder, de wachter dêre hie my al ris fier nei boargerklok ynlitten, in skaplik man. Ik swalke meast wat om, liet it oan myn guds oer wêr't er hinne woe en sa kaam ik op in jûn de Leproazewei del, hâlde ho foar it kleasterke op Fiswert. Let sinnegoud lei oer de púnfal, bewoeksen mei moas en klimmer. Soe David Joris...? Mar nee, hoe soe sa'n faaie fûgel him hjir noch weagje? Dochs stiigde ik ôf, socht it plak op dêr't ik ferline simmer dy buoi ôfskûle hie. Ik klom op in brok muorre, eage skerp om my hinne. Alles wie stil; inkeld in murd of wezeling rissele fuort tusken de brânnettels. Wat bemaalde ik ek en strún hjir om? Om my wie de man trije grinzen oer flechte om dêr syn doperssied út te struien. Protteljend op mysels socht ik de stêd wer op.
  


  
    
  


  
    It wie in oerdei om Sint Jan hinne dat it hommels stilfallen fan troffels en kaphammers my yndachtich makke, der moast wat wêze. En der wie wat. Twa persoanen yn rutershabyt kamen de loads yn, tikken amikaal oan de beplomme hoed. Efkes bekroep it my, want op slach seach ik wa't it wiene: doctor Keimpe Martena en magister Van Naerden, de beide kommissarissen fan it Hof, myn selskip doetiids op myn reis hjirhinne.
  


  
    Wy fûstken en ik makke romte op ien fan de banken. Martena seach my glimkjend op en del oan.
  


  
    ‘Ik sjoch,’ sei er, ‘jo hawwe it paad nei Ljouwert no foargoed fûn.’
  


  
    De beide hearen laken en ik besocht itselde, ear't Martena ferfette: ‘En tróch Ljouwert ek, rekkenje ik. Wy hearden fan jo beneaming en wiene nijsgjirrich hoe't de bouwerij der no foarstiet.’
  


  
    De lichte skrik dy't my earst yn 'e fuotten siet bekaam by safolle minlikens yn it oankommen. Mar earne bleau dochs in foech diveltsje op wacht, dat my sei: bliuw op dyn iepenst.
  


  
    Hjir sieten ommers twa ynkwisiteurs fan Toutenburg foar my oer, fynbeslipe praters, mar mûlk mei befelskriften fan it Blokhûs yn har sadeltas.
  


  
    Doctor Martena begûn oer Van Aaken.
  


  
    ‘In muoilik ferlies, master Cornelis, hi'n? Foar de stêd, mar ek foar jo, haw ik soarch.’
  


  
    Ik koe it fan herten meistimme, joech doe op har fragen útlis oer de tsjinslaggen dêr't wy mei te kampen hân hiene en noch.
  


  
    It wurd fersakking mijde ik, mar ik kaam wol efkes op 'e setting oan it basemint, dy't op it stuit stilstie no't wy mei de tredde omgong te set wiene. De hearen knikten fol begryp. Op Van Aakens reliëfskets tsjutte ik harren in pear details oan, mar swijde wyslik oer de beide poartefoarmige iepeningen noard en súd op 'e begiene grûn dy't wy tichtmitsele hiene om de wikende hoekbearen in bline ferankering te jaan. Wat sin hie it, en hing je dizze masters fan rjocht en wet alle bysûnderheden oan 'e noas? Ik ferswijde ek myn deistich meunster jen fan 'e sichtneil en myn frees foar nij ûngeriif oan de foet.
  


  
    Opnij brocht Martena it petear op myn ferstoarne learmaster.
  


  
    ‘Jo hiene faaks ek wol kunde oan master Van Aakens húsfroufaam?’
  


  
    Ik ferskûle my efter in izich knikje, mar fielde myn hert tsjin de ribben slaan.
  


  
    ‘Oh...eh...Christyn? Dy haw ik wol by de master moete, ja.’
  


  
    ‘Christyn,’ knikte Martena, ‘just, dat wie de namme. In fertroulike fraach, master Cornelis. Ha jo wol ris murken dat dy har ynliet mei sakramintariërs en sok folk?’
  


  
    Hy spriek it lange wurd sawat fizich út, mei it gesicht fan immen dy't yn in koweplaster trapet. Hoe djip wie de kûle dêr't er my yn falle litte woe? Of seach ik in falstrik dy't der net wie?
  


  
    ‘Sakramintariërs,’ sei ik flakwei, ‘no nee. Ik wit wol dat hja ús by it skaken in skoander wyntsje skonk. Mar it sizzen is dat de faam no op it Burmaniahûs tsjinnet. Of mist my dat?’
  


  
    ‘Tsjinne hat,’ andere Martena. ‘Mar der waard ús oandroegen, hja wie fuortrûn by nacht en ûntiid.’
  


  
    ‘Fuortrûn, sizze jo?’ Ik seach syn eagen hifkjend op my, smiet in nije troef yn 't spul. ‘No, dat hoecht nimmen nij te dwaan, tinkt my.’
  


  
    Myn beide besikers seagen inoar gnyskjend oan.
  


  
    ‘Jo bedoele, de jongste Burmania kennende,’ kaam Van Naerden dertusken.
  


  
    ‘It is sa't jo sizze,’ joech ik werom, flakker noch as earst.
  


  
    Beide besochten har gesicht strak te hâlden, mar ik makke derút op, grutte spitsen wiene de hearen net mei de lange tsjerkmaster. It joech my de frijmoedichheid en smyt in tredde tjilling út.
  


  
    ‘Is der wat mei dy tsjinstfaam, mei dy Christyn?’
  


  
    ‘Jo meie it wol witte,’ wie Martena's antwurd, ‘der leit in fersiik ta opspoaring oer har by it Hof. Us tocht, jo koene ús wat fierder helpe faaks. Ek ûnder it wurkfolk gjin praat oer har heard?’
  


  
    Ik skodholle, sabeare neitinkend.
  


  
    ‘Men heart soms fan alles, mar ditte, nee. Mochten de hearen derop stean, dan wol ik wol ris om my hinne harkje.’
  


  
    De kommissarissen riisden oerein, dúdlikerwize ûntslein fan in plicht dy't harren net bot sinnige.
  


  
    ‘It soe ús oanstean,’ sei Martena, de plom fan syn hoed glêd strikend. ‘O ja, noch ien ding, master Cornelis. Is jo de namme David Joris ek bekend?’
  


  
    Ferjamme, skeat it troch my hinne, hja witte mear. Oppasse no. As waard it my ynjûn ûntrôle ik in papier op myn tafel, seach it kwânskwiis efkes yn.
  


  
    ‘David Joris, David... Joris... Nee, dy komt net op myn deihierslist foar.’
  


  
    De hearen skodbûken ynienen fan wille.
  


  
    ‘Dat soe de moaiste grap fan tiden wurde,’ brocht Martena út.
  


  
    ‘David Joris te Ljouwert op 'e bousteger! Nee, it is in keardel út Delft. It hjit dat er hjir ferbeane gearkomsten hâldt, sa'n foargonger is it, sa'n bline mol dy't de Sakraminten ûndergraaft. Om him sykje wy al in skoft.’
  


  
    Ik besocht it op myn bar mei de gek te beslaan.
  


  
    ‘Dy sil dan mear op syn breaprikke ha as in fuortrûne tsjinstfaam.’
  


  
    ‘Dy slach is jowes,’ glimke Martena en stiek my de hân ta. ‘Mar in goed jager folget ek de sydspoaren fan it wyld, is 't net sa?’
  


  
    By de doar draaide er him noch ienkear om.
  


  
    ‘Jo beskôgje ús ûnderhâld wol as fertroulik?’
  


  
    ‘It betrouwen is oan myn kant,’ hearde ik mysels noch sizzen.
  


  
    Ik liet de hearen út. Der foel my in stien fan it hert.
  


  
    
  


  
    Dit ûnferwachte besiik woe dy wyks net wer by my wei.
  


  
    Hierskerp eide ik it petear by mysels oer, kânsen en wankânsen ôfwagend. Ien ding stie wol fêst, dit wie gjin fûke dêr't se my ta'n ynlokje woene. Fêst stie ek, dy David Joris wie de kettermasters ûntkommen, teminsten oant no ta. Mar my nytgen noch fragen by de rûs. Hoe wist Pier Poehei dat Christyn de loop hân hie by de konvintikels? En wat wie de man bekend fan my? Der moast in rottige apel yn dy koer sitte, in oanbringer, slij nei judaslean. It brocht my Christyn har wurden te binnen, hoe't Sicke Snider ferret wie troch krottefolk dat de hannen stoppe wie. Wa wit, hie er no foar it fanke út wraak deselde izers yn 't fjoer. Fan wa oars soe dat ‘fersiik ta opspoaring’ wêze?
  


  
    Hoe't ik it draaide, Christyn soe witte moatte wat der omgong. In twadde nachtlike rit nei Swichum? Ik fersmiet it meiiens. De wachter fan de Sint-Jacob moast der wer yn behelle wurde en wêr koe sa'n man net foar komme te stean as it útlekte. Under fjouwer eagen lei ik it oer mei myn hospes en hy wie it dy't rie skafte. Op it plat fan in bierfet tekene er my in oar paad nei Swichum, in omwei, mar it soe minder each jaan.
  


  
    Sadwaande ried ik de earstkommende sneintemoarn de Hoekster Poarte út, folge in ein de Swarte Wei nei it easten, mar sloech al gau in lânreed yn súd-oan, dy't útkaam by it Fliet. It Wilaarder tichelwurk foarby liet ik my oersette en berikte by de tuorkes fan Huzum en Goutum lâns in dykje, my oantsjut as de Miedwei. It stille fjild joech my rêst. De boeresteeën leine as útstoarn, inkeld wie der in keffende hiemhûn of in greidfûgel yn noed oer syn jongen. Om fierrens, heal bemantele yn beammegrien, lei it tuorke fan Swichum dat ik koe út tûzen. Hoe dreau it my om Christyn nei dizze wiken fan ôfwachtsjen wer te sjen!
  


  
    Ik ried no oer wat net mear wie as in kowepaad troch it lân en lei al by mysels oer hoe't ik sjen moast de guds aanst troch in opfeart te krijen, mar it lok wie mei my. It paadsje slingere fan haaibarte nei haaibarte, dat yn in omsjoch lei it tsjerkhofke foar my. De doar fan it herberchje dêrnjonken stie iepen; boerefolk lei dêr nei de misse in kaartsje en naam in sûpke op. Nimmen like erch yn my te hawwen.
  


  
    Sadree't ik it hynder oan in hiempeal set hie kamen op Aytta boer en boerinne nei bûten, begroeten my as fan âlds gol en hertlik. Foar de tredde kear skikte ik by de klaptafel en frege sûn. Strakdaliks soe se troch de doar komme, soe har hân yn mines lizze! De boerinne rette foar in koele dronk en frege ûnder it skinken wei:
  


  
    ‘En, hearskip, hoe giet it mei ús Christyn? Wy binne al nijsgjirrich.’
  


  
    Unbegryplik seach ik har oan. Ferstie ik it wol goed?
  


  
    ‘Christyn? Mar dy is hjir dochs, hoopje ik?’
  


  
    Man en frou skodhollen beide. De mûle foel my iepen, bloed strûsde my nei de holle. En doe kaam it ferhaal, dat my ferplettere, as ried der in laden wein oer my hinne. In wike ferlyn wie it fanke hommels ôfset, nei de stêd sa't se sein hie.
  


  
    Rêst noch doer hie se op 'e pleats mear hân, it lot fan har Ljouwerter freonen baarnde har yn. Gefaar of net, hja moast derhinne, dat wiene har eigen wurden. Earst hie se mei oanpakt, redsum as se wie, mar letter like alle kriich út har weisakke; tiden stie se mimerjend by de hiemshikke. Nachts woe de sliep net, de boerinne hie har bidden heard, de iene fiif-tsien nei de oare. Ek wol sloep se oerdei nei it tsjerkje; hear-om hie har in kear oantroffen, yn triennen foar it byld fan Us Hear, mar bychte hie se net.
  


  
    ‘Ik koe net folle út har krije,’ ferfette it goeminske, ‘it fanke beklonk by dagen, it wie krekt oft der in lêst op har lei. Ik sei wol tsjin myn man, dy pakt mei wat om, mar wy ha net begrepen hoe en wat.’
  


  
    Myn besiik op Aytta-State duorre net lang mear. De sinne wie noch net op it heechst, doe ried ik al op 'e stêd oan, de gewoane wei no, oerrompele fan de tsjinstridichste fragen. Hoe moast ik dit ferstean, dit dwaan tsjin alle ôfspraak yn? Wêrom hie se net fuort de Selsma's opsocht, fertroud folk ommers? Wêrom my net? Wat wie der mei har bard tusken Swichum en Ljouwert? O, it foel op of it foel del, ik soe, ik moast har fine! Mar wêr? De bloeiende bermen joegen gjin antwurd noch de sjongende ljurken boppe my, likemin as it stedssilhouet dat no foar my lei. De hoektuorren en de kartouwen fan it Blokhûs gniisden my kâld en spotsk temjitte. Soe se dêr miskien...?
  


  
    Hiene se har sjoen ûnderweis, har yn'e boeiens slein, wankte har in ferhear, in fisk yn'e fûke?
  


  
    Ik biet op 'e tosken, besocht it byld út my wei te bannen, stâle myn hynder en sleat my it fierdere fan 'e dei yn myn keamer op. Wie Chris tyn wol yn 'e stêd? Hja koe ommers ek de wyk spile hawwe nei it boerelân, nei eigen folk. Mar bestie dat?
  


  
    Hoe'n bytsje wist ik eins fan har; it hie derfan as wie har libben dêr yn 'e Skotstrjitte begûn. Hie ik by Van Aaken mar better op har omstannichheden ynfrege. Mar wist dy mear? In wees, hie er sein, in papedochter... En hommels hie ik it foar my, myn earste petear mei de master by myn oankomst hjir, doe't er it hân hie oer in proveniersfrou fan it Sint Antoan dy't it fanke bestege hie. In namme heugde my net, mar sa'n minske moast mear witte. Ik griep myn kammesoal en stiek de stêd yn.
  


  
    It duorre in skoft, ear't ik yn it doalhôf fan keamers en bleekjes dat it Gasthûs útmakke einlings de hûsfader fûn. In nommel man wie it mei in patriarchaal burd, dy't my ynnoege en wa't ik myn boadskip hoeden foarlei.
  


  
    ‘In proveniersfrou sizze jo, dy't boumaster Van Aaken silger...’
  


  
    Hy pluze oan syn burd, tocht nei, de foarholle yn tearen.
  


  
    ‘Dat moat dan Tsjalcke-moar west hawwe,’ mimere de fader, ‘ja, sa't my foarstiet hat dy ris in jongfaam út de Beier yn 'e Skotstrjitte besteld.’
  


  
    Ungeduldich siet ik te weven op myn stoel.
  


  
    ‘Wêr kin ik har fine?’
  


  
    ‘Alde Tsjalcke is net mear yn it lân fan de libbenen,’ pûlemûlke de man bedaard. ‘Fan 't maitiid hat hja de holle foargoed dellein. Yn har fiif-en-santichst wie se, in kras minske, warber en...’
  


  
    Syn fierder ferhaal glied by my lâns. Wylst ik de stêd trochrûn, werom nei myn keamer, fielde ik my leech, op 'e doele, in jager op dearinnend spoar.
  


  
    
  


  
    Der folgen dagen dat it wurk op Aldehou my ek in dearinnend paad talike. Magister Pier seach men minder; hy liet langer de deihieren wer troch syn prokurator útbetelje. Hawar, ik koe him slite.
  


  
    Myn mitselers en stiensetters arbeiden no oan de tredde omgong, dêr't foar de takomstige klokken bomgatten útsparre wurde moasten, in wurk dat sekuerens en oerlis frege. Aloan hegerwei hearde men klikkebikjen fan ark op stien. Der moasten oandragers by om it folk boppe foar te hâlden en dy koene mar oanpoatsje. De rop om stien of kalk klonk stadichoan as út 'e fierte.
  


  
    Somtiids beklom ik it bolwurk of stie by de âlde Sint-Vitus om op distânsje de wurking fan ljocht en slachskaad te observearjen. Hoe skoan wie fan wat op tekening stie hjir al in blink te sjen: de twakleurige speklagen, de útkappe nissen, no noch leech, de konsoals yn 'e steunbearen mei dêrboppe de finer útspûne sânstiennen pinakels. Hjir soe de spitsbôge in lette bloei belibje, in nije bloei miskien, as... Ja just, as... Want wannear't ik de kapitelen oan de westkant meunstere, dêr't de ferwulftriedden ûntsprongen, skynber doelleas de loft ynstykjend om letter tsjerkeskip en sydboeken te dragen, dan koe ûnmacht my bekrûpe. Soe it my jûn wêze en bring dit wurk oer jierren ta in foldragen ein? It wie no seis, sân kear dat ik de profilen bystelle moatten hie oant alles wer te lead stie. Mar wat die de tanimmende druk oan 'e foet, djip yn 'e klaai fan dizze âlde terp?
  


  
    Bywilen foel de freze wei, wûn myn selsbetrouwen it en seach ik boppe de sier fan de trasearrings de apostelbylden al glimkjen tsjin it deiljocht. Oare tiden koe it bikjen fan de kappers by myn loads my oankomme as lûd fan deatikkerkes yn môgelhout, foarspoek fan dea en fergean, sa't se my as jonk je foarhâlden hiene. De mannen arbeiden al drok oan de Bentheimer profylblokken foar it achtkant fan de boppebou, de lantearne, dy't mei opstribjende bôgen stipe jaan moast skielk oan de ranke, iepenwurke spits. Dan pas soe de toer de hichte hawwe, trijehûndert foet en mear, fan grûnflier ta blinkend krús.
  


  
    Foar de master syn ûntwerp steande, hie ik my fan begjin ôf oan dy kroan op dit part fan it wurk yntocht. Mei Christyn op side soe ik ienris de toer beklimme, op 'e heechste omgong stean, har op fiere fierten wize. Mar hjir wie it, dat myn dreamerijen as sjippebuollen tespatten op 'e wyn. Dan stoep ik mistreastich om de ûnderbou hinne, seach de groeden fan misrekken en ferfal, euvels dy't net mear wei te siferjen wiene.
  


  
    Sa waard ik slingere tusken moed en wanmoed. Ik koe der net foar, ik focht der tsjin, mar nei myn lêste Swichumer reis sloech de lêste hieltyd mear foar master op. Wêr wie ik langer mei dwaande? In fata morgana yn stien?
  


  
    XIII
  


  
    ‘Nim my net kwea, hearskip, mar binne jo net de nije boumaster?’
  


  
    Ik draaide de holle fan siden, knikte, net botte oansjitsk.
  


  
    Under de strjitluif siet er, de jongkeardel, op ien fan de banken dy't Selsma by broeisk waar altyd bûten stean hie, in kroes wyn foar him. Ik woe al trochrinne en begjin oan myn jûnkuier, mar de feint ferfette:
  


  
    ‘It lei my al by, dit kin net misse. Ik hie in boadskipke oan jo, goedboadskip.’
  


  
    Ik koe net sizze dat ik him ea mei bekende eagen sjoen hie. Syn habyt skaaide wat nei it útlân, lyk as de flewielen mûtse nêst him op 'e bank. Under in hege blanke foarholle blierken in pear stielblauwe eagen. Nee, dochs gjin frjemdling, de skerpe noas en it slûk delhingjend ljochte hier tekenen earder immen út dizze kontreien, al hie er wer neat fan de boerekneppels dy't ik koe fan 'e feemerk.
  


  
    Ik ferstelde myn loopke nei de stedsfinne en skikte by. Hy riisde hoflik oerein, meat sa't ik murk wol in foet boppe my út.
  


  
    ‘Ik hâld jo net op? Myn namme is Skelte Tjaerda.’
  


  
    Unmidlik heakke de namme him los út myn ûnthald. Tjaerda.
  


  
    Jawis, dy lêste lânsdei. Klear seach ik de persoan fan dy namme hjir troch de jachtweide gean, de banken bylâns, de knevel opstrutsen, riedsman en opstokelder fan omsittend steatefolk.
  


  
    ‘Dan komme jo fan Rinsumageast, rekkenje ik?’
  


  
    De jongfeint gnyske ris, in twinkel fan wille yn 'e eagen.
  


  
    ‘Dat is jimmerwei it earste dat ik hear hjir te Ljouwert. Jo hawwe it goed, ik bin in soan fan de Deputearre. Mar mei ik jo in swolch drinken oanbiede?’
  


  
    Wylst hy de taap ynrûn brocht ik my in oar byld te binnen: dy jûn ferline simmer mei Wigle op Ayttahûs en dy syn brief út Munsterlân letter. Skelte? Dit moast him wêze. Hy striek al wer by my del.
  


  
    ‘Jo binne studint yn Leuven?’
  


  
    Licht ferheard seach er my oan, loek de wynbrauwen op.
  


  
    ‘De wrâld is soms bare lyts. Hoe witte jo...’
  


  
    Koartwei lei ik út dat ik fan Wigle fan Aytta, myn freon - ik brûkte it wurd net sûnder grutskens - oer him heard hie. It lei my op 'e lippen en freegje de jonge Tjaerda nei de swierrich- heden yn syn âldershûs, mar ik hold it foar my. Wat hie ik dêr mei fanneden? Begryplik knikkend hie de studint myn wurden folge.
  


  
    ‘O, sit is sa. Mar lit my no earst myn boadskip oerbringe. Doctor Viglius hat my koartby te Leuven in brief takomme litten. In antwurd wie it op in tynge fan my oan him, dat ik tusken de semesters in reis nei Fryslân oangean soe. Dêrom skreau er my en bestelde my syn minlike groetenissen oan jo, syn Ljouwerter freon, sa't er jo neamde.’ Hy wachte efkes, seach my skelmsk oan. ‘Wol moast ik derby sizze, de heechlearde hie al ris in brief fan jo kant ferwachte.’
  


  
    Skelte Tjaerda heve syn kroes en wy brochten inoar in dronk ta.
  


  
    Ik krige myn aardichheid oan dizze maat mei syn beslipe manieren. In iepen prater wie er, in man fan 'e wrâld al wat, net wend grif om út twa mûlen te sprekken. Yn 'e stêd hie er al heard oer Van Aaken syn ferstjerren en ek wie him trochdien, malheur by it grutte kerwei op Aldehou soe syn ein ferhastige hawwe. Wie dat sa? En kaam it út, dat de lange Burmania de grypske kloeren oeral ynslein hie? In albestel, as hy, Skelte, syn sin sei. Syn heit hie gauris aksje mei de man hân oer pastoarsbeneamingen en lânoankeap, dêr't de grutte syn omke, de deken, it near op lein hie. Lestich folk, dat him hjir te Ljouwert as podden opblaast, sa wie âlde Siids wol oer dy twa útgien.
  


  
    Ik liet de mûlripe studint prate, sûnder him fuort by te fallen mei eksploaten en kerellen dêr't Pier Poehei mei anneks wie.
  


  
    De lêste moannen hiene my leard wach te wêzen, dat ik hold my ôfsidich, liet allinne in pear algemienheden los en socht om wat frijbliuwender petear.
  


  
    ‘Jo heit haw ik in kear moete, hjir yn De Gouden Helm. In man dy't syn ein net gau slûpe lit, liket my ta. In persoan mei ferdjippings, sa't se hjir wol sizze.’
  


  
    Myn prater seach betochtsum yn syn wynkroes.
  


  
    ‘Mei ferdjippings, sis dat wol. De âlde hâldt net fan heal wurk, as ien dat wit, dan bin ik dat.’
  


  
    Ik koe it net litte en doch de soan it ferhaal, hoe't yn 'e folle sitting fan de Steaten de Deputearre in doarpspastoarke, dat syn pleitrede foar wier befestige, mei in breed gebeart útnoege hie op pânsebrij by him thús en hoe't doe it hiele hege Kolleezje útbarsten wie fan laitsjen. Ik koe fernimme dat dit bierbankteltsje de studint as lij wetter yn 'e earen gong; hy sloech himsels op 'e knibbels fan wille.
  


  
    ‘Ja, dat is ien kant fan him, de koartswyl, mar de measten kenne him oars. Us âlde fljocht troch fjoer en wetter as it giet om jiertaksen en lânrjochten dy't net doge neffens him. Jierrenlang hat er it tsjin de Gouverneur yn 'e kant set oer dy syn rjocht fan tol oan de Swarte Wei. Ik leau, dat pleit is noch net besljochte. As jonges seine wy dan, as er te kear gong: de blynkape is wer op! It is sá, as de prior fan Klaerkamp him net wat yn 'e stokken hold, dan soe it Keizerlike Hof noch oars piipje. In neil oan har deakiste, mar se doare him net oan.’
  


  
    Yn 'e herberchstoepe dêr't wy sieten skimere it al; stil hong de jûnsoelens oer de Nijstêd. It petear stie my oan, ferdivedearre my, benammen doe't de jonge Tjaerda begûn oer it studintelibben te Leuven, mâlfiten dy't se útheefden, duëls op 'e degen, grappen mei pater-dosinten dy't smoarch weikamen...
  


  
    Ik wie suver bliid te hearren dat er by Selsma's in tydlik nachtleger besteld hie.
  


  
    Doe't wy de jûns dêrnei op myn keamer sieten tegearre, de wynkanne tusken ús yn, rekke it iis alhiel brutsen. Ik krige it oer myn leartiid ûnder Van Aaken en Skelte op syn bar rekke los oer syn jongesjierren op 'e âlderlike state. Rike jierren hiene it west, al hie in ûnfersetlike faar dêr de tuchtroede hantearre, straffen útdield dy't de sêftsedige mem soms wist te mylderjen. Mar hy en syn bruorren hiene omstean leard, de fammensbern, fiif yn tal, nammers net minder; alle acht frezen se de hân fan heit, waans wurd wet wie. Sa kaam ús praat op Skelte syn jongste suster, dêr't ik út Wigle syn brief al wat fan ôfwist, mar no krige ik it hiele drama te hearren. Kinsck Tjaerda hie it oanlein mei de túnfeint, in knaap sûnder spyn; de susters wisten it, mar holden it eangstfallich stil. Hja koene heite útspraak, hy hie leaver dat de state mei lân en sân fersonk as dat ien fan syn bern boaske oan folk sûnder adelsbrieven. Op in ûnsillige dei hie de âlde it span oantroffen yn elkoars earmen. Doe sloech de bare divel dertroch en hie de stins te lyts west. Mei de rydswipe hie er de feint fan it hiem jage en doe it fanke ûnder hannen nommen. Mar doe't dy fan har ôfspriek en prate fan bliuwende trou, wie de hel alhiel losbrutsen. Gjin basterts binnen myn grêften! hie er raasd en mem en susters moasten har derûnder deljaan dat er ek Kinsck it hûs ferbea. Sûnder folle rêding as it nedichste wie se ta de poarte útrekke, skriemend fan ellinde, mar mei de holle omheech. Immen út it doarp hie har rinnen sjoen letter, earne by Dokkum om... Skelte Tjaerda syn lûd mindere, soarch lei no oer syn skerpe trekken.
  


  
    ‘Hie ik derby west of ien fan myn bruorren, miskien hiene wy it slimste keare kinnen. Mar wy sieten om utens op stúdzje, ik yn Leuven, Siids en Woarp yn Parys en Orléans. In smokkelbriefke fan myn âldste suster brocht my it trelit oer en ik stie op sprong om heit te skriuwen en freegje kleminsje. Doe kaam doctor Viglius op trochreis yn Leuven oan. Ik teach de dryste skuon oan en fersocht him om by my thús te pleitsjen foar fersoening. Grutmoedich man dy't er is, sei er it my ta, mar...’
  


  
    ‘Mar is dêr stomprûn,’ foel ik yn syn ferhaal. ‘Ik wit it, hy hat it my yn in brief koart beskreaun. Mar hy skreau ek, dyn suster soe yn Imbden bedarre wêze?’
  


  
    Rjocht seach Skelte my oan, like yn dubio te stean. Doe, as oerwûn er himsels, lei er my de hân op it skouder.
  


  
    ‘Wat ik no sis, moat wol tusken ús bliuwe, Cornelis. Us âlde hat oeral kunde, hy soe de Kweade út 'e hel flokke as er alles wist. Hy wit net ienris dat ik yn Fryslân sit.’
  


  
    ‘Elk seit mar wat er kwyt wol,’ sei ik en skonk noch ris yn. ‘Der is safolle langer dat men swije moat.’
  


  
    Wêrom soe ik him oanmoedigje? Hy knikte, suchte ris, de eagen foardel.
  


  
    ‘It fanke wie yn ferwachting.’
  


  
    As in bycht kaam it der út, moedsum, net liker as gou it in eigen ramp. Der foel yn 'e keamer in stilte. Rûngear siet Skelte foar my oer, de hannen steunend op 'e knibbels. En doe folge sûnder ophâlden syn relaas, dat ik oanhearde, earst as út de fierte, letter mei stigend respekt foar dizze oankommende jurist dy't alles beweegde om de brek yn syn sibbe te hieljen.
  


  
    Imbden, ja, dêrhinne hie er earst in reis makke. Dagen hie er dêr omstipt, rûnom pinfiskjend nei it fanke, mar se stjoerden him fan Pontius nei Pilatus. In persoan út Leuven, dat bolwurk fan pausdom en ketterhate, like yn 'e frijstêd oan 'e Dollart net oars sjoen te wurden as in fertocht súsjet. In stêd fol erchtinken tsjin de clerus, dêr't de bychtstuollen leech bleauwen en sneins folop hagepreke waard. Op sa'n gearleger efter in havenloads hie Skelte op 't lêst in man troffen dy't him mei de foargonger yn 'e kunde brocht. De man gong foar in oanhinger fan Wittenberg, mar hy telde ek fan dy Oerdopers ûnder syn skiep. Neigeraden krige Skelte út him, by him en syn wiif hie in Kinsck Tjaerda in winter thúslein. Hja wie de earste net, hja hiene mear folk ut Fryslân bêde, útwykt foar de goddeleaze plakkaten. Yn syn hûs hie it fanke har berntsje krige, in swiere reis, dy't de lytse net oerlibje mocht. Moedich hie se it ferlies droegen, mar doe brocht in flechtling de tynge dy't har briek: de heit fan it bern wie dea, fallen yn in gefjocht by Dokkum tsjin in hongerbinde dy't it boerelân tramtearre. Untreastber hie Kinsck west, ferbûke har heil sykjend by de nije leare. Foarfêst wist de hagepreker it net, mar nei't se by Anabaptisten har yntrek nommen hie moast se har oerdope litten hawwe. It lêste dat de Lutherman fertelle koe wie dat de jongfaam dy maitiid oan board stapt wie by in skilskipper út Fryslân...
  


  
    Ik ferbylde my dat it ferhaal Skelte ferromme, bliid dat er it oan immen kwyt koe, al wie ek te sjen dat it him djip yn it moed taaste. Lykwols, hy fermanne him, sloech de hannen twivelich yn 'e loft.
  


  
    ‘Dat sadwaande,’ sei er dof, ‘no myn reis hjirhinne. Mar wêr moat men sykje? Ik haw hjir al mei farrensfolk praat, mar nimmen koe my fierderhelpe. Men treft ek bangens, wanbetrou of wat it is. Sels it haad fan it skippersgild kearde my hjoedby de doar.’
  


  
    Sa goed ik koe besocht ik dy jûns myn gast moed yn te sprekken. Ik wist net better te dwaan as wiis him op Harns, it seestedsje mei gâns kalkwurken dêr't de skilfarders har thúshaven hiene. Soe dêr net mear kâns wêze om in spoar te finen? Hy gong oerein, knikte hoopfol, hie dêr sels ek al ris oan tocht. It fernuvere my dêrom net, dat doe't ik de oare deis fan myn wurk kaam frou Baef my meidielde, har útfanhûzer wie hookstrooks ôfreizge. It spiet my wol om syn libben selskip sa rap misse te moatten en it begrutte my tagelyk as ik it foar my krige: dy krigele ealmanssoan, omswalkjend by de havenkant, skippers befreegjend, herbergen ôfrinnend, op 'e siik nei syn suster, dat ferstjitten laam.
  


  
    Eilaas, de minske is himsels it neist, dat de angel dy't mysels pleage liet him al gau wer jilde. Allinne, it hert fol ûnfrede, siet ik jûns op myn keamer, lusteleas in pear stikken fersettend op it skaakboerd dat master Jacob my neilitten hie. Ik miste de master mear as ik wêze woe. Opnij begûn ik mei in brief oan Wigle, de fiere freon, mar it wie as wegeren de wurden de tsjinst en ûntmoedige smiet ik de guozzefear wer del. Ek myn ritten bûten de grêften kaam it measte net mear fan, de simmerjûnen kuollen al en it wazige fan 'e fierten beneare my. Bytiden fielde ik my útsjoen op dit lân, op dizze stêd, dy't sûnder in bewyske fan Christyn my oankaam as in lege húl.
  


  
    Wêr koe se keard wêze? Soe ik har ea wol wersjen? Ienkear, op in jûn dat it skimere, miende ik har rinnen te sjen by de Bierkelders. It skeat as in flamme troch my hinne, mar it wite kaperke dat it frommeske droech hie my ferrifele. Hie men mar ien om jin tsjin út te praten! Myn gastwarders, ja tsjin harren koe ik har namme neame, mar it moast temûk en hoeden as hie men it oer in deade. Sape Selsma, moedich man, rekkene dat se hjoed of moarn oanklopje soe om help en frou Baef pinfiske ûnder betroude kunde sûnder dat it wat opsmiet.
  


  
    Ien ding wie wis, it fanke waard socht. In smjuntestreek wie it, in skandestik! Hoe graach soe ik klearrichheid hawwe oer de rol dy't de lange Burmania dêryn spile.
  


  
    Yn dy snuorje oppenearren har op it wurk swierrichheden dy't ik net foarsjoen hie en dêr't Pier Poehei danich de hân yn hie.
  


  
    Op in dei ferskynde tsjin hjeljûn de man sels wer ris op it toaniel as betelmaster. Gerinkel mei de jildbûdel bleau diskear efterwege. Lomp wei die er it wurkfolk te witten, de braspinning deis dy't foar har fertsjinst stie soe tenei oer oardel dei útstrutsen wurde. Twaris wyks soe no útbetelling pleats hawwe, net rekkene mei hjeldagen, dat in dûbele deihier betsjutte fan no ôf oan tri je dagen arbeidzje. My hie er ûnkundich litten, dat op 'e bousteger moast ik it nijs hearre. Ik besaude. Hie er it rjocht? Ik lei by mysels oer om, no't de tsjerkemaster my skoudere, nei de froedskip te stappen, mar in deputaasje fan it bouwersgilde wie my foar. Dy har belet freegjen op it Hûs rûn út op in ferlerne reis, hearde ik al ringen. Mei de fûst op 'e tafel hie er de kleiers te wurd stien. Wat mienden de mannen wol? De fûnsen fan it kapittel slonken no't de stienboeten wegere waarden en de offerblokken yn 'e tsjerken in staffe negoasje wie. Litte de gilden dêr earst ris wat oan dwaan, hie er grânze. De lju hiene ynlein, der soe al min jild te sûgen wêze út in boargerij dy't it sels nau op 'e hannen stie; de slopte yn 'e hannel, de djoerte fan gâns needdruft, krapte en earmoed dy't tasloech yn 'e efterôfbuorrens, alles wie neamd. It hie magister Pier net fermurve. Oer de gilden hinne wie er útfallen tsjin de ôfwêzige eallju út oare espels fan 'e stêd, de Cammingha's, de Minnema's, dêr't it goud noch oan 'e balke woeks, mar wa't it leed wie dat Aldehou yn oansjen stige soe. Wêr moat ik it weiskuorre, hie er boldere, wêr oars as by folk dat oan ús fertsjinnet? Lit dat kromke leankoarting foar oaren in wink wêze om yn 'e bûse te taasten! Rjochten? Wat rjochten? Se soene bliid ta wêze moatte mei fêst wurk oer jierren en jild by de fisk... Sa wie er noch in skoft trochgien, ferlechjes opsmitend, lûkesaaien lizzend dêr't gjin pyk útkaam. Slûksturtsjend wiene de gildebruorren wer ôfdeisd.
  


  
    De leadmaster, dy't my fol argewaasje ferslach die, koe dúdlikerwize syn wille wol op. Dit kaam sa net goed, guon bouwers setten it al op in sêft sin, stienlossers bleauwen soms wei, sochten al oanslach as sekkedragers by de rosmolen earne oars yn 'e stêd. Ik murk it sels ek; brimstich begûnen myn mitselers moarns oan har wurk, in grapke koe net lije en soms briek der ûnderling krakeel út om dingen fan neat. En doe't op in midswike Burmania weibleau en it útbeteljen oergong, hie ik tiden praten om alteast de gildegesellen by it wurk te hâlden. It lei derta, dit koe sa net fuortduorje. Ik besleat om, no't myn bouhearre him net sjen liet, ek in wraam te dwaan en lis op Burmaniahûs de tastân út. Mar it hoegde al net mear. Op in neimiddei stevene magister Pier de tekenloads yn, liet him op in bank delfalle en sei sûnder omballingen:
  


  
    ‘Master, wy moatte ris prate.’
  


  
    Ik seach him ûnrêstich skeuken, de knibbels wiidút, it grouwe liif pûdzjend út it flewielen wammes. It wurd ‘master’ dêr't er my mei oanspriek sûnder de namme foarsei my net folle goeds. Wetterich seach er my oan, de paffige wangen, read opset, hiene in fluenske trek.
  


  
    ‘Jo sille heard hawwe fan de foege leankoarting dy't ik ynstelle moast,’ sa sette er útein, as wie er de goedens sels.
  


  
    ‘Mar bûten my om,’ fjurre ik fuort fan my ôf, net fan doel him in streep ta te jaan. ‘Dat hat my nij dien. It folk sjocht der my mei op oan.’
  


  
    ‘Healwiis,’ sei er foars, ‘wat sis ik, ûnsinnich. It is oermacht, oars neat. It kapittel hat dermei ynstimd. Us ynkomsten minderje, de kosten rinne op, heger as dêr't it bestek yn foarsjocht.’
  


  
    ‘Mar moatte myn minsken dat no alderearst belije?’ frege ik.
  


  
    ‘Us minsken sille jo miene, master, net jowes. Mar ik stim jo mei, it kin net fan ien kant komme. Libje en libje litte, net wier? En dat is no winliken wêr't ik foar kaam. Sjoch, jo lean woe ik staf-en-af net oan komme, mar no't it nypt en jo oanstelling ûnder Van Aaken ekstra kosten... Nammers ek Van Aaken sels, syn minder-wurden, sa te sizzen, belestige de fûnsen en...’
  


  
    ‘Ik soe de deaden rêste litte,’ foel ik him yn 'e reden, ‘myn learmaster hat genôch ellinde en lêst ûnderfûn.’
  


  
    Hy stiek in hân omheech as woe er my delbêdzje.
  


  
    ‘O wisse, wisse, de mortuis nil nisi bene. Mar it giet om josels. Lyk as sein, jo besoldiging woe ik net oankomme, mar no't wy der sa foarsteane... It soe dochs net ûnbillik wêze en lit fan jo kant ek in diel falle. Jo as frijfeint...’
  


  
    Ik ferroppe my ynwindich. Wie dat syn boadskip?
  


  
    ‘Myn kontrakt mei froedskip en kapittel stiet swart op wyt, woe ik ha. Dêr kin nimmen net oan toarne.’
  


  
    ‘Dus jo wegerje? En as ik dit trochset?’
  


  
    ‘Dat soe kontraktbrek wêze,’ andere ik, sa kalm ik koe.
  


  
    Magister Pier helle de skouders op, syn tommen rûntsjemealden foar it spande liif. De fletse eachopslach krige ynienen wat kâlds, wat wreeds.
  


  
    ‘Lit my dan iepen kaart spylje,’ sei er, ‘jo freegje derom.’
  


  
    Speurend seach er de loads yn it rûn, syn bot lûd sakke hommels fan toan. ‘Sjoch ris, bêste Cornelis Frederiks, it is my bekend, jo namme is hjir yn Ljouwert net ûnbesprutsen bleaun. Nee, lit my útprate. Jo wurk hjir op Aldehou kom ik net op. Mar as ik no de namme David Joris neam, harkje goed, Da-vid Jo-ris, dan sille jo witte wat ik bedoel. Jo kenne de plakkaten. De omgong fan jo mei doperfolk is my wiken lyn al oandroegen. Jawis, soks harket fier, fierder as jo faaks erch yn ha. Ien wink fan ús kant, master, en it Blokhûs stiet foar jo doar en slacht ta. Soks kin better stil bliuwe, ik wit it. En it bliuwt stil, mar dan moast der al wat tsjinoer stean. Lit my sizze, in oar leankontrakt.’
  


  
    Stinnend kaam de kolos oerein, stie no lyk foar my, beseach my útdaagjend. Perpleks, as biet my in njirre, stoarre ik nei dy reade troanje, kâlde skrillen besprongen myn rêch. Wat sei dy smjunt? It bloed brûsde my op, ik hie oanstriid him oan te fleanen. Ik gappe nei in wjerwurd, in tsjinset.
  


  
    ‘Mar man..., dit is ommers... dit is troch alles hinne! En soks wurdt my hjir ôfdrige?’
  


  
    Hy gnyske falsk, de fette lippen útien.
  


  
    ‘It giet om in ôfspraak. Foar wat heart wat, wier? Ik hear no wol, jo ûntstride it my net.’ Hy wachte efkes, knarste op 'e tosken, doe biet er my ta:
  


  
    ‘Harkje goed, feint, miskien hat Swichum dy wat te sizzen? Of de tsjinstfaam Christyn?’
  


  
    De namme trof my as in swypslach, it skimere my foar de eagen. Dat er my doke, hie ik pas letter aan fan.
  


  
    ‘Christyn?’ It systere my fan 'e tosken. ‘Christyn? Sis op, wêr is it fanke?’
  


  
    Hy murk myn breinroerens, wiek in stap tebek.
  


  
    ‘As ik it wist en it dy sei, dan woest omlyk, tink? Gleon op har bist, fernim ik no ek. No dan, mien net dat ik in tsjinstbere neiryd dy't by nacht en ûntiid myn hûs ferlit.’
  


  
    ‘Hie se gjin reden soms?’
  


  
    ‘Reden? Wat reden?’
  


  
    It wie oft alle staketsels tusken dizze man en my om my hinne weifoelen. Myn iene hân taaste oer de tekentafel efter my, fûn in stielen passer.
  


  
    ‘Reden? Omdatst har de hoer spylje litte woest, hearst dat, de hoer!’
  


  
    ‘Dat silst my wiermeitsje!’ Hy sette it boarst foarút, syn wangen skodden.
  


  
    ‘Lis dat ding del! Ferdomde ketterfreon, bewiis my dat ris!’
  


  
    Ik smiet de passer op 'e tafel, seach him lyk yn it wêzen. In oar wapen flitste my trocht it brein. Neat wie der mear dat my kearde en sis it.
  


  
    ‘Dat sil ik. It bewiis? Dat leit oan de Griene Wei as der in omgongslodske foar dy klearleit by âld Fokel. Is dat genôch?’
  


  
    Efkes wie it stil, in snijende stilte. Ik murk hoe't er ferblikte, de fûsten oprôle. Hy ferstapte wer, socht in hâlding.
  


  
    ‘Wel godallemachtich!’ boldere er, ‘en dat tsjin my!’ Wer die er in stap tebek, wie al healwei de loads, de finger driigjend foarút nei my. ‘Ien ding, Cornelis Frederiks, pas op dyn wurden, of do hast dyn langste tiid hjir hân!’
  


  
    Hy kearde my de rêch ta, bûgde troch de doar, dy't er mei in smak tichtsloech.
  


  
    XIV
  


  
    Myn kampslach, sa't ik it neamde, mei de reus fan Burmaniahûs ynkommedearre my noch dagenlang, woe net by my wei, mar hie dit foar, dat myn Goliath de boupleats mijde as hie er dêr in hûn giseljen sjoen. De hotte hie de file wol foargoed rekke! Stie er skaakmat nei wat ik der tsjin him útbatst hie? Of brette er in nije set út om oer my gear te fallen?
  


  
    Ien ding stie fêst, hy hie weet fan Christyn har ferbliuw te Swichum, - ynhoefier, dat wie in twadden. En wat wist er mear? Omgong mei doperfolk, hie er sein. Dat sloech op my, mar it moast in slach yn 'e loft wêze om my lytsman te krijen. Praat op 'e kant om, ornearre ik, oer wat him troch losse útkloarkerij oandroegen wie, dat koe net oars. Wis, ik hie mysels better yn 'e macht ha moatten doe't ik him syn geile eksploaten by dat keppelwiif rûke liet. By tûker fergjen hie ik him lichtwol yn 'e skjirre krige, oant er losliet wat ik foar alles witte woe. Of wie it wier, dat er oer Christyn har lot like ûnwittend wie as iksels? Mar wa wist dan fan har ôf? Myn tinken mealde aloanwer om dat iene punt: wêr yn 'e godsnamme wie it fanke bedarre?
  


  
    Der wiene jûnen dat ik omswurf by it Blokhûs, de ierden wâl efter de ringgrêft meunstere, my yntocht hoe't se dêr fêstsitte soe, de spylbal fan soldeniersfolk, pinige op it slimst ûnder presje fan lju út it Hof om de lêste wierheid út har te krijen. It woe min yn my del, mar dochs griisde it my, dat in lot as fan Sicke Snider ek harres wurde koe.
  


  
    Wat hie de boerinne fan Aytta-State ek wer sein? Yn triennen hie se yn it Swichumer tsjerkje foar it alter lein. Biddend foar ús, har freonen? Mar wêrom ús dan net opsocht, de Selsma's, my? In somber fermoeden dage op, fertreau al it oare. Koe it bestean dat se harsels oanjûn hie om sadwaande oaren te bewarjen foar ferfolging? Unsinnich fansels, dat soks by jin opkaam. Twivel bleau oer, fragen dêr't de stomme kartouwen op 'e blokhûsdwingers gjin antwurd op joegen. Huverjend joech ik my wer ôf, broeide op myn keamer wylde plannen út om Christyn te ûntsetten, de wacht om te keapjen, flinterbousels dy't fuort yn pún foelen, stuolke as se wiene op ûnwissens en twastriid.
  


  
    Twastriid en ûnwissens tekenen langer ek myn wurk op Aldehou, dêr't it folk no arbeide oan de kroanlist en balusters fan de tredde omgong. Seach men dy boppe-ein ris oan, dan like alles aardich yn glâns en blâns: it bûnt ferbân fan wikseljende mitsellagen, de te lead steande bomgatten, útsparre en yn profylstien besletten. De leadmaster prate al, foar de winter soe der noch úteinset wurde kinne mei it achtkant, de iepenwurke lantearne, sa't Van Aaken syn bestek it beskreau.
  


  
    Eilaas, wannear't ik om it basemint hinne rûn, de iere fersakkingen seach, ek foar leke-eagen sichtber, dan koe ik syn lichttilligens net diele. It euvel ommitselje, dat koe, mar bleau in behelp, foar in boumaster in plaster op sear dat earne trochkankere.
  


  
    Treasteleas siet ik foar myn ûntwerptafel, sûnder dat my folle troch de hannen kaam. It drigemint fan Pier Poerhei mei ûntslach lei my op 'e lea, koe my siedend meitsje; dan wer wûn it de noed om Christyn, dêr't ik yn weiflechte as yn in tsjuster gat. Oer de heap hinne wie dêr it hâlden en kearen mei it folk dat wrokke en die, bekronken as it him fielde - en mei rjocht - yn har deihier.
  


  
    It joech suver in wolkomme ôflieding doe't de master-stien-houwer my melde, it houwen fan de sark foar Van Aakens grêf hie syn beslach krige. Wapene mei lichters en taaljeblokken teach ik mei in ploech nei it Leaffrouwetsjerkje en seach ta dat de stien te plak rekke. Opnij roek ik de geur fan it wijreekfet oer de iepene kûle, seach ik Christyn foar my oer stean, fjochtsjend mei har triennen efter de rouwale.
  


  
    Christyn - wêr ferskynde se my net? As ik jûns foar it skaakboerd siet, wie se om my hinne as in stille oanwêzige, de master en my ynskinkend, it sintandryskrúske om har hals blinkend yn it kearsljocht. Wapperjend waskguod oan in line makke my yndachtich, hoe't se my foargien wie troch har kokensdoar, de earms fol hearlik rûkend linnen. In bloeiend hôf waard de simmerapel dy't frou Baef my opdiste, in eftertún dêr't it beamkrôksel yn har hier rûgele, dy iene wûnderlike nacht. En struide ik yn 'e stâl myn hynder, dan koe ik it hawwe en lis de hân op it plak dêr't se sitten hie by ús flecht út de stêd. Dan wie it my as hie ik har jierren kend, wist ik al har geheimen, dingen dy't stilbleauwen foar oaren, har belêzenheid yn har testamintsje, har dryst en nuodlik gearspannen mei ôffalligen.
  


  
    
  


  
    It wie op ien fan dy lêste neisimmerdagen dat in boade my tynge brocht fan boargemaster Sierxsma mei it fersyk om op it Riedhûs te ferskinen. Der wie in wichtich boadskip, sei de man derby. Wat hie dit yn? Erchtinken hie my al sadanich yn 'e macht dat ik alderearst tocht oan in set fan magister Pier, de grutte ûnsichtbere. De oare deis siet ik yn 'e riedskeamer, trije man fan it boukapittel foar my oer, dy't my freonlik begroeten. It foel my fuort op dat de beide Burmania's ûntbrieken. In faai teken? In goed? As ien fan de trije die boargemaster Sierxsma it wurd, evenredich en útmetten sa't ik al fan him wend wie.
  


  
    ‘Master Cornelis Frederiks, wy hawwe gjin moai nijs foar jo.’
  


  
    Spand harke ik ta, útwindich koel, klear, sa't ik tocht, op alles.
  


  
    ‘Jo begripe,’ ferfette de magistraat, ‘wy hawwe as froedskip en kapittel yngeand te riede west oer de perikels, de rampspoed mei ik hast wol sizze, dy't ús bouwerij op Aldehou ûnderfûn hat en jitte ûnderfynt. It wie oermacht, dêr't wy tochten dat ferhelp foar wie. Lykwol, der komt no in nije tebekset oerhinne. Fan tsjerkmasterswegen (hy neamde gjin nammen!) waard ús trochdien dat it der need hinneleit mei de fûnsen dy't foar de fuortgong fan it wurk ynstean moatte. Earlik sein, ynstruiïngs út ôflaten en bysûndere missen stûkje en ek ús wolstelde bûtenkleasters litte it sitte. Dêrby, de boargerij fan Aldehou sèls liket de offersin foar dit doel wat langer wat mear ôf te gean. Mar der is méár dat wy jo as boumaster net ferswije wolle, al sil it jo faaks nij oankomme.’
  


  
    No folget myn fonnis, gong it troch my hinne, no komt wêr't ik foar bean bin. Mar de sprekker sprate de hân oer papieren dy't foar him leine en seach my sûnder in spoar fan fijannigens oan.
  


  
    ‘Sjoch, master Cornelis, ús goede stêd is soms in tsjin himsels ferdield hûs, al kenne wy ek de iendracht wol. Mar no leit it der sa ta, de espels fan Nijehou en Hoek akselje tsjin, lang al, en net allinne pecuniae causa. Hjir foar my leit in plan fan har kant foar tuorrebou yn it Minnema-espel, in nij ûndernimmen alsa. No wit men net hoe hurd oft soks fljocht, it is in plan, mar minder is, dat hja de hannen fan dat op Aldehou driigje ôf te lûken. Jo begripe, in slim parket, foar ús sagoed as foar jo. Wy as begeliedend kapittel hawwe der lang oer redendield, mar eilaas, ien en oar is fan dy gefolgen dat wij needsake binne om it bouwen by de Sint-Vitus tenearsten stil te lizzen.’
  


  
    Roerleas hie ik it úthifke relaas fan de boargemaster oanheard.
  


  
    Ien ding wie my klear, dit wie gjin falkûle, hjir waard iepen spul spile. Stillizze dus. Ophâlde mei in wurk dat nea wurde soe wat it hiet te wêzen. Ik koe net sizze dat it my trof as in wjerljochtslach. Kalm woe ik op dingen ynfreegje, saaklik, foarmlik, mar de magistraat wie my foar, kaam sels al op konsekwinsjes. ‘Wy wolle jo net ta Ljouwert útjeie,’ glimke er, as rette er myn tinzen. En wiidweidich gong er yn op rjochten en plichten. Myn beskriuwingsbrief, jildich en fêst-lein foar de doer fan de bou, - froedskip noch kapittel woe dêr oan toarne. Der lei no in útstel, ditte, ûnder deselde betingsten koe ik yn tsjinst fan de stêd bliuwe. Gong skielk de nije bou yn in oar espel àl oan, dan soe der war dien wurde en bring dat ûnder myn boumasterlik tafoarsjoch.
  


  
    ‘Dit wie dan ús boadskip,’ besleat boargemaster Sierxsma syn wurden. ‘Wy woene jo net langer ûnkundich litte en mienden sa ek te hanneljen yn de geast fan jo foargonger silger. Wy hoopje dat ús foarslach jo oanstiet, mar in tasizzing fan jo kant hoecht net staf-oer-nacht. In wike betinktiid like ús net ûnreedlik ta.’
  


  
    Ik knikte, die noch in pear fragen en ûnthiet my te berieden. In kertier letter fûstke ik ôf en it kaam my foar dat de trije kapittelhearen ferromme sykhellen, no't dizze nuodlike saak ynsafier útdragen wie.
  


  
    Doe't ik de riedhûsdoar efter my tichtloek wie it my net minder rom om it hert. Ien ding wie wis, nimmen hie my by de hearen swartmakke, ek de lange Burmania net. It miste net, myn útfal tsjin him yn 'e tekenloads hie him de mûle snuorre. En wa oars, behalven de Selsma's, wist fan dingen dy't tsjin my brûkt wurde koene? Ja, Christyn, fansels Christyn, mar dy telde hjirby net.
  


  
    Wûnder, it beslút ta stillizzing rekke my amper. No pas ergere ik my goed, hoe swier it erfskip fan Van Aaken my op 'e lea lein hie. In belofte hie it west, in ferplichting oan syn neitins, syn goenamme, mei by stuiten ek de idele driuw yn my om foar it earst eat gruts en moais te bouwen. Mar oan dy driuw hie al te faak de wjirm gnaud fan de twivel. Sa trochgean op Aldehou, fuortbouwe mei de blynkape foar, it wie ommers sisiphuswurk, skroarjen oan in belape kleed.
  


  
    Dyselde jûne tusken frou Baef har slieplekkens foel myn beslút al: ik soe bliuwe. It oanbod lokke my, mar as ik mysels hifke wat my hjir bûn, dan stie my ien driuwfear foar eagen: Christyn. Op in dei soe se ûnferhoeds foar my stean, my útlizze wêr't se keard wie, de earms om my hinne slaan, my, har beskermer, har drakedeader. Mar dan wer pripke koel ferstân my wekker, lake ik mysels út. Jongesdreamen wiene it, wazige spinsels fan in fereale hert. Wa sei my, oft dat ea barre soe? Ik liet yn my omgean om gouverneur Schenck fan Toutenburg in brief te skriuwen en easkje har frijlitting, stel mysels boarch of ramplesant. Healwiis, sa'n machteleas wapen! Stel dat se net op it Blokhûs siet, ik soe ommers sliepende hûnen wekker meitsje! Likegoed koe se molestearre wêze troch in binde ôftanke kriichsfolk, dat sa't de hjitting wie de lêste tiden op it boerelân omswindele en foar neat stie. Of - ik moast der net oan tinke -dat se... dea wie. Foar de safolste kear folge foar my in nacht dat de sliep him pas tsjin it deilemieren oer my ûntferme.
  


  
    
  


  
    Wat my in dei-twa letter wer nei it Leaffrouwetsjerkje op Nijehou dreau, ik soe ik net sizze kinne. Miskien wie it om te sjen, oft de lêste hân oan Van Aaken syn stien yn it skip goed syn gerak krige hie. Miskien wie it ferhoalen oanstriid en lis op it stee dêr't de master rêste ferantwurding ôf, om steande foar syn sark my ôf te freegjen wat hy dien hawwe soe bywannear't er dit stadium fan it wurk belibje mocht hie. Yn tinzen wei glied myn each oer it grêfskrift, opmakke troch de latynske rektor, sa't it no beitele stie yn it skier-blau ardún. Vita brevis est, longa ars. It hie de rektor syn idee west om dy Senecaspreuk yn it epitaaf te ferwurkjen en ik wie deryn meigien. No foelen de twa lêste wurden derfan my oan as in spotslach, in bitter wanlûd. Yndied, de master syn tiid fan libjen yn dizze stêd hie koart west, drôvige koart, mar hoe koart hie ek de keunst dy't er hjir skeppe woe de tiid treast west, útrûn as er wie op in mistribele toer. En dochs, syn eindoel hie goed west, in dream yn stien del te setten, geef, opstribjend nei de himel, sa't syn foargongers fan by âlds, de kathedraalbouwers, har hillige eindoelen hân hiene, wylst de generaasjes inoar opfolgen, skeakels yn in keatling...
  


  
    Mimerjend stie ik dêr yn 'e healskimer fan it tsjerkje, dêr't allinne by it heechalter in kearske flikkere. Ynienen waard ik op myn skouder tikke. Efter my stie in man, âld al en dûknekkich, mei om syn tonsuer in krânse fan sniewyt hier. It donker skapulier om boarst en skouders boppe de wite pij ferrette fuort de Dominikaan, ien fan de Preekhearen grif út it kleaster hjirnjonken. Yn 'e eagen dêr't er my mei opnaam lei wat mylds, in glimp fan besonken wiisheid, dy't my - wolle of net - op slach en stuit foar him ynnaam.
  


  
    ‘Nim my net kwea dat ik jo steur,’ sei er sêft, ‘mar ik murk, jo wiene net yn gebed. Jo binne dochs de jonge boumaster by de Sint-Vitus wei?’
  


  
    Syn stim wie myld as syn ferskining, net brutsen troch âlderdom. Suver wat beteutere sei ik myn namme. It wie foar it earst dat yn Ljouwert in kleasterling my oanspriek. Hy stiek my in hân ta.
  


  
    ‘Ik bin pater Cornelius, prior fan de Wite Susters.’ Om syn licht ynfallen mûle tearde it bewiis fan in glimke. ‘Wy hjitte hast gelyk, sa't jo hearre. Mar dêr net om, ik soe as dat past jo wat sizze wolle.’
  


  
    Hy wonk my en ik folge him nei in hoeke fan it tsjerkje, dêr't by it bychtstoelsdoarke in wachtbank stie. Wat soe er wolle? My waarnimme oer fersom fan godstsjinstplichten? Of oer myn deiles wêzen mei Burmania? Woe er frede stichtsje, sa't wol foarkaam? Mar dan soe er him yn my as boeteling fersinne!
  


  
    Ik kniep mysels yn 'e earm. Gjin hoarnen yn 'e wâl no, net wrokje yn it foar! Licht beskamme om myn foarbarichheid gong ik sitten, wylst de pater nêst my delstriek, amperoan weiwurdend yn syn rom habyt.
  


  
    ‘It sil jo ferwûnderje dat ik jo nyskes oanspriek, mar op wei nei de Wite Susters kaam ik foarby, seach jo de tsjerke yngean. Myn soan, wat ik jo te sizzen haw is in opdracht, in fersyk. Jo moatte in jonge frou kend hawwe dy't har Christyn neamde?’
  


  
    Ik siet as oan myn plak fêstneile, it kroppe my yn 'e kiel, it wie oft de flier foar my begûn te draaien.
  


  
    ‘Christyn? Jo kenne... jo witte... Sis my, is se...’
  


  
    Pater Cornelius hie de eagen net fan my ôf, lei de hân op myn triljende knibbels.
  


  
    ‘Nee, myn soan, haw gjin noed. Hja libbet. As har bychtfaar hat se my frege jo dat te sizzen.’
  


  
    ‘Pater, ik wol... Wêr hâldt se ta? Hjir yn Ljouwert? Wêr kin ik har fine?’
  


  
    Ik hie oanstriid en balt myn wurden it tsjerkje yn.
  


  
    ‘Bliuw kalm, myn soan, en ik sil it jo sizze. Mar “har fine” is it rjochte wurd net.’
  


  
    ‘It Blokhûs?’
  


  
    Syn bedaardens baarnde my yn, jage my op. De âlde mûnts skodholle, ien hân oan it sulveren krús op syn boarst. Hy wiisde, de kant fan it alter oer.
  


  
    ‘Der haw ik har oantroffen, wiken lyn al wer, yninoar sakke foar Us Leaf Frouwe. Ik holp har oerein, prate op har yn. Alhiel fan 'e wize wie se, de eagen read en betrienne. Op myn fersyk hawwe de Wite Susters har fersoarge, har opnommen. Yn 'e dagen dy't folgen hat se my har libben ferteld, stikje by bytsje kaam it derút. Hurd moat har jeugd west hawwe yn it âldershûs en doe kaam wat ik mar neame sil har omswalkjen om utens, dat einige mei it fersyld reitsjen hjir yn 'e Ljouwerter Beier, ferroaid en ûngedien. Mar gelokkich wie dêr de tsjinst as faam by jo foargonger, dêr't se tige fan spriek.’
  


  
    As mei stommens slein hearde ik pater Cornelius oan, woe mear witte. Hy like my delbêdzje te wollen, lei de hân op myn earm.
  


  
    ‘Neat hat se my ferswijd, ek net har meidwaan oan ketterske konvintikels hjir yn 'e stêd, jo moatte derfan witte. Berou hie se, djip berou. Jo moast ik sizze dat se dwaald hie, ferbline troch nijljochters dy't it Hillich Doopsel ferwije, de Sakraminten ferhune. Te Swichum, sei se, wie se ta ynkear kommen, inerlik fermoanne troch ús Himelske Keninginne. Dat wiene har wurden en dat mocht ik jo oerbringe. Ien begearte hat se noch, de har opleine penitinsje mei in suver hert folbringe, om as de tiid dêr is opnommen te wurden as novyt by ús Dominikanessen. Dêr wol se har Hear en Syn Godlike Mem tenei tsjinje mei gebed en lofsang.’
  


  
    It lûd fan de âlde pater foel stil. Hy moat myn feralterearring sjoen hawwe doe't ik foaroerbûgde, de hannen foar de eagen, wrakseljend mei de stoarm dy't syn wurden yn my lossloegen.
  


  
    ‘Christyn,’ kreunde ik, ‘hoe kin dit. Christyn...’
  


  
    Ik fielde syn hân op myn skouder; twong mysels ta sitten, each yn each mei him.
  


  
    ‘Dy namme, myn soan, sille jo ek ferjitte moatte, lyk as de draachster derfan. Harkje goed, dy namme wie in needsprong, in tydlike dekmantel om har ôfkomst fuort te wiskjen. Ek dat, hat se my sein, mochten jo witte. Har wiere namme is oars, is Kinsck Tjaerda, dochter fan Siids Tjaerda, singulier deputearre fan Rinsumageast.’
  


  
    Ik sprong oerein, as slein fan it waar.
  


  
    ‘Kinsck Tjaerda? Mar pater, dat... dat kin net, dat is in leagen!’
  


  
    Ik hie it noch net sein, of dêr flitste my foar de geast dy Leuvener studint Skelte, dy't syn suster socht. Kinsck Tjaerda, de namme hammere my yn 'e holle. Koe dit bestean? Wie dit... Hie se my...? Al dy tiid... As út in skiere fierte kamen pater Cornelius syn wurden.
  


  
    ‘De divel hat de leagen leaf, myn soan, mar hatet it heil fan in ferdoarme siel. Syn ynblazingen bringe jin op ferdjerlike wegen. Mar Kinsck Tjaerda, dy't har skielk suster Christina neame mei, is godlof weromkeard nei de skerte dy't har droech. Dêr is no har thús, dêr docht se boete, bidt ferjeffenis ôf. Oant salang dat Us Hear har ropt fan dizze ierde.’
  


  
    ‘Pater, ik wol har sprekke. Jo kinne...’
  


  
    ‘Myn soan, de regel fan ús oarder is strang, lit it net ta, jo sille dat sels ek witte. Ik bid jo, doch ôfstân, it is better, foar har, foar jo. En meitsje steat op ien ding. Har gebed, elke dei opnij, ta har Himelske Foarspraak sil ek josels jilde, sil as in wacht om jo hinne wêze, nim dat fan my oan. En sjoch, Cornelis Frederiks, no noch dit.’
  


  
    Hy stiek in han djip yn syn pij en lange my in pakje oer, bewikkele mei in learen snoer. Ferbouwerearre beseach ik it.
  


  
    ‘Dit hat se my sein dat ik jo jaan moast. Jo koene it beskôgje as jo persoanlik eigendom.’
  


  
    Wêzenleas stoarre ik nei it foarwerp yn myn hannen. It wie as in hân dy't in stjerrende jin foar it lêst tastekt, in kâlde hân dêr't de bloedklop út mist.
  


  
    Bûtendoar begûn in fersperklokje te lieden. Pater Cornelius stie foar my, in wite hân út de mouwe fan syn pij en as yn drôge fielde ik hoe't syn wiisfinger myn foarholle bekrúske.
  


  
    ‘Myn soan, ferjit har. En doch gjin dingen dêr't gjin werom foar is.’
  


  
    Doe slofke er fuort, sleepsoaljend troch it ferlitten tsjerkje.
  


  
    Hoe lang ik dêr op dy bank siet, heal yn 'e sûs, lamslein, de bûnzjende holle tsjin it kille muorwurk, - ik hie der gjin besleur oer. Dit like in boaze begûcheling, in trochstutsen kaart, in komplot dat tsjin my gearspande! Einleas stegeren bylden op fan doe, oantinkens, riedselige útspraken, dy earste moeting yn 'e Skotstrjitte, myn fleur mei har op Omgongsdei, dy jûne foar Van Aakens dea. Tjaerda, de âlde, de jonge, wurden dy't se sein hie dêr en dêr - in wieling waard it, in mealstream dêr't sin noch slot yn stike. It besef dat hja libbe, feilich wie, bûten gefaar, it woe net opwage tsjin de leechte dy't yn my wie, it gemis fan ien dy't libbe èn dea wie beide. Ik wie yn 'e wille en flean hjirwei, bûts op 'e doar by dy Wite Nonnen, easkje har op en skuor har mei de frijheid yn, de wrâld yn. Mar soe se wolle? En hoefier soe ik mei har komme? Christyn - hoe hiem en nei wie my dy namme wurden. No die er my earder oan as in bespotting, in momkape dy't har wier gesicht ferburch, ferburgen hie. Momkape? Grutte gekheid, it hie ommers oermacht west, in beskûl tsjin in wrede faar, tsjin in wrâld dy't mei plakkaten de frijdom yn tinken en leauwen knoeide! Skielk soe se suster Christina hjitte, in lyts ferskil yn klank, dy nonnenamme, mar it wie my as leine der wrâlden tusken dizze en dy oare. Bitter waard ik as ik betocht dat se my dit lêste geheim, har komôf, net tabetroud hie. Mar hie ik rjochten hân? Bitend soer bleau oer, wrevel, mar net tsjin har, earder tsjin it bline lot dat dizze stege ealmansdochter fan myn paad reage hie...
  


  
    Earne yn it tsjerkje pipe in doar. It wie tsjuster wurden, ek om my hinne. Ik fernaam hoe't de koster ynkaam en de kears by it alter dôve foar de nacht. As in ynslûper, in offerbloklichter glûpte ik nei bûten, it pakje mei it learen snoer ûnder myn mantel.
  


  
    XV
  


  
    Sûnt myn moeting mei pater Cornelius like Ljouwert oars as foarhinne. De sinne ferlear syn blierens, de oeren duorren der langer en it deistich dwaan hie in aard fan temûke fijânnigens. By myn moarnsgong nei Aldehou wie it as seagen passanten my spotsk en meilydsum oan. De bûskoaltuorkes fan Papenastins en Burmaniahûs stoarren op my del as op in frjemdling, in bywenner, dy't se leafst ta de poarte útsjen woene. Yn De Gouden Helm mijde ik de jachtweide; de praters op 'e bierbank dy't it fine witte woene fan it kapittelbeslút wiene no just net de earsten dêr't ik oanhâld by socht. Bûtendoar waard it ûnlijich, de dagen ferlearen al. Soms triek in nachtlike flecht wylde guozzen heech oer de dakken en har gegak yn 'e hjerstloft rôp fielings op fan ûnrêst, fan langst om fuort.
  


  
    Op en om de toer minderen de drokten sjendereach. It lûd fan troffel en kaphammer hie in ein nommen, boppe by de omgongen wei klonk gjin gerop mear om stien of kalk. It wurk lei stil, it folk hie dienkrige op in lytse timmerploech nei dy't no dwaande wie om it toerboppest ôf te dekken mei houten dealjes, in kerwei dêr't de mastertimmerman him mei rêde. Oaren namen de stegers del en setten it brekizer yn 'e refters fan 'e ôfskutting. Mei gauwens soe it ta wêze oan myn tekenloads, dêr't ik safolle oeren sliten hie, mei en sûnder Van Aaken. Sic transit...
  


  
    Allegeduerigen hokken nijsgjirrigen om 'e boupleats gear; suterige boaikes flammen op ôfeart of sochten spikers en it duorre net lang of dêr wie healwize Griet Onbeleefd ek. Mei skrille úthalen, begniisd troch omstanners, kriet se wer ris de helleflok út oer bouwers en wurk, krektsalang dat it kosterke fan de Sint-Vitus har by it skouder krige en mei in swiet praats je fuorttroaide. Lake waard der ek by in oar foech trelit. Twa missjongers fan de latynske skoalle wiene de draaitrep opbruid en bestiene it om fan 'e omgong ôf har maten te bekûgeljen mei wylde kastanjes. Ek de sûpesutelers út de Bûterherne namen mear as oars har paad nei hûs oer it Aldehouster tsjerkhôf, slij nei nijs as se wiene en ferlegen om wat lêberij.
  


  
    Wa't him net sjen liet wie magister Pier. Hy hie de lêste leanen troch syn prokurator útbetelje litten en my troch him te witten dien, ik koe my foar it ôfhanneljen fan de pecunia mei it Riedhûs ferstean. It wie my bêst. Miskien, betocht ik smeulsk, sit er no thús de lêste caroli's fan syn fûnsen te tellen of briedt er nije plannen út om de boargerij boeten fan 'e lea te skuorren. Wolno, ik koe syn deistich machtsfertoan slite as spein spek.
  


  
    Oftakeling rûnom. Omskaaiend yn myn loads besocht ik oarder op saken te stellen. Ik makke regaad yn heal útwurke ûntwerpsketsen, rôle oaren op, mar ferskuorde dy letter dochs ek, skifte it mastersridskip, liet in slyptrôch fol mitselmallen nei de kelders fan it Riedhûs bringe. Ik drige foar Van Aakens reliëftekening; foarsichtich makke ik him los fan it lewant, pine yn it hert, en naam it keunststik mei nei myn keamer.
  


  
    Wat bûn my noch oan dizze stêd? Men moast hurdzjen leare, hertsear ferbite, jins ferlies nimme as in man. Mar wie dat minskemooglik? Wat my op 'en djipsten rekke wie as yn reek ferflein ommers, weiwurden efter keale, swijende kleastermuorren. Dêr siet de oast, en ik wist der gjin bile op te setten.
  


  
    Wannear't de bingel fan de Wite Susters yn 'e fierte klipte koe ik it hommels foar my krije: Christyn, faaie fûgel, yn boetekleed tusken de wytbekape nonnen, útsletten noch fan it miene koargebed, knibbeljend yn in hoekje fan de kapel.
  


  
    Berou, hie de prior sein, mar wat wiene har sûnden winlik? In fanke, fan hûs ferstaat, in erfdochter, koartwjokke yn har earste leafde. Dan in jonge frou, knoeid yn har mem-wêzen, yn opstân tsjin foas en foarmlik prystergesach, ûnder beslach fan hageprekers, mar net mei ham en gram, bouwend op eigen skrander oardiel, heil sykjend by har folksbibel. Neat minskliks hie har ommers frjemd west, ek as faam, as frou net, en... de geast waait dochs wêr't er wol?
  


  
    Nammers, wêr leine de grûnen fan ferset by dy oaren? By in Erasmus, dy't ôflaat en hilligekream te liif gong mei it flym fan de spot, by in Luther, dêr't se it oer hân hie, dy't mei syn dryste stellingen paus en offysje de wacht oansei? Fansels, oer sa'n arsenaal beskikte Christyn net. Hja hie by Sicke Snider syn skafot stien, oanhâld socht by sljochtaardich doperfolk, mar har net fergappe oan de machtspreuken fan in David Joris, dy preker fan de hate. Liifsbehâld, eangst foar in wrâld fol driging moast har weromdreaun hawwe nei wêr't se weikaam, de brede skerte fan de Memmetsjerke. En wa wie ik, om de earste stien nei har te smiten? De geast waait... It soe de heechmoed, it eigenbelang wêze fan in hypokryt as ik har dat ferwiet...
  


  
    As ik safier wie, dan pleage my dat oare: wat hie it fanke yn my sjoen? Nee, beloften hie se my net dien, mei wurden alteast net. Betrouwen hie se my jûn, al wie it neiste har net oer de lippen kommen. Mar it hie méár west, doe't se dy maaienacht har tsjin my oanflijde, har gean liet - och, hoe koart! -, oerrompele fan myn oerstjoere sinnen. Yn 'e ban fan har froulikens hie ik foarbarich west, ûnkundich as ik wie fan wat efter har lei, inkeld slij nei apels dy't foar de gryp hongen... Al dy dingen lei ik op 'e skealjen as ik jûns foar it hjerstfjurke siet dat frou Baef foar my oanlei. It slagge net en krij alles yn 'e like. Hûndert oantinkens stiene yn it paad, leave en tsjinstridige. Dy foegen har net ta in slutend ferbân, ek no't ik wist wa't Kinsck Tjaerda wie en wat har wjerfarrens west hiene. Kinsck Tjaerda, de namme soe my frjemd bliuwe, in pynlike wjerheak yn myn tinken oan har, in bewiis dat se my it alderneiste ferswijd hie. Ferswije móást, heite, ferswije móást! sa spilen yn my dan wer oare stimmen op. Wankelmoedich krúste ik myn keamer fan hoeke nei hoeke, oant ik stean bleau foar myn reiskiste nêst it bedsteed. Hoe faak al hie ik my oerbûgd, it slot ûntskoattele en in taast dien nei myn nijst besit, it pakje fan de prior. Dy jûne hie ik hjir it snoer loswuolle mei triljende fingers en hie it presint fan Christyn foar my lein: it testamintsje út har kokenslaad! Sanctamaria, hoe koe it bestean! As in dwaas hie ik socht om in brief, in letterke fan har, mar omdôch. Doe wie efter it omslach wei wat út it boekje fallen, in blinkend ding, dat ik blynseach opkrige fan 'e flier. Mei stommens slein hie ik yn it kearsljocht sjoen nei wat op myn hân lei: in sulveren sintandfyskrúske. Untdien hie ik it sieraad oanroerd as wie it brekber en soe it my wer ûntfalle. Ien byld teistere my troch de holle, in blanke fammehals, in hân dy't oan it keatlinkje fimele. Oerlangsum wie it ta my trochkrongen, dit wie har ôfskie, fan my, fan har ferline, in bitterswiete lêste groet. As yn koarts hie ik wer nei it boekje grypt, blêdzjend fan side nei side, hoopjend op noch klearder libbensteken, mar hie allinne rigels fûn, sinnen soms, ûnderstreke mei in fine frouljushân.
  


  
    Op ien fan dy tryste jûnen, hjerstwyn gong al oan om 'e huzen, skreau ik yn myn bêste skoallelatyn in brief oan Wigle fan Aytta, dêr't ik sa lang mei sloerd hie. Oan ien moast ik it kwyt wat my wjerfearn wie; hy hie der rjocht op te witten wêr't de Tjaerdadochter keard wie en hoe't it der op Aldehou hinnelei.
  


  
    Nea soe myn heechlearde freon delkomme hoege om de ynwijing fan in nije Sint-Vitus gloarje by te setten, sa't syn doel wie. Us dryste bouplannen, skreau ik him, binne stomprûn, in torso, dêr bleau it by. En doe, yn in opstiging fan galgehumor dêr oerhinne: ús krampige sintvitusdûns, fiif trêd foarút, trije trêd efterút, is ta stilstân oergien. Ik moast my bedimje, en skriuw net oer de man fan Burmaniahûs en syn eksploaten, mar ik hold it yn 'e pinne. Mei in wolmiend vale befelle ik mysels oan yn Wigles bliuwende tagedienens.
  


  
    In twad brief, koarter no, gong nei boargemaster Sierxsma. Ik tanke de kapittelhearen foar it betrouwen yn myn persoan, mar koe net op harren oanbod yngean, wie troch omstannichheden needsake de stêd meikoarten te ferlitten. Net ûntefreden oer dat himmele slot liet ik it epistel troch stalfeint Goart besoargje. Ik wie risselwearre.
  


  
    XVI
  


  
    Waard ik roppen? Ik stiek de holle út 'e roef fan it reelizzend fearskip, dêr't ik huverich wat smoutte socht hie. It wie de fallaatsman seach ik no. Tsjin de stive súdwester yn sette er beide hannen as in trompet oan 'e mûle.
  


  
    ‘Jo kiste en reisguod is der, hearskip!’
  


  
    Nêst him postuerde Goart, dy't brike snuten loek en wiisde nei it boatsje dat bûten de fallaatskolk roeikjend foar 'e wal lei. Ik die de hân omheech en betsjutte him om myn bagaazje mar oan board te bringen.
  


  
    Dit wie dan de útsetter. Wie it de spanning fan dizze ôfreis dat ik my fielde as in finzene, dy't dwaande is om syn lêste traalje troch te fyljen? Dagen fol saaklike besonjes leine efter my, drokten en bestel dêr't men net foarwei kin, al soe men it graach wolle. Der wie nammers gjin reden en slûp as in dief yn 'e nacht fuort. Sa hie it noch frijwat fuotten yn 'e grûn hân, ear't ik mei it boukapittel ta in útdragen saak kommen wie.
  


  
    Dat hie juster west op in riedhûsgearsit, foltallich beset op magister Pier nei, dy't it op syn omke, de deken, stean liet. Miskien is er skurf, hie ik yn stilte tocht, en siket er ferwin en treast by it wynfet. Oan alles hie ik fernimme kinnen, der hie ûnderling stoarmwaar west oer wat my, dy't de tsjinst opsein hie, no fan rjochten takaam oan lean. Hiene de Burmania's wer ris yn 't gat hongen? It lei my flak, mar breed fan spraak en taastend fan wurd hie boargemaster Sierxsma dochs syn spyt útsprutsen oer myn ûnferwachte beslút ta ûntslach. De goudgûnen dy't derta stiene hie er my troch de stedsklerk foartelle litten, net sûnder my tank te bringen foar de no sa hommels ôfbrutsen tsjinsten, ferliend oan ‘ús goede stêd’.
  


  
    As út 'e fierte wei wiene syn wurden oer my hinne gliden, gelde fermules, dy't my tiid en talis joegen en nim it selskip noch ienkear goed op. Skean foar my oer, de eachslidden heal foardel, doctor Upcke, swijend as altyd, it fleizich wêzen weisakke yn pûdzjende ûnderkinnen. De beide boupastoars, hear Fedde en hear Focke, glom de plasse as foarhinne; hja knikten ien fan sin as der knikt wurde moast, seagen de sterke earm fan it gesach nei de eagen, al hie har praat justjes frijer like, no't Goliath, harren húnder, út de slachoarder miste. De feale klerk tyspele mei syn guozzefear en hie it ferfeelsum gap jen efter syn hân net litte kinnen. Under de omsittende froedslju telde ik de stûfe koppen, notabele boargers, wa't it boerich wêzen noch net ôfstoarn wie. Hoe grut, hie ik tocht, geane se allegear op har stêd, dy't winne moat yn macht en oansjen, dat se sels meigroeie kinne! In machtigen tsjerke-en-toer, út dizze platte polders wei fier te beëagjen, hie de kroan wurde moatten op dy sucht ta stigen, ta útblinken. In Icarusflecht, dêr wie it op útdraaid, mar nije plannen wiene al wer yn útsetting, drystwei boud op selsbefestiging en iksucht. In gevel wie it, in glêde bûtekant fan geseten stedsreginten. En dat wylst yn 'e earmoedbuorrens it ferset tsjin clerus en kromstêf stil fuortkankere...
  


  
    Mar mocht ik sa wol? Myn wurd fan tank en ôfskie hie koart west. Foarmlik hie ik gewach makke fan wurk dat my yn Montfoort wachte - in winsk dy't ik as in wissichheid foarbrocht hie - om sa de ynlikste reden dy't my fuortdreau bedobbe te hâlden under it kâldfjoer fan saaklike driuwfearren. Wat my minder boppe it hert ôfgong wie it ôfstan dwaan fan myn rydhynder. Ik moast it kwyt no't de tiid fan it jier der net nei wie om oer drekkige lânwegen de útreis oan te gean. Op in liddige neimiddei hie ik it bist foar it lêst it seal oplein en wie fan hûs riden, de Leaffrouwepoarte troch. De wachter hie my steande hâlden, ferlegen om in praatsje, en hie it bist de roskaam oer de skoft helle. Ut har nis yn it poartehûs hie de stiennen Madonna my as bestraffend oansjoen, net oars as wie it har leed dat ik har alter yn 'e Sint-Vitus sa skromelik mijd hie. Peccavi, it soe der net mear fan komme!
  


  
    De Hege Dyk hie ik nommen, it Lazarushûs foarby. Sa mooglik noch tryster en neakener stie it dêr ûnder de pôkige hjerstloften. Hjir hie myn earste treffen west mei ien fan dy alderellindichsten, dy't elke stêd bûten syn wâlen keart. It wie troch my hinnegien, hoe't se dêr no sitte soene yn har houten opstal, útskot, de skeinde lea waarmjend by in sunich fjurke. Myn rit bûtenút hie net lang duorre. Skier-ferlitten fan alle fee leine de lânen derhinne, beamblêden stoden en twirren en ûnder de hynstehoeven kweaze de modder fan 'e klaaidyk. Ik hie my ôffrege, wat ik hjir eins noch die, dat al gau hie ik it hynder yn oarewei mend. Doe't ik de Leproazewei del foar it pún stien hie fan it Fiswerter kleasterke wie it my oer wurden en jage in izige heilbuoi my nei stêd werom. Hastich hie ik it gat opsocht fan de Hoekster Poarte.
  


  
    Bliid ta hie ik west dat myn hospes de guds oernimme woe. Sûnder omstel hie er my de priis bean dy't ik jûn hie, dat gehantsjebak mei hynsterossers dy't jin it fel fan 'e fingers tingje wie my besparre bleaun. It factotum Goart hie my tasein, hy soe foar it bist soargje as wie it syn eigen faam.
  


  
    No't ik hjir op it fearskip stie, wie ien ding my yn 'e wei. Ik hie der net ta komme kinnen en lis wat lette túnblommen op it grêf fan de man dy't my hjirhinne helle hie, sa't ik earst hillich fan doel wie. Skjinpraat hie ik mysels troch it op myn reistarissings te smiten. Mar wie dat mear as in útwynsel? Dat Nijehouster tsjerkje - ik wist it mâle skoan - soe fonken opreakelje, dy't my sûnder ophâlden it moed skroeiden. Ik moast it fuorttriuwe, hie ik mysels foarhâlden, my fermanje, no't it om it lêste socht.
  


  
    Dat lêste hie dan west it akkoartsjen mei dizze bûterskipper, dy't in fear hie op 'e stêd Starum, in man fan koarte wurden. Neffens him soe ik dêrsanne fêst in skûteboer treffe dy't my meinimme koe de Sudersee oer.
  


  
    Sa hie ik dan fan 'e moarn my by it Skavernek oersette litten en hie it skipke opsocht, dat al bûtengrêfts yn 'e fallaatskolk lei. Goede winsken fan myn gastwarders hie it my net oan ûntbrutsen. De apelwankjes fan frou Baef wiene wiet en Sape Selsma hie my de hân sawat searknypt. Syn wurden hiene my goeddien.
  


  
    ‘Wat binnen dizze balken bard is, ferjit it, master Cornelis. Wy sille der mei rêde. Goereis, behâlden thús, en gjin noed om ús.’ Geef folk, hie ik tocht, wylst ik myn oandwaning fuortslokte, lju dêr't gjin spyn oan sit, dy't komme sa't se binne. Mei sokken is in boargerij behâlden, in sterke skeakel tusken de skeamele ruters en de batske stinsbewenners.
  


  
    
  


  
    De rêch yn 'e wyn stie ik nêst it roer en seach út de krage fan myn reismantel it geskrep om my hinne oan. Oer de lângong rôlen de lêste bûterfetsjes en waarden rap yn it rom loege. It opdoeke seiltsje kaam los en mei de fallaatsman soarge Goart dat myn guod in plakje krige yn it foarûnder. Wylst ik de knaap in wolfertsjinne foan yn 'e hannen treau, koe er it wer net litte en begjin oer in bizestreek dy't se juster mei Minck de nar útheefd hiene. Mar de skipper krige him by it skouder, wiisde nei de wâl en hiet him de lânfêsten los te meitsjen, dat hy sprong as in hazze fan board.
  


  
    Kriezjend draaiden no de bûtenste slútdoarren omheech, it kolkswetter riisde, wy foeren. Fan 'e skipper hie ik begrepen, oan it Galgerak ta soe it kloetsjen wurde, mar ienkear yn 'e Nijlânsfeart koe it seil derby. It helmhout yn 'e knûst stie de man nêst my yn 'e bollestâl, swijsum, de fûl wramende feint no en dan in fingerwizing taroppend. Ik hearde amper wat er sei, hie myn eagen net ôf fan it stedssilhouet dat oerstadich ferskode. Gril moarnsljocht briek troch en lei hjir en dêr oer de dakken in plak sinne.
  


  
    Eastlik, oer de tuorkes fan de Sint-Jacobspoarte hinne, it Blokhûs, noartsk en bonkich, sûnder ien beam. Mear dat oer nei it stedshert de blauwe laaidakken fan de ealmanshuzen, derút kippend, no't it blêd út de binnenste hôven waaid wie.
  


  
    Cammingha-hoarne, Minnema-espel, Ayttahûs..., hoe faak hie ik de nammen heard! Soene se ferskimerje ta lûden, holle lûden út in foartiid? Dêr wiene ek de spitse dakruters fan 'e kleasterkapellen, dat fan 'e Preekhearen it measte mânsk. Dochs miende ik ek dat fan de Wite Susters ûnderskiede te kinnen, mar al soe ik my fersjen, it wie net yn steat en nim de bitterens wei dy't my - earne djipwei - op dat stuit bekroep.
  


  
    Nea soe dat fesperklokje my Christyn wer yn it sin bringe - en it wie goed sa, makke ik my wys, it wie goed, want wat soe dy klank dan óárs west hawwe as in wanlûd, in rou-let om wat ik foargoed ferlern hie? Ferlern hie? Hoe koe men immen ferlieze dy't nea fan jin west hie, oars as yn ferrifeljende dreamerijen?
  


  
    Djip yn myn mantelsbûsen kniep ik de hannen ta fûsten, draaide mei in hoart de eagen yn oarewei. No gjin kluchten, foarby is foarby!
  


  
    By it Skavernek kruiden se de bolwurksmole; as wite eamelders skrepte it molefolk om it houten karkas nei de wyn te setten. Strak soene de wjokken kreakjend útein gean en soene de wriuwstiennen binnenyn wer willich har deistich wurk dwaan.
  


  
    Deistich wurk! Myn eagen dwaalden fierder, westliker, want dêr stie er, de toer, myn toer, in smertlape yn it stedsbyld. In gebed yn stien, sa hie Van Aaken it bouwurk bedoeld, al hie er soberder wurden brûkt. Dat hie it wurde sillen, wurde moatten, in ôfknotte strampel, dat wie it wurden, in torso, in flok. Ik seach skerper ta, merkbiet, hoe't op 'e boppeste omgong beweech fan minsken wie: timmerfolk, te set mei de platte, houten bekaping.
  


  
    Ik huvere en ynienen ferwaze it byld, weage wei, sa't in wetterflak de omstreek brekt fan wat op 'e boaiem leit. Triennen? Djipper dûkte ik yn myn krage. Nee, de skipper nêst my hie gjin erch, soe it nammers bringe op 'e skerpe wyn, dy't jin yn 'e eagen pripke...
  


  
    In boumaster bout in bliuwend hûs, mar yn tydlike stegers.
  


  
    Wêr kamen dy wurden sa gau wei? En dêr riisde er my foar de geast, Wigle van Aytta, hy hie se oanhelle út ien fan syn tsjerkfaders, dy iene snein fan ús gearwêzen. Tydlike stegers, ja dat wol, mar... in bliuwend hûs? In wanbeskik, in klobbe stien, skeansakke, op healwei stykjen bleaun! En in hûs ta eare fan wa? Fan God? Fan in tsjerke fol oangroeisel? Of fan kapittelhearen en stedsreginten dy't eigen eare bestribje, dy't sin oan harsels hawwe? Mar wie sa'n oanklacht earlik? Hie iksels, ûnder de dekmantel in keunstwurk te skeppen, dêr op Aldehou altyd fan my ôfrekkene? Wie it learjild, dat no fereffene waard?
  


  
    Fertwivele stoarre ik del yn it wetter dat brûsde en wiele om it roer. Sa woele it ek yn my no, gjinien dy't it murk, nea hie ik my sa bitter ferlitten field. Wie sa it minsklik lot, ûnberekkenber weiwinend út it opmakke bestek?
  


  
    Mei al sokke fragen omtiizjend hie ik juster myn behindich besit yn 'e reiskiste stâld. As lêste Van Aaken syn skaakboerd en nei wat wifkjen de reliëftekening fan de master, dy't ik ûnreedlikerwize besleat te bewarjen as in relekwy. No rôp it belytsjend byld fan de stêd deselde fragen op, twingender noch, nytgjend. Lyk as moast it antwurd dêrwei komme, omklamme myn iene hân, djip yn in bûse wei, wat ik by my stutsen hie: it spotskrift fan Erasmus en deun dêr tsjinoan en mei ien slútfiter omwuolle it lutherbibeltsje fan de faam dy't ik net hawwe mocht. It wiene de geskinken dy't dizze stêd my litten hie en beide soene, hie ik hoop, strak yn it lij fan 'e roef myn reislektuer wêze.
  


  
    ‘It seil derby, fluch wat!’
  


  
    Rou boldere it lûd fan 'e skipper tsjin de feint, dy't as in wyld oan 'e fallen skuorde. De man oan it roer seach it oan, de tanige kop yn spanning, wrikte it roer dwers, as woe er my oan 'e kant skaaie. Mei klapperjend seil, skraal silend, stevenen wy it Galgerak yn en it luguber stik lân foarby dat ik foar it earst seach en dat myn Ljouwerter boufolk my wol neamd hie as it Galgefjild. Heech boppe in reidkrage út riisden galge en rêd, attributen fan rjocht en ûnheil, keal en ferware. Op dit rêd, betocht ik, hie dus it lichem lein fan in Sicke Snider, ûnthalze en kniesd, in proai foar de fûgels. Van Aaken hie him kend, gjin dief, gjin moardner, mar in psalmsjongende Doper, yn opstân tsjin wat de clerus learde, de keizer easke. Christyn hie by syn skafot stien en doe't it ljocht út syn eagen sakke, wie har in nij ljocht opgien, in nije leare. It hiene tsjin my har eigen wurden west. Soe se him no ferflokke as in sûndich ketter? It woe net yn my del. Hie se my oars har bibeltsje stjoerd?
  


  
    Op dat stuit oerfoel my in frjemd, twastridich gefoel, in oantrún wie it om ek in died te stellen, in teken. Soe ik it dwaan?
  


  
    Efter it skipke waard de stêd stadich wei yn 'e minderjende moarnsdizen. Ik makke myn hân frij út de oare bûse fan myn reismantel en seach. Oan myn wiisfinger hong Christyn har slotsje mei it sintandryskrús. Ien tel gunstere it yn in trochbrekkende sinneblink. Stiif kniep ik de lippen opinoar. Doe stiek ik de earm bûten board liet it sieraad falle yn it skomjend wetter fan it Galgerak.
  


  
    Wurdferklearringen:
  


  
    
      Spes patriae, hope fan it heitelân.
    


    
      Agnus dei, Laam fan God.
    


    
      Doctor juris utriusque, doctor yn romeinsk en tsjerklik rjocht.
    


    
      De jure, fan rjochten, neffens it rjocht.
    


    
      Quod licet Iovi non licet bovi, wat Jupiter tastien is, is de oksen net tastien.
    


    
      Sic transit gloria mundi, sa fergiet de gloarje fan de wrâld.
    


    
      Beatus ille, lokkich hy (begjin fan gedicht fan Horatius).
    


    
      Ad majorem tuam gloriam, ta grutter gloarje fan dysels.
    


    
      Vita mortalium est viglia, it minskelibben giet foarby as in nachtweits (ûntliend oan psalm 90:4). Kenspreuk fan Viglius fan Aytta, mei in hinnewizing nei syn foarnamme.
    


    
      Anecdota, titel fan in wurk fan de Bysantynske skiedskriuwer Procopius.
    


    
      Visitationes Mariae, besyk fan Maria (R.K. hjeldei).
    


    
      Vanitas vanitatum, idelheid der idelheden (ûntliend oan Preker 1:2).
    


    
      Regina coeli, keninginne fan de himel.
    


    
      Dignare me, laudare Te, Virgo Sacrata, kar my weardich, ik loovje Jo, Hillige Faam.
    


    
      Ora pro nobis, bid foar ús.
    


    
      Bene vale, charissime, bêste groetenis, leave freon.
    


    
      De mortuis nil nisi bene, fan de deaden neat as goeds.
    


    
      Pecuniae causa, omreden fan it jild.
    


    
      Vita brevis est, longa ars, it libben is koart, de keunst lang.
    


    
      Peccavi, ik haw sûndige.
    


    
      Dies irae, dei fan grime.
    


    
      Rex tremendum majestatis, kening, machtich en te duchtsjen.
    


    
      Qui salvandes salvas gratis, dy't út geunst genede skinke.
    


    
      Salva me, fons pietatis, rêd my, springier fan de leafde.

      Gebouwen:
    


    1


    
      Aldehousrer toer
    


    2


    
      Sint-Virus tsjerke
    


    3


    
      Dominikaner kleasterkapel
    


    4


    
      Us Leaffrouwe tsjerke
    


    5


    
      Kleasrer Wire Nonnen
    


    6


    
      Kleaster Grouwe Beginen
    


    7


    
      Franciskaner kleaster
    


    8


    
      Blokhûs
    


    9


    
      Gasthûs Sint-Antoan
    

  


  
    
      Strjitten:
    


    I


    
      Nijsrêd
    


    II


    
      Grutte Tsjerkstrjitte
    


    III


    
      Skorstrjitte
    


    IV


    
      Ruterskertier
    


    V


    
      Skavernek
    


    VI


    
      Leaffrouwepoarre
    


    VII


    
      Hoekster- of Sint-Catharinepoarte
    


    VIII


    
      Sint-jacobspoarte
    


    IX


    
      Flietster wetterpoarte
    


    X


    
      Weaze
    


    XI


    
      Bûterherne
    


    XII


    
      Griene Wei
    


    XIII


    
      De Brol

